
ТАТАРСТАН РЕСПУБЛИКАСЫ 

ГАИЛӘ КОДЕКСЫ
	
	Татарстан Республикасы   

Дәүләт Советы тарафыннан 

2008 елның 15 декабрендә
      кабул ителде




(2009 елның 4 декабрендәге 60-ТРЗ номерлы, 2010 елның 25 декабрендәге 104-ТРЗ номерлы,2011 елның 24 сентябрендәге 61-ТРЗ номерлы, 2012 елның 15 июнендәге  38-ТРЗ номерлы, 2013 елның 18 маендагы 34-ТРЗ номерлы, 2013 елның 13 июлендәге 60-ТРЗ номерлы,2014 елның 11 апрелендәге 24-ТРЗ номерлы, 2014 елның 
30 июнендәге 56-ТРЗ номерлы, 2015 елның 1 июлендәге 43-ТРЗ номерлы, 2015 елның 9 октябрендәге 78-ТРЗ номерлы, 2016 елның 7 маендагы 33-ТРЗ номерлы, 2017 елның 5 июлендәге 44-ТРЗ номерлы, 2018 елның 16 мартындагы 13-ТРЗ номерлы, 2018 елның 30 ноябрендәге 91-ТРЗ номерлы,  2019 елның 6 августындагы 61-ТРЗ номерлы, 2020 елның 28 мартындагы 13-ТРЗ номерлы, 2021 елның 5 маендагы
 27-ТРЗ номерлы, 2021 елның 4 октябрендәге 74-ТРЗ номерлы,  2021 елның 4 октябрендәге 76-ТРЗ номерлы, 2022 елның 2 ноябрендәге 78-ТРЗ номерлы, 2022 елның 26 декабрендәге 105-ТРЗ номерлы, 2023 елның 3 февралендәге 3-ТРЗ номерлы, 2023 елның 9 мартындагы 9-ТРЗ номерлы, 2023 елның 29 сентябрендәге 92-ТРЗ номерлы  Татарстан Республикасы законнары редакциясендә)
I КИСӘК

 ГОМУМИ НИГЕЗЛӘМӘЛӘР

1 бүлек. Гаилә законнары

1 статья. Гаилә законнарының төп башлангычлары

1. Гаилә, аналар, аталар һәм балалар Татарстан Республикасында дәүләт яклавында.

2. Гаилә законнары гаиләне ныгыту, гаилә мөнәсәбәтләрен үзара мәхәббәт һәм хөрмәт хисләрендә кору, үзара ярдәмләшү һәм барлык гаилә әгъзаларының да гаилә алдындагы җаваплылыгы зарурлыгыннан, гаилә эшләренә кемнең дә  булса  башбаштакланып катнашуына юл куймаудан, гаилә әгъзаларының үз хокукларын тоткарлыксыз гамәлгә ашыруларын тәэмин итүдән, әлеге хокукларны суд тарафыннан яклау мөмкинлегеннән чыгып төзелә.

3. Граждан хәле актларын рәсмиләштерү органнарында  башкарылган никах  кына таныла.

4. Гаилә мөнәсәбәтләрен җайга салу ир-ат белән хатын-кызның ихтыярый  никахлашу, гаиләдә  ир белән  хатын  хокукларының тигезлеге, гаилә эчендәге мәсьәләләрне үзара  килешеп  хәл итү,  балаларны гаиләдә тәрбияләүнең өстенлеге, аларның җитеш тормышы  һәм үсеше турында  кайгырту, гаиләнең балигъ булмаган  һәм хезмәткә сәләтсез  әгъзалары хокукларын һәм мәнфәгатьләрен өстенлекле яклауны  тәэмин итү принциплары нигезендә гамәлгә ашырыла. 

5. Никахлашканда һәм гаилә мөнәсәбәтләрендә  социаль, раса, милли, тел яисә дини  билгеләр буенча  гражданнарның хокукларын чикләүнең  теләсә кайсы рәвешләре тыела. 

6. Гаиләдә гражданнарның хокуклары бары тик  федераль закон  нигезендә һәм  гаиләнең башка әгъзаларының, бүтән гражданнарның  әхлагын, сәламәтлеген, хокукларын һәм законлы мәнфәгатьләрен яклау максатларында кирәк булган кадәр генә  чикләнергә мөмкин.

2 статья. Гаилә законнары белән җайга салына торган мөнәсәбәтләр (статья 2016 елның 7 маендагы 33-ТРЗ номерлы Татарстан Республикасы Законы редакциясендә)
Гаилә законнары гаилә хокукларын гамәлгә ашыру һәм яклау тәртибен, никахлашуның, аны туктатуның һәм дөрес түгел дип тануның шартларын һәм тәртибен билгели, гаилә әгъзалары: ир белән хатын, ата-ана һәм балалар (уллыкка алучылар һәм уллыкка алынучылар) арасында, ә гаилә законнарында каралган  очракларда һәм чикләрдә башка туганнар һәм бүтән затлар арасында мөлкәти булмаган һәм мөлкәти булган шәхси мөнәсәбәтләрне җайга сала, ата-ана тәрбиясеннән мәхрүм калган балаларны ачыклау тәртибен, аларны гаиләгә урнаштыру, шул исәптән ятим балалар һәм ата-ана тәрбиясеннән мәхрүм калган балалар өчен оешмаларга вакытлыча урнаштыру рәвешләрен һәм тәртибен билгели.
3 статья. Татарстан Республикасы гаилә законнары һәм гаилә хокукы нормалары булган башка актлар

1. Россия Федерациясе  Конституциясе нигезендә  гаилә законнары Россия Федерациясенең һәм Россия Федерациясе субъектларының уртак  карамагында була. 

2. Татарстан Республикасы гаилә законнары Россия Федерациясе Конституциясенә, Татарстан Республикасы Конституциясенә, Россия Федерациясе Гаилә кодексына, башка федераль законнарга нигезләнә һәм әлеге Кодекстан һәм Татарстан Республикасының башка законнарыннан тора.  

3. Гаилә законнары  белән җайга салынмый торган  һәм гаилә әгъзалары арасындагы мөлкәти һәм мөлкәти булмаган шәхси мөнәсәбәтләргә карата  граждан законнары гаилә мөнәсәбәтләренең асылына кагылмаган өлешендә кулланыла.

4. Әгәр гаилә әгъзалары арасындагы мөнәсәбәтләр гаилә законнары яки якларның үзара килешүе белән  җайга салынмаса һәм әлеге мөнәсәбәтләрне турыдан-туры җайга салучы граждан хокукы нормалары булмаса, мондый мөнәсәбәтләргә карата, әгәр ул аларның асылына каршы  килмәсә, шундый ук мөнәсәбәтләрне җайга сала торган гаилә һәм (яисә) граждан хокуклары нормалары кулланыла (закон охшашлыгы). Мондый нормалар булмаган очракта гаилә әгъзаларының хокуклары һәм бурычлары  гаилә яисә граждан хокукларының гомуми башлангычыннан һәм принципларыннан (хокукый охшашлык), шулай ук   кешелеклелек, акыллылык һәм гаделлек принципларыннан чыгып билгеләнә. 

4 статья. Гаилә законнары һәм халыкара хокук нормалары 

Россия Федерациясенең халыкара шартнамәсе белән  гаилә законнарында каралганнан  үзгә башка кагыйдәләр  билгеләнгән булса, халыкара шартнамә кагыйдәләре Россия Федерациясе Гаилә кодексының 6 статьясында билгеләнгән тәртиптә кулланыла. (Статья 2021 елның 5 маендагы 27-ТРЗ номерлы Татарстан Республикасы Законы редакциясендә)
2 бүлек. Гаилә хокукларын гамәлгә ашыру һәм яклау

5 статья.  Гаилә хокукларын гамәлгә ашыру һәм гаилә бурычларын үтәү 

1. Гражданнар үзләренең гаилә мөнәсәбәтләренә бәйле хокуклары (гаилә хокуклары) белән теләгәнчә эш йөртәләр, шул исәптән, әгәр Россия Федерациясе Гаилә кодексында башкача билгеләнмәсә,  бу хокукларны яклау  хокукыннан да файдаланалар.

2. Гаилә әгъзаларының үз хокукларын гамәлгә ашыруы һәм үз бурычларын үтәве  гаиләнең башка әгъзаларының һәм  бүтән гражданнарның хокукларын, иреген һәм законлы мәнфәгатьләрен бозмаска тиеш. 

3. Гаилә хокуклары   закон белән саклана, моңа  бу хокукларны  билгеләүгә каршы килә торган очраклар керми. 

6 статья. Гаилә хокукларын яклау 

1. Гаилә хокукларын яклау  суд тарафыннан граждан суд эшләрен  алып бару кагыйдәләре буенча, ә Россия Федерациясе Гаилә кодексында каралган очракларда дәүләт органнары, шул исәптән опека һәм попечительлек органнары, тарафыннан гамәлгә ашырыла. 

2. Гаилә хокукларын яклау Россия Федерациясе Гаилә кодексының һәм әлеге Кодексның тиешле статьяларында каралган ысуллар, шулай ук законда каралган башка ысуллар белән гамәлгә ашырыла. (2 өлеш 2016 елның 7 маендагы 33-ТРЗ номерлы Татарстан Республикасы Законы редакциясендә)
II КИСӘК 
НИКАХЛАШУ  ҺӘМ НИКАХНЫ ӨЗҮ
3 бүлек. Никахлашу шартлары һәм тәртибе

7 статья. Никахлашу 

1. Никахлашу  граждан хәле актларын  рәсмиләштерү органнарында башкарыла. 

2. Ир белән хатынның хокуклары һәм бурычлары никахлашуны граждан хәле актларын рәсмиләштерү органнарында дәүләт теркәвенә алган көннән барлыкка килә. 

8 статья. Никахлашу тәртибе 

1. Никахлашу өйләнешүче затларның шәхси катнашында, граждан хәле актларын теркәү органына гариза биргән көннән соң бер ай узгач һәм унике айдан да соңга калмыйча, өйләнешүче затлар никахлашу турында гариза биргәндә билгеләгән датада һәм вакытта башкарыла. (1 өлеш 2018 елның 30 ноябрендәге              91-ТРЗ номерлы Татарстан Республикасы Законы редакциясендә)
2. Нигезле сәбәпләр булган очракта никахлашуны  дәүләт теркәвенә алу  урыны буенча  граждан хәле актларын теркәү органы  никахлашу турында гариза бирелгән көннән алып бер ай узганчы ук никахлашуны рөхсәт итәргә мөмкин.             (2 өлеш 2018 елның 30 ноябрендәге 91-ТРЗ номерлы Татарстан Республикасы Законы редакциясендә)
 3. Аерым хәлләр барлыкка килгәндә (йөклелек, бала туу, кайсы да булса якның тормышына турыдан-туры куркыныч янау, башка  аерым очраклар)  никахлашу гариза биргән көндә дә башкарылырга мөмкин. 

4. Никахлашуны  дәүләт  теркәвенә алу граждан хәле актларын дәүләт теркәвенә алу өчен билгеләнгән тәртиптә гамәлгә ашырыла. 

41. Никахлашу өйләнешүче затларның теләге буенча тантаналы шартларда башкарылырга мөмкин. Никахлашуны тантаналы шартларда башкару тәртибе Татарстан Республикасы Министрлар Кабинеты тарафыннан билгеләнә. (41 өлеш 2021 елның 4 октябрендәге 76-ТРЗ номерлы  Татарстан Республикасы Законы белән кертелде)
5. Граждан хәле актларын рәсмиләштерү органының никахлашуны теркәүдән баш тартуына карата никахлашырга теләүче затлар  (аларның берсе) судка шикаять бирергә мөмкин. 

9 статья.  Никахлашу шартлары 

1. Никахлашу өчен  никахлашучы ир-ат  һәм хатын-кызның  үзара ихтыярый ризалыгы  һәм аларның  никахлашу яшенә җитүе зарур. 

2. Әлеге Кодексның 11 статьясында күрсәтелгән хәлләр булган очракта  никахлашу башкарыла алмый. 

10 статья. Никахлашу яше (статья 2009 елның 4 декабрендәге 60-ТРЗ номерлы Татарстан Республикасы Законы редакциясендә)
1.  Никахлашу  яше  унсигез яшь итеп билгеләнә. 

2. Нигезле сәбәпләр булганда, никахлашырга теләүче затларның яшәү урынындагы җирле үзидарә органнары  әлеге затлар үтенече буенча уналты яшькә җиткән затларга никахлашуны   рөхсәт итәргә хокуклы. 

3. Татарстан Республикасында яшәү урыны булган ундүрт яшьтән уналты яшькә кадәрге затларга  (алга таба – уналты яшькә җитмәгән зат (затлар) аерым шартларда искәрмә  рәвешендә  никахлашу   рөхсәт ителергә мөмкин.  

4. Уналты яшькә җитмәгән затка (затларга) никахлашу хокукын  бирә торган  аерым шартларга йөклелек, никахлашырга теләүче гражданнарның уртак баласы (балалары) туу,  якларның берсенең гомеренә турыдан-туры куркыныч янау керә.

5. Уналты яшькә җитмәгән затка (затларга) никахлашуга рөхсәт бирү турындагы яисә рөхсәт бирүдән баш тарту турындагы карар түбәндәге тәртиптә кабул ителә:

1) никахлашуга рөхсәт бирү турында гаризалар Татарстан Республикасы башкарма хакимиятенең мәгариф өлкәсендә дәүләт идарәсен гамәлгә ашыручы органына уналты яшькә җитмәгән зат (затлар), аның ата-анасы яисә аларны алмаштыручы затлар (уллыкка алучылар, попечительләр) тарафыннан язма рәвештә бирелә (5 өлешнең 1 пункты 2014 елның 11 апрелендәге 24-ТРЗ номерлы Татарстан Республикасы Законы редакциясендә); 
2) ата-ананың берсе ата-ана хокукларыннан мәхрүм ителгән, суд тарафыннан хокуктан файдалануга сәләтсез дип танылган, уналты яшькә җитмәгән затны тәрбияләүдән һәм караудан читләшкән очракта, шулай ук  аның тору урынын билгеләү мөмкинлеге булмаган очракта, гариза ата-ананың берсеннән кабул ителергә мөмкин;  

3) ата-аналар (аларны алмаштыручы затлар) һәм никахлашырга теләүче зат (затлар) арасында каршылыклар булганда, уналты яшькә җитмәгән затның (затларның) никахлашуга рөхсәт бирү турындагы гаризасы аның яшәү урынындагы опека һәм попечительлек органы ризалыгы белән  карала;

4) никахлашуга рөхсәт бирү турындагы гариза белән бергә түбәндәге документлар  тапшырыла:

никахлашучыларның  шәхесен таныклый торган документлар;

уналты яшькә җитмәгән затның (затларның) ата-аналарының (аларны алмаштыручы затларның) шәхесен таныклый торган документлар;

уналты яшькә җитмәгән затның (затларның) туу турында таныклыгы;

дәүләт сәламәтлек саклау системасы яисә муниципаль сәламәтлек саклау системасы медицина оешмасының йөклелек булу турында белешмәсе, йә  никахлашырга теләүче затларның уртак баласы (балалары) туу турында таныклык һәм баланың атасын билгеләү турында таныклык, йә никахлашырга теләүче затларның берсенең гомеренә турыдан-туры куркыныч янауны раслый торган документлар; (5 өлешнең 4 пунктындагы бишенче абзацы 2014 елның                          11 апрелендәге 24-ТРЗ номерлы Татарстан Республикасы Законы редакциясендә)
ата-аналар (аларны алмаштыручы затлар) һәм уналты яшькә җитмәгән зат (затлар) арасында каршылыклар булганда, шушы затның (затларның) никахлашуына  ризалык бирү турында опека һәм попечительлек органы документы.

6. Уналты яшькә җитмәгән затның (затларның) никахлашуына  рөхсәт бирү  турындагы гаризалар аларны биргән көннән башлап егерме  календарь көн эчендә карала.

7. Уналты яшькә җитмәгән затка (затларга) никахлашуга рөхсәт бирү турындагы яисә рөхсәт бирүдән баш тарту турындагы карар Татарстан Республикасы башкарма хакимиятенең мәгариф өлкәсендә дәүләт идарәсен гамәлгә ашыручы органы җитәкчесе тарафыннан кабул ителә һәм аның боерыгы белән  рәсмиләштерелә. (7 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)
8. Уналты яшькә җитмәгән затка (затларга)  никахлашуга  рөхсәт бирүдән түбәндәге очракларда баш тартырга мөмкин, әгәр:

әлеге  статьяның  4  өлешендә билгеләнгән аерым шартлар булмаса;

әлеге статьяның 5 өлешендәге 4 пункты нигезендә тапшырылган документлар законнарда билгеләнгән таләпләргә туры килмәсә. 

11 статья. Никахлашуга комачаулый торган хәлләр 

Түбәндәге  очракларда никахлашу рөхсәт ителми: 

1) ике затның  берсе генә  булса да теркәлгән башка никахта торса; 

2) якын туганнар (турыдан-туры якын һәм  ерак туганнар (ата-аналар һәм балалар, бабайлар, әбиләр һәм оныклар), турыдан-туры һәм турыдан-туры булмаган туганнар (әтиләре яисә әниләре уртак булса) абый-энеләр һәм апа-сеңелләр) булсалар; 

3) уллыкка алучылар  һәм уллыкка алынучылар арасында;

4) суд тарафыннан ике затның берсе генә  булса  да психикасы бозылу аркасында хокукый сәләтсез дип танылган булса. 

12 статья. Никахлашучы затлар өчен медицина тикшерүе 

1. Никахлашучы затлар өчен медицина тикшерүе, шулай ук медик-генетик һәм гаилә планлаштыру мәсьәләләре буенча консультацияләр аларның яшәү урыны буенча дәүләт сәламәтлек саклау системасы һәм муниципаль сәламәтлек саклау системасы медицина оешмалары тарафыннан түләүсез һәм бары тик никахлашучы затларның ризалыгы белән генә үткәрелә. (1 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)
2. Никахлашучы затларны тикшерү нәтиҗәләре табиблык сере булып тора һәм никахлашырга ниятләгән затка бары тик тикшерү узган зат ризалыгы белән генә хәбәр ителергә мөмкин. (2 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)
3. Әгәр никахлашучы затларның берсе икенчесеннән  венерик авыру яисә ВИЧ-инфекциясе  барлыгын яшергән булса, соңгысы  никахны гамәлдә түгел дип тану турындагы таләп белән судка мөрәҗәгать итәргә хокуклы. 

4 бүлек. Никахны юкка чыгару

13 статья. Никахны юкка чыгару өчен нигезләр 

1. Никах  ирнең яисә хатынның вафат булуына бәйле рәвештә яисә суд тарафыннан ирнең яисә хатынның  үлгән дип игълан ителүенә бәйле рәвештә, шулай ук граждан хәле акты язмасына ир белән хатынның берәрсе җенесен үзгәртүе турында үзгәреш кертүгә бәйле рәвештә юкка чыгарыла.  (1 өлеш 2023 елның 29 сентябрендәге 92-ТРЗ номерлы Татарстан Республикасы Законы редакциясендә)
2.  Никах  ирнең яисә хатынның  яки икесенең дә  гаризасы буенча  аны өзү  юлы белән, шулай ук  суд тарафыннан хокукый сәләтсез дип танылган  ир яисә хатынның  опекуны  гаризасы буенча  юкка чыгарылырга мөмкин. 

14 статья. Ирнең  никахны өзү турында таләп кую хокукын чикләү 

Ир хатынның йөклелек чорында  һәм  бала туганнан соң бер ел дәвамында никах өзү турындагы  эшне хатынның ризалыгыннан башка кузгатырга хокуксыз. 

15 статья. Никахны өзү тәртибе 

Никахны өзү  граждан хәле актларын   рәсмиләштерү органнарында, ә Россия Федерациясе Гаилә  кодексының 21 – 23 статьяларында каралган очракларда суд тәртибендә  гамәлгә ашырыла. 

16 статья. Граждан хәле актларын рәсмиләштерү органнарында никахны өзү 

1. Уртак балигъ булмаган балалары булмаган  ир белән хатын никах өзүгә  үзара ризалык биргән очракта, никахны өзү граждан хәле актларын рәсмиләштерү  органнарында башкарыла. 

2. Уртак балигъ булмаган балалары булуга карамастан, ир яисә хатынның  берәрсе гаризасы буенча никахны өзү  түбәндәге очракларда  граждан хәле актларын  рәсмиләштерү органнарында гамәлгә ашырыла, әгәр ир яисә хатын: 

1) суд тарафыннан хәбәрсез югалган дип танылса; 

2) суд тарафыннан хокукый сәләтсез дип танылса; 

3) җинаять кылган өчен өч елдан артык вакытка  ирегеннән мәхрүм ителгән булса. 

3. Никах өзү һәм никахны өзү турында таныклык бирү  граждан хәле актларын рәсмиләштерү органы тарафыннан  никахны өзү турында  гариза биргән көннән соң  бер ай узгач  башкарыла. 

4. Никах өзелүне дәүләт теркәвенә алу граждан хәле актларын рәсмиләштерү  органы  тарафыннан  граждан хәле актларын дәүләт теркәвенә алу  өчен билгеләнгән тәртиптә гамәлгә ашырыла. 

17 статья. Граждан хәле актларын рәсмиләштерү органнарында никах өзелгәндә ир белән хатын арасында килеп чыккан бәхәсләрне карау 

Ир белән хатынның гомуми мөлкәтен бүлү турындагы,  хезмәткә сәләтсез мохтаҗ ир яисә хатынны тотуга акчалар түләү турындагы бәхәсләр,  шулай ук  ир белән хатынның берсе  хокукый сәләтсез  дип танылса яисә җинаять кылган өчен өч елдан артык вакытка ирегеннән мәхрүм ителсә,  алар арасында  балалар турындагы бәхәсләр,  никах граждан хәле актларын рәсмиләштерү органнарында өзелүгә карамастан, суд тәртибендә  карала.  

18 статья. Суд тәртибендә никах өзү 

Суд тәртибендә  никахны өзү,  шулай ук  никахны өзү турында карар чыгарганда мәсьәләләрне суд тарафыннан хәл итү федераль законнар нигезендә  гамәлгә ашырыла. 

19  статья. Никахны өзгәндә аны туктату  вакыты 

1. Граждан хәле актларын  рәсмиләштерү органнарында  өзелә торган никах – граждан хәле актларын теркәү кенәгәсендә никах өзүне  дәүләт теркәвенә алган көннән, ә никах судта өзелгәндә суд карары закон көченә кергән көннән туктатыла. 

2. Никахны судта өзү граждан хәле актларын дәүләт теркәвенә алу  өчен билгеләнгән тәртиптә дәүләт теркәве узарга тиеш. 

3. Ир белән хатын, үзләренең яшәү урыннарында яисә никахлашуны дәүләт теркәвенә алу урынында граждан хәле актларын рәсмиләштерү органында никахны өзү турында таныклык алганчыга кадәр, яңа никахка керергә хокуксыз. (3 өлеш  2013 елның 18 маендагы 34-ТРЗ номерлы Татарстан Республикасы Законы редакциясендә) 

20 статья. Үлгән дип игълан ителгән яисә хәбәрсез югалган дип танылган  ир яисә хатын табылган  очракта никахны яңарту

1. Суд тарафыннан үлгән дип игълан ителгән яисә хәбәрсез югалган дип танылган ир яисә хатын табылган һәм тиешле суд карарлары юкка чыгарылган очракта, граждан хәле актларын рәсмиләштерү органы тарафыннан ир белән хатынның уртак гаризасы нигезендә никах яңадан үз көченә кайтарылырга мөмкин. 

2. Ир яисә хатын яңа никахта булса, никах үз көченә кайтарыла алмый. 

5 бүлек. Никахның  гамәлдә булмавы

21 статья. Никахны гамәлдә түгел дип тану

1. Бу Кодексның  9 – 11 статьяларында һәм 12 статьясындагы 3 пунктында билгеләнгән шартлар бозылганда, шулай ук ялган никах төзегән очракта, ягъни ир белән хатын яки аларның берсе никахны гаилә төзү ниятеннән башка гына теркәсә, никах гамәлдә түгел дип таныла. 

2. Никахны гамәлдә түгел дип тану суд тарафыннан башкарыла. 

3. Никах, никахлашкан көннән  башлап, гамәлдә түгел дип таныла. 

22 статья. Никахны гамәлдә түгел дип тану нәтиҗәләре 

1. Суд тарафыннан гамәлдә түгел дип танылган никах ир яисә хатынның гаилә законнарында  каралган хокукларын һәм бурычларын барлыкка китерми,  моңа  Россия Федерациясе Гаилә кодексында билгеләнгән очраклар керми. 

2. Никахлары гамәлдә түгел дип танылган затларның уртак табылган мөлкәтенә карата граждан  законнарының өлешчә милек турындагы нигезләмәләре кулланыла. Ир белән хатын арасында төзелгән никах шартнамәсе гамәлдә түгел дип таныла. 

3. Никахны гамәлдә түгел дип тану мондый никахта яисә никахны гамәлдә түгел дип таныган көннән соң өч йөз көн эчендә туган балалар  хокукларына кагылмый.

4. Намуслы ир яисә хатын үзенә килгән матди һәм әхлакый зыянны граждан законнарында каралган кагыйдәләр буенча түләтүне таләп итәргә хокуклы.

5. Намуслы ир яисә хатын, никах гамәлдә түгел дип танылган очракта, никахлашуны дәүләт теркәвенә алганда үзе сайлаган фамилияне саклап калырга хокуклы.
III КИСӘК
ИР БЕЛӘН ХАТЫННЫҢ ХОКУКЛАРЫ ҺӘМ БУРЫЧЛАРЫ

6 бүлек. Ир белән хатынның шәхси хокуклары һәм бурычлары

23 статья. Гаиләдә ир белән хатынның тигезлеге

1. Ир белән хатынның һәркайсы  үзенә шөгыль төрен, һөнәр, яшәү һәм тору урынын  сайлауда ирекле.

2. Аналарны, аталарны, балаларны тәрбияләү, аларга белем бирү мәсьәләләре һәм гаиләнең башка тормыш итү  мәсьәләләре ир белән хатын тарафыннан,  аларның тигезлеге принципларыннан чыгып, бергә хәл ителә. 

3. Ир белән хатын үзләренең мөнәсәбәтләрен үзара ихтирам итешү һәм ярдәмләшү нигезендә төзергә, гаиләнең иминлегенә һәм ныгуына ярдәм итәргә, балаларының яшәү шартлары һәм үсеше турында кайгыртырга тиеш. 

24 статья. Ир белән хатынның фамилия сайлау хокукы

1. Ир белән хатын никахлашканда үз теләкләре белән берсенең фамилиясен аларның гомуми фамилиясе буларак сайлап алалар,  йә ир һәм хатын һәркайсы үзенең никахлашуга кадәр булган фамилияләрендә калалар, йә үз фамилиясенә  иренең яисә хатынының  фамилиясен кушалар.

2. Әгәр ир яисә хатынның никахка кадәрге фамилиясе ике фамилиядән торса, фамилияләрне кушу рөхсәт ителми. 

3. Татарстан Республикасының милли традицияләрен исәпкә алып, ир белән хатын никахлашканда үз теләкләре белән  ир яисә хатын  фамилиясенә нигезләнгән кыска вариантны (дериват)   йә фамилиянең кыскартылган рәвешен алырга мөмкин. 

4. Ирнең генә  яисә хатынның гына фамилиясен алмаштыру икенчесенең фамилиясен алмаштыруга китерми. 

5. Никах өзелгән очракта ир белән хатын гомуми фамилиядә калырга яисә үзләренең  никахка кадәрге фамилияләрен торгызырга хокуклы. 

7 бүлек. Ир белән хатын мөлкәтенең законлы режимы

25 статья. Ир белән хатын мөлкәтенең законлы режимы төшенчәсе 

1. Ир белән хатын мөлкәтенең законлы режимы аларның уртак милек режимы була.

2. Әгәр никах шартнамәсе белән башкасы билгеләнмәсә, ир белән хатын мөлкәтенең законлы режимы гамәлдә була. 

3. Ир белән хатынның крестьян (фермер) хуҗалыгы әгъзаларының уртак милке булган мөлкәтне биләүгә, файдалануга һәм аның белән эш итүгә хокукы Россия Федерациясе Граждан кодексы белән билгеләнә. 

26 статья. Ир белән хатынның уртак милке

1. Өйләнешкәннән соң  ир белән хатын туплаган мөлкәт аларның уртак милке була. 

2. Ирнең яисә хатынның һәркайсының хезмәт эшчәнлегеннән, эшкуарлык эшчәнлегеннән һәм интеллектуаль эшчәнлек нәтиҗәләреннән кергән керемнәр, алынган пенсияләр, пособиеләр, махсус максатчан билгеләнештә булмаган башка акчалата түләүләр (матди ярдәм суммалары, гарипләнү йә сәламәтлеккә башкача зарар килү аркасында хезмәткә сәләтне югалтуга бәйле зыян өчен түләнгән суммалар һ.б.) өйләнешкәннән соң ир белән хатын туплаган мөлкәткә (ир белән хатынның уртак мөлкәтенә) керә. Ир белән хатынның гомуми мөлкәтенә шулай ук ир белән хатынның гомуми керемнәре исәбеннән алынган күчемле һәм күчемсез әйберләр, кыйммәтле кәгазьләр, пайлар, кертемнәр, кредит учреждениеләренә яисә башка коммерция оешмаларына кертелгән капитал өлешләре һәм, кем исеменә язылуга һәм кем тарафыннан алынуга яисә акчаның кем (ир яисә хатын) тарафыннан  түләнүенә карамастан тупланган, өйләнешкәч, башка мөлкәт керә. 

3. Ир белән хатынның гомуми мөлкәткә  хокукы шулай ук өйләнешкәч  йорт хуҗалыгын алып барган, балалар караган яисә башка нигезле сәбәпләр буенча мөстәкыйль кереме булмаган ир яисә хатынга да карый.
27 статья. Ир белән хатынның гомуми мөлкәтен биләү,  аннан файдалану һәм аның белән эш итү 

1. Ир белән хатынның гомуми мөлкәтен биләү,  аннан файдалану һәм аның белән эш итү аларның үзара ризалыгы буенча гамәлгә ашырыла. 

2. Ир  белән  хатынның берсе  гомуми мөлкәт белән эш иткән вакытта алыш-биреш башкарса, ул  икенче якның ризалыгы белән эш иткән дип санала. 

3. Ир белән хатынның  гомуми мөлкәте  белән эш итеп, ир яисә хатынның  берсе тарафыннан  кылынган алыш-биреш  суд тарафыннан  каршы якның таләбе буенча гына һәм алыш-бирештәге икенче як каршы якның бу алыш-бирешне башкаруга ризасызлыгын белгән яисә белергә тиеш булган очракта гына, каршы якның ризалыгы булмауны сәбәп итеп, гамәлдә түгел дип танылырга  мөмкин. 

4. Ир белән хатынның берсе хокуклары дәүләт теркәвенә алынырга тиешле мөлкәт белән эш йөртү буенча алыш-бирешне, закон белән мәҗбүри нотариаль рәвеше билгеләнгән алыш-бирешне яисә мәҗбүри дәүләт теркәвенә алынырга тиешле алыш-бирешне башкару өчен каршы якның нотариаль расланган ризалыгын алырга тиеш. (4 өлеш 2016 елның 7 маендагы 33-ТРЗ номерлы Татарстан Республикасы Законы редакциясендә)
5. Күрсәтелгән алыш-бирешне башкару өчен нотариаль таныкланган ризалыгы алынмаган ир яисә хатын   бу хакта белгән яисә белергә тиеш булган көннән алып бер ел эчендә Россия Федерациясе Граждан кодексының 1731 статьясы кагыйдәләре буенча алыш-бирешне суд тәртибендә гамәлдә түгел дип  танылуны  таләп итәргә хокуклы. (5 өлеш 2022 елның 2 ноябрендәге 78-ТРЗ номерлы Татарстан Республикасы Законы редакциясендә)
28 статья. Ир яисә хатынның һәркайсының милке 

1. Ир  белән хатынның никахлашуга кадәр һәркайсының булган мөлкәте, шулай ук өйләнешкәннән соң бүләк, мирас рәвешендә алынган яисә башка төрле түләүсез алыш-бирешләр (ир яисә хатынның һәркайсының мөлкәте) тәртибендә алынган мөлкәте  аның  милке булып санала. 

2. Индивидуаль файдаланыштагы әйберләр (кием-салым, аяк киеме һәм башкалар) ир белән хатынның гомуми акчалары исәбеннән өйләнешкәч  сатып алынган булсалар да, кыйммәтле әйберләр һәм башка  зиннәтле предметлардан тыш,  кем файдаланса,  шуның милке булып таныла. 

3. Ир яисә хатынның берсе тарафыннан булдырылган интеллектуаль эшчәнлек нәтиҗәсенә хокук  мондый нәтиҗәнең авторыныкы булып санала.

29 статья. Ир белән хатынның һәркайсының  мөлкәтен аларның уртак милке итеп тану 

Ир белән хатынның һәркайсының мөлкәте, әгәр өйләнешү чорында  ир белән хатынның гомуми мөлкәте  йә  ир яисә хатынның һәркайсының мөлкәте исәбеннән, йә  ир яисә хатынның  берсенең генә хезмәте  исәбеннән  әлеге мөлкәтнең хакын сизелерлек арттыра торган  капитал салулар башкарылуы  (капиталь ремонт, реконструкция, яңадан җиһазлау һ.б.) ачыкланса, суд тарафыннан уртак мөлкәт булып танылырга мөмкин. (2016 елның 7 маендагы 33-ТРЗ номерлы Татарстан Республикасы Законы редакциясендә)  

30 статья. Ир белән хатынның гомуми мөлкәтен бүлү һәм гомуми     мөлкәтне  бүлгәндә  өлешләрне билгеләү 

Ир белән хатынның гомуми мөлкәтен бүлү һәм гомуми мөлкәтне  бүлгәндә  өлешләрне билгеләү федераль законнар нигезендә гамәлгә ашырыла. 

8 бүлек. Ир белән хатын мөлкәтенең шартнамәчел режимы

31 статья. Никах шартнамәсе 

Никахлашучы затларның килешүе яисә  никахтагы һәм (яисә) аны өзгән очракта ир белән хатынның мөлкәти хокукларын һәм бурычларын билгеләүче   килешү никах шартнамәсе булып таныла. 

32 статья. Никах шартнамәсен төзү 

1. Никах шартнамәсе никахлашуны дәүләт теркәвенә алганга кадәр дә,  никах чорының теләсә кайсы вакытында да төзелергә мөмкин. 

2. Никахлашуны дәүләт теркәвенә алганга кадәр төзелгән никах шартнамәсе  никахлашуны дәүләт теркәвенә алган көннән үз көченә керә. 

3. Никах шартнамәсе язма рәвештә төзелә һәм нотариуста таныкланырга тиеш. 

33 статья. Никах шартнамәсенең  эчтәлеге 

1. Никах шартнамәсе нигезендә  ир белән хатын законда билгеләнгән  уртак милек  режимын үзгәртергә (әлеге Кодексның 34 статьясы), ир белән хатынның барлык мөлкәтенә, аның аерым төрләренә яисә  ир белән хатынның һәркайсының мөлкәтенә уртак, өлешчә яисә  аерым  милек  режимын билгеләргә хокуклы. 

2. Никах шартнамәсе  ир белән хатынның булган һәм булачак мөлкәтенә карата  төзелергә мөмкин. 

3. Ир белән хатын  никах шартнамәсендә  үзара акчалата булышу буенча үзләренең хокукларын һәм бурычларын,  бер-берсенең керемнәрендә катнашу алымнарын,  һәркайсының гаилә чыгымнарын тоту тәртибен  билгеләргә;  никах өзелгән очракта  ир белән хатынның һәркайсына тапшырылачак мөлкәтне билгеләргә, шулай ук  никах шартнамәсенә  ир белән хатынның мөлкәти мөнәсәбәтләренә кагыла торган башка  теләсә кайсы нигезләмәләрне кертергә хокуклы. 

4. Никах шартнамәсендә каралган хокуклар һәм бурычлар   аерым сроклар белән чикләнергә йә  аерым шартлар  килеп чыгуга яисә килеп чыкмауга бәйле рәвештә куелырга  мөмкин. 

5. Никах шартнамәсе ир белән хатынның  хокукый сәләтен яисә  хокукый сәләтсезлеген,  аларның  үз хокукларын яклау өчен судка мөрәҗәгать итү хокукларын чикли алмый;  ир белән хатын арасында шәхси мөлкәти булмаган мөнәсәбәтләрне, балаларга карата ир белән хатынның хокукларын һәм бурычларын   җайга сала алмый;   хезмәткә сәләтсез мохтаҗ ирнең яисә хатынның акчалата  керем алу хокукын чикли торган нигезләмәләрне күз алдында тотмый; ир яисә хатынның берсен  аеруча уңайсыз хәлгә куя торган яисә  гаилә законнарының  төп башлангычларына каршы килә торган  хәлгә төшерә торган шартларны үз эченә алмый. 

34 статья. Никах шартнамәсен үзгәртү һәм өзү
1. Никах шартнамәсе ир белән хатын килешүе буенча  теләсә кайсы вакытта  үзгәртелергә яисә өзелергә мөмкин.  Никах шартнамәсен үзгәртү яисә өзү турындагы килешү  никах шартнамәсе  рәвешендәгечә башкарыла. 

2. Никах шартнамәсен үтәүдән бер яклы баш тартуга юл куелмый. 

3. Ир белән хатынның берсенең таләбе буенча никах шартнамәсе Россия Федерациясе Граждан кодексында шартнамәне үзгәртү һәм өзү өчен билгеләнгән тәртиптә һәм нигезләрдә суд карары буенча үзгәртелергә яисә өзелергә мөмкин. 

4. Никах шартнамәсенең гамәлдә булуы,  никах өзелгәннән соңгы чорда  никах шартнамәсендә каралган йөкләмәләрдән тыш, никах юкка чыгарылган  вакыттан туктатыла (әлеге Кодексның 25 статьясы). 

35 статья. Никах шартнамәсен гамәлгә яраксыз дип тану 

1. Никах шартнамәсе суд тарафыннан  Россия Федерациясе Граждан кодексының  алыш-бирешләрне гамәлгә яраксыз дип тану нигезләмәләре буенча  һәм Россия Федерациясе Гаилә кодексында билгеләнгән очракларда тулысынча яисә өлешчә  гамәлгә яраксыз дип  танылырга мөмкин.

2. Әгәр шартнамә шартлары ирне яисә хатынны аеруча уңайсыз хәлгә куйса, ул ир белән хатынның берсенең таләбе буенча суд тарафыннан тулысынча яисә өлешчә гамәлгә яраксыз дип танылырга мөмкин. Никах шартнамәсенең әлеге Кодексның 33 статьясындагы 5 өлешенең башка таләпләрен боза торган  шартлары  дөрес булмый.    

9 бүлек. Ир белән хатынның  йөкләмәләр буенча җаваплылыгы

36 статья.  Ир белән хатын мөлкәтеннән  түләү  алыну 

1. Ир белән хатынның берсенең  йөкләмәләре буенча  түләү бары тик ирнең яисә хатынның мөлкәтеннән генә алынырга  мөмкин.  Әлеге мөлкәт җитмәсә, кредитор түләү алу өчен ир белән хатынның гомуми мөлкәтен бүлгәндә бурычлы иргә  яисә хатынга  туры килә торган  өлешне  бүлүне таләп итәргә хокуклы.

2. Ир белән хатынның гомуми йөкләмәләре буенча, шулай ук, әгәр суд  ирнең яисә хатынның йөкләмә буенча алган сумманы гаилә  ихтыяҗлары өчен файдаланган булуын ачыкласа, ир белән хатынның берәрсенең йөкләмәләре буенча бурычларын түләтү өчен гомуми мөлкәт алына. Әлеге мөлкәт җитмәгән очракта ир белән хатын әлеге йөкләмәләр буенча һәркайсы  үз мөлкәте белән  уртак җаваплы була. 

3. Әгәр  судның хөкем карары буенча ир белән хатынның гомуми мөлкәте  ирнең яисә хатынның җинаять юлы белән  табылган акчалар исәбеннән сатып алынганлыгы яисә  арттырылганлыгы ачыкланса, бурыч ир белән хатынның гомуми мөлкәтеннән яисә аның бер өлешеннән түләтелергә мөмкин. 

4. Ир белән хатынның  балигъ булмаган балалары тарафыннан китерелгән зыян өчен җаваплылыгы   граждан законнары нигезендә билгеләнә.  Ир белән хатын балигъ булмаган балалары китергән зыянны түләгәндә,  ир белән хатынның бурычларын мөлкәтеннән түләтү әлеге статьяның 2 пункты нигезендә башкарыла. 

37 статья. Никах шартнамәсен төзегәндә, үзгәрткәндә һәм өзгәндә  кредитор хокукларының гарантияләре 

1. Ир  яисә хатын  никах  шартнамәсен төзү, үзгәртү  яисә  өзү турында үзенең кредиторына (кредиторларына)  хәбәр итәргә тиеш.  Ир яисә хатын әлеге йөкләмәләрне үтәмәгәндә   никах шартнамәсе  эчтәлегенә бәйсез рәвештә үз йөкләмәләре буенча җаваплы була. 

2. Вакыйгалар сизелерлек үзгәргән очракта бурычлы ир яисә хатынның кредиторы (кредиторлары)  Россия Федерациясе Граждан кодексында билгеләнгән тәртиптә алар арасында төзелгән  шартнамәнең шартларын үзгәртүне яисә өзүне таләп итәргә хокуклы. 

IV КИСӘК 

 АТА-АНАЛАРНЫҢ ҺӘМ БАЛАЛАРНЫҢ ХОКУКЛАРЫ ҺӘМ БУРЫЧЛАРЫ

10 бүлек. Балаларның  чыгышын билгеләү
38 статья. Ата-аналарның һәм балаларның хокуклары һәм бурычлары барлыкка килү нигезе 

Ата-аналарның һәм балаларның хокуклары һәм бурычлары  балаларның  тууы законда билгеләнгән тәртиптә таныкланган  булуга нигезләнә. 

39 статья. Баланың тууын билгеләү 

1. Баланың тууы ананың медицина оешмасында бала тудыруын раслый торган  документлар нигезендә,  ә  медицина оешмасыннан читтә  тудырганда, медицина документлары, шаһит күрсәтмәләре яисә башка дәлилләр нигезендә билгеләнә. (1 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)
2. Әгәр бала  үзара никахта торучы затлардан туса, шулай ук  никах өзелгәннән соң,  никах гамәлдә түгел  дип танылганнан соң яисә бала анасының ире үлгәннән соң өч йөз көн эчендә туса, баланың атасы итеп, әгәр башкача дәлилләнмәсә, бала анасының ире (элеккеге ире) таныла. Бала анасының ирен ата итеп тану  аларның никахы турындагы язма белән таныклана. 

3. Баланың  анасы белән никахта тормаган затның  ата булуы  граждан хәле актларын  рәсмиләштерү органына  баланың ата-анасы тарафыннан бергә гариза бирү юлы белән билгеләнә;  баланың анасы үлгән очракта,  аны хокукый сәләтсез дип таныган,  ананың  кайдалыгын билгеләү мөмкин булмаган яисә  аны ата-ана хокукларыннан мәхрүм иткән  очракларда баланың  атасы гаризасы буенча  – опека һәм попечительлек органы  ризалыгы белән, мондый ризалык булмаса – суд карары буенча  билгеләнә. 

4. Ата булуны билгеләү турында уртак гариза бирүнең  бала туганнан соң мөмкин булмавын яисә кыенлашуын  күзалларга нигез булырдай сәбәпләр барлыгы  ачыкланса, туачак баланың  үзара никахта  тормаучы ата-анасы  мондый гаризаны  граждан хәле актларын рәсмиләштерү  органына ана йөкле булганда бирергә хокуклы. Баланың ата-анасы турындагы язма бала тугач кертелә.

5. Унсигез яшькә җиткән (балигъ булган) затка карата ата булуны билгеләү  бары тик аның ризалыгы белән генә, ә ул хокукый сәләтсез дип танылса – аның опекуны яисә  опека  һәм попечительлек органы ризалыгы белән рөхсәт ителә. 

40 статья. Ата булуны суд тәртибендә билгеләү 

Никахлашмаган ата-ананың  балалары туган очракта  һәм  ата-ананың  уртак  гаризалары булмаганда  яисә  бала атасының гаризасы булмаганда баланың билгеле бер заттан тууы (атасы булу)  атаның яисә ананың, опекунның (попечительнең) гаризасы буенча яисә  баланы тәрбияли торган зат гаризасы буенча, шулай ук,  балигъ булу  яшенә җиткәннән соң, баланың үз гаризасы буенча суд тәртибендә билгеләнә. Бу чакта суд  баланың билгеле бер  заттан тууын  раслый торган  теләсә кайсы  башка  дәлилне  игътибарга ала. 

41  статья. Ата булуны тану фактын суд тарафыннан билгеләү 

Баланың атасы булуын таныган, ләкин баланың анасы белән никахта тормаган зат үлгән очракта, аның ата булуын тану суд тәртибендә граждан-процессуаль законнарда билгеләнгән кагыйдәләр буенча ачыкланырга мөмкин. 

42 статья. Бала тууны рәсмиләштерү  кенәгәсенә баланың ата-анасын  язу 

1. Үзара никахта торган  ата һәм ана теләсә кайсының гаризасы буенча  бала тууны   рәсмиләштерү кенәгәсенә баланың ата-анасы итеп язылалар.  

2. Әгәр ата-ана үзара никахта тормаса,  баланың анасы турындагы язма – ананың гаризасы буенча,  ә баланың атасы турындагы язма – баланың атасы белән  анасының уртак  гаризасы яисә баланың атасы гаризасы буенча (әлеге Кодексның 39 статьясындагы 3 һәм 4 өлешләре)  рәсмиләштерелә яки баланың атасы суд карары нигезендә рәсмиләштерелә. (2 өлеш 2016 елның 7 маендагы 33-ТРЗ номерлы Татарстан Республикасы Законы редакциясендә)
3. Никахта тормаган ананың баласы туган очракта  ата-ананың уртак гаризасы  яисә  ата булуны билгеләү турында  суд карары булмаса,  баланың атасы фамилиясе бала тууны рәсмиләштерү кенәгәсенә баланың анасы фамилиясе буенча,  баланың атасы  һәм баланың бабасы исеме   баланың  анасы күрсәтмәсе буенча языла. 

4. Үзара никахта торучы һәм  язма рәвештә  ясалма орлыкландыру ысулын куллануга  яисә эмбрион имплантациясенә  ризалык биргән  затлар,  әлеге ысулларны куллану нәтиҗәсендә бала туган очракта, бала тууны рәсмиләштерү кенәгәсенә аның ата-анасы булып   язылалар. 

5. Баланы күтәрү һәм тудыру максатларында эмбрионны башка хатынга имплантацияләргә язма рәвештә ризалык бирүче үзара никахта торучы затлар, әгәр аларның берсе яисә икесе дә баланы күтәрү һәм тудыру турында шартнамә (алга таба – суррогат ана турында шартнамә) төзегән вакытка Россия Федерациясе гражданнары булып торса, яисә суррогат ана турында шартнамә төзегән вакытка Россия Федерациясе гражданлыгы булган ялгыз хатын баланы тудырган хатын (суррогат ана) ризалыгы белән  генә  баланың ата-анасы булып язылырга мөмкин. (5 өлеш 2023 елның 9 мартындагы 9-ТРЗ номерлы Татарстан Республикасы Законы редакциясендә)
6. Баланы күтәрү һәм тудыру максатларында эмбрионны башка хатынга имплантацияләргә язма рәвештә ризалык бирүче әлеге статьяның 5 өлешендә күрсәтелгән затлар баланы тудырган хатын (суррогат ана) ризалыгы белән генә, шулай ук Россия Федерациясе Гаилә кодексының 51 статьясындагы 5 пунктында билгеләнгән очракларда баланың ата-анасы булып язылырга мөмкин. (6 өлеш 2023 елның 9 мартындагы 9-ТРЗ номерлы Татарстан Республикасы Законы белән кертелде)
7. Әлеге статьяның 5 өлешендә күрсәтелгән үзара никахта торучы затлар, бала тууны рәсмиләштерү кенәгәсендә баланың ата-анасы булып язылу вакытына аларның никахлары өзелгән яисә дөрес түгел дип танылган булса (ир йә хатынның берсе үлгән очрактан тыш), суд карары нигезендә һәм суд тарафыннан әлеге никах гаилә төзү ниятеннән башка бары тик суррогат ана турындагы шартнамә төзү максатларында гына теркәлгән дип танылмаса, баланы тудырган хатын (суррогат ана) ризалыгы белән генә  баланың ата-анасы булып язылырга мөмкин. Суд мондый никах төзелү нәтиҗәсендә хокуклары бозылган ир йә хатынның (намуслы ир йә хатынның) баланың ата-анасы булып языла алу хокукын таный. (7 өлеш 2023 елның 9 мартындагы 9-ТРЗ номерлы Татарстан Республикасы Законы белән кертелде)
43 статья. Ата булуны (ана булуны) дәгъвалау 

1. Бала тууны рәсмиләштерү кенәгәсендәге  әлеге Кодексның 42 статьясындагы 1 һәм 2 өлешләре нигезендә  башкарылган  ата-ана турындагы язма  баланың атасы яисә анасы булып язылган затның  йә  фактта  баланың атасы яисә анасы булган затның, шулай ук  балигъ булу яшенә җиткәннән соң, баланың үзенең,  баланың опекунының (попечителенең), суд тарафыннан хокукый сәләтсез дип танылган ата-ана опекунының  таләбе буенча суд тәртибендә  генә дәгъваланырга мөмкин. 

11. Бала тууны рәсмиләштерү кенәгәсендәге баланың атасы турында әлеге Кодексның 42 статьясындагы 2 өлеше нигезендә башкарылган язма шулай ук баланың атасы булып язылган затның варисы таләбе буенча суд тәртибендә дәгъваланырга мөмкин. Күрсәтелгән өлешнең нигезләмәләре бозылган очракта, шул исәптән мондый язма ялган документлар нигезендә йә ата булуы судтан тыш тәртиптә билгеләнгән затның ирекле ихтыяр белдерүеннән башка башкарылган булса, тиешле таләп канәгатьләндерелергә мөмкин. (11 өлеш 2022 елның 2 ноябрендәге 78-ТРЗ номерлы Татарстан Республикасы Законы белән кертелде)
2.  Әлеге Кодексның 42 статьясындагы 2 өлеше нигезендә   баланың атасы дип язылган затның  ата булуны дәгъвалау турындагы таләбе, әгәр  язган вакытка әлеге затка үзенең  бала атасы булмавы мәгълүм булган булса,  канәгатьләндерелә алмый. 

3. Законда билгеләнгән тәртиптә язма рәвештә ясалма орлыкландыру ысулын куллануга  яисә  эмбрион имплантациясенә  ризалык биргән ир, ата булуны дәгъвалаганда,  әлеге шартларга  таянырга хокуксыз. 

4. Башка  хатынга эмбрион имплантациясенә ризалык биргән ир һәм хатын яисә ялгыз хатын, шулай ук  суррогат ана  бала тууны  рәсмиләштерү кенәгәсендә ата-аналарны  теркәгәннән соң  ана булуны  һәм ата булуны  дәгъвалаганда  әлеге шартларга таянырга хокуксыз. (6 өлеш 2023 елның 9 мартындагы 9-ТРЗ номерлы Татарстан Республикасы Законы редакциясендә)
44  статья. Үзара никахта тормаучы затлардан туган балаларның хокуклары һәм бурычлары 

Әлеге Кодексның 39-41 статьяларында каралган тәртиптә ата булу билгеләнгәндә балалар  ата-аналарга һәм аларның туганнарына карата үзара никахта торучы затлардан туган балаларныкы кебек үк хокукларга һәм бурычларга ия булалар. 

11 бүлек. Балигъ булмаган балаларның хокуклары

45 статья. Баланың гаиләдә яшәүгә һәм тәрбияләнүгә хокукы

1. Унсигез яшькә (балигъ булу яшенә) җитмәгән зат  бала  дип таныла. 

2. Һәр бала  гаиләдә  мөмкин кадәренчә  яшәргә һәм тәрбияләнергә  хокуклы,  үзенең ата-анасын белергә, алар  тарафыннан кайгыртылырга, үз мәнфәгатьләренә каршы килми торган очраклардан тыш, алар белән бергә яшәргә хокуклы. 

21. Бала, шул исәптән уллыкка (кызлыкка) алынган яисә гаиләдә опекада яисә попечительлектә булган, тәрбиягә алган гаиләне дә кертеп, абыйсы һәм (яисә) апасы (бертуган һәм атасы йә анасы башка булган, уллыкка (кызлыкка) алынган), опекуннары (попечительләре) бу баланың ата-анасы (законлы вәкилләре) булган балалар яисә ата-анасы (законлы вәкилләре) бу баланың опекуннары (попечительләре) булган балалар укый торган дәүләт яисә муниципаль мәгариф оешмаларына төп гомуми белем бирү программалары буенча белем алуга өстенлекле кабул ителү хокукына ия була, «Россия Федерациясендә мәгариф турында» 2012 елның 29 декабрендәге 273-ФЗ номерлы Федераль законның 67 статьясындагы 5 һәм 6 өлешләрендә каралган очраклар моңа керми. (21 өлеш 2023 елның 3 февралендәге 3-ТРЗ номерлы Татарстан Республикасы Законы редакциясендә)
3. Бала үз ата-анасы тарафыннан тәрбияләнү, белем алу, үзенең мәнфәгатьләрен тәэмин итү, һәрьяклап үсү, кешелек сыйфатларының  ихтирам ителү хокукына ия. (3 өлеш 2020 елның 28 мартындагы 13-ТРЗ номерлы Татарстан Республикасы Законы редакциясендә)
4. Ата-анасы булмаганда, алар ата-ана хокукларыннан мәхрүм ителгәндә һәм ата-ана баласын кайгыртмаган    башка очракларда баланың гаиләдә  тәрбияләнү хокукы әлеге Кодексның 18 бүлегендә билгеләнгән тәртиптә опека һәм попечительлек органы тарафыннан тәэмин ителә. 

46 статья. Баланың ата-ана һәм башка туганнар белән аралашу хокукы 

1. Бала үзенең ата-анасы, бабасы, әбисе, абый-энеләре, апа-сеңелләре һәм башка туганнары белән аралашу хокукына ия. Ата-ананың никахы өзелү, аны  гамәлдә түгел дип тану яисә ата-ананың аерым яшәве бала хокукларына йогынты ясамый.

2. Ата-ана аерым яшәгән очракта, бала аларның һәркайсы белән аралашу хокукына ия. Ата-ана төрле илләрдә яшәгән очракта да, бала аралашу хокукына ия. 

3. Экстремаль хәлгә (тоткарлану, кулга алыну, сак астына алыну, медицина оешмасында булу һәм башкалар) юлыккан бала үзенең ата-анасы (аларны алмаштыручы затлар) һәм башка туганнары белән законда билгеләнгән тәртиптә аралашу хокукына ия. (3 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)
47 статья. Баланың яклану хокукы

1. Бала үз хокукларын һәм законлы мәнфәгатьләрен яклау хокукына ия. 

2. Баланың хокукларын һәм законлы мәнфәгатьләрен яклау ата-аналар (аларны алмаштыручы затлар) тарафыннан, ә әлеге Кодекста каралган очракларда опека һәм попечительлек органы, прокурор һәм суд тарафыннан гамәлгә ашырыла. 

3. Балигъ булу яшенә җиткәнче закон нигезендә тулысынча хокукый сәләтле дип танылган балигъ булмаган зат   үз хокукларын һәм бурычларын мөстәкыйль гамәлгә ашыру хокукына, шул исәптән яклау хокукына, ия була. 

4. Бала ата-ана (аларны алмаштыручы затлар) тарафыннан явыз нияттә файдаланулардан яклану хокукына ия. 

5. Баланың хокуклары һәм законлы мәнфәгатьләре бозылганда, шул исәптән баланы тәрбияләү, аңа белем бирү бурычлары ата-ана  (аларның берсе) тарафыннан  үтәлмәгәндә яисә тиешенчә үтәлмәгәндә йә ата-ана хокукларыннан явыз нияттә файдаланганда, бала шул хокукларны һәм законлы мәнфәгатьләрне яклау өчен  опека һәм попечительлек  органына мөстәкыйль мөрәҗәгать итәргә, 14 яшькә җиткәннән соң, судка мөстәкыйль мөрәҗәгать итәргә хокуклы. 

6. Баланың гомеренә яисә сәламәтлегенә куркыныч янау турында, аның хокуклары һәм законлы мәнфәгатьләре бозылу турында мәгълүм булган оешмаларның урындагы затлары һәм башка гражданнар бу хакта баланың факттагы тору урыны буенча опека һәм попечительлек органына хәбәр итәргә тиеш. Мондый белешмәләр алган опека  һәм попечительлек органы баланың хокукларын һәм законлы мәнфәгатьләрен яклау буенча кирәкле чаралар күрергә тиеш.
48 статья. Баланың үз фикерен белдерүгә хокукы

 Гаиләдә үз мәнфәгатьләренә кагылышлы теләсә нинди мәсьәлә хәл ителгәндә бала үз фикерен белдерергә, шулай ук теләсә нинди суд тикшерүендә яисә административ тикшерү барышында тыңланырга хокуклы. Ун яшькә җиткән баланың фикерен исәпкә алу мәҗбүри, моңа бала мәнфәгатьләренә каршы килә торган очраклар керми. Россия Федерациясе Гаилә кодексында һәм әлеге Кодекста каралган  очракларда, опека һәм попечительлек органнары яисә суд бары тик ун  яшькә җиткән бала ризалыгы белән генә карар кабул итә ала. 

49 статья. Баланың исемгә, атасының исеменә һәм фамилиягә хокукы

1. Бала исемгә, атасының исеменә һәм фамилиягә хокуклы.

2. Балага исем ата-ана ризалыгы белән бирелә. Ата-ана балага исем сайлаганда аның исемендә цифрларны, хәрефле-цифрлы билгеләрне, саннарны, «дефис» билгесеннән тыш, символларны һәм хәреф булмаган тамгаларны яисә аларның теләсә нинди кушылмаларын йә сүгенү сүзләрен куллану, рангларны, вазыйфаларны, титулларны күрсәтү рөхсәт ителми. (2 өлеш 2017 елның 5 июлендәге 44-ТРЗ номерлы Татарстан Республикасы Законы редакциясендә)
3. Балага атасының исеме атасы исеме белән бирелә йә ата-ана ризалыгы белән атасының исеме милли традицияләр нигезендә баланың атасы исеменә «улы»  (ир бала өчен) сүзе, «кызы» (кыз бала өчен) сүзе өстәлү юлы белән бирелергә мөмкин. (3 өлеш 2017 елның 5 июлендәге 44-ТРЗ номерлы Татарстан Республикасы Законы редакциясендә)
4. Баланың фамилиясе ата-ана фамилиясеннән чыгып билгеләнә. 

5. Ата-ананың фамилияләре төрле булганда, аларның ризалыгы белән балага атасының фамилиясе, анасының фамилиясе яисә атасының һәм анасының фамилияләре бер-берсенә теләсә нинди эзлеклелектә кушылу ярдәмендә төзелгән икеләтелгән фамилия бирелә, йә, милли традицияләрне исәпкә алып, баланың фамилиясе атасының исеменнән яисә баланың атасы ягыннан да, баланың анасы ягыннан да бабасының исеменнән алынырга  мөмкин. Бер атадан һәм бер анадан туган ир балаларга һәм кыз балаларга икеләтелгән фамилия бирелгәндә, атаның һәм ананың фамилияләре кушылу эзлеклелеген үзгәртү рөхсәт ителми. Баланың икеләтелгән фамилиясе иң күбе дефис аша кушып язылган ике сүздән генә торырга мөмкин. (5 өлеш 2017 елның 5 июлендәге 44-ТРЗ номерлы Татарстан Республикасы Законы редакциясендә)
6. Баланың исеменә һәм (яисә) фамилиясенә карата ата-ана арасында килешү булмаса, килеп чыккан каршылыкларны опека һәм попечительлек органы хәл итә. 
7. Баланың атасы билгеле булмаса, балага исем анасының күрсәтмәсе буенча бирелә, атасының исеме – баланың атасы буларак язылган зат исеме буенча, фамилиясе анасының фамилиясе буенча бирелә.  

8. Әгәр ата-ананың берсе дә билгеле булмаса, балага исем, атасының исеме һәм фамилия эчке эшләр органы, опека һәм попечительлек органы яки бала урнаштырылган медицина оешмасы, тәрбия оешмасы яки социаль хезмәт күрсәтү оешмасы күрсәтмәсе буенча бирелә. (8 өлеш 2017 елның 5 июлендәге 44-ТРЗ номерлы Татарстан Республикасы Законы редакциясендә)
50 статья. Баланың исемен һәм фамилиясен үзгәртү 

1. Бала ундүрт яшькә җиткәнчегә кадәр ата-ананың уртак үтенече буенча опека һәм попечительлек органы, бала мәнфәгатьләреннән чыгып, баланың  исемен үзгәртүгә, шулай ук аңа бирелгән фамилияне икенче якның  фамилиясенә үзгәртүне рөхсәт итәргә хокуклы. 

2. Әгәр ата-ана аерым яшәсә  һәм бала белән яшәгән  ата яисә ана аңа үзенең  фамилиясен бирергә теләсә,  опека һәм попечительлек органы әлеге мәсьәләне  бала мәнфәгатьләреннән чыгып һәм  икенче якның фикерен исәпкә алып хәл итә.  Атаның яисә ананың  кайдалыгын билгеләү мөмкин булмаганда,   ул ата-ана  хокукларыннан мәхрүм ителгәндә, хокукый сәләтсез дип танылганда, шулай ук  ата яисә ана  нигезсез сәбәпләр белән  бала тәрбияләүдән һәм аны матди карап торудан читләшкән очракларда атаның яисә ананың  фикерен исәпкә алу мәҗбүри түгел. 

3. Әгәр бала  үзара никахта тормаучы затлардан туган булса һәм  аның  атасы законлы тәртиптә билгеләнмәгән булса,  опека һәм попечительлек органы, бала мәнфәгатьләреннән чыгып, аның фамилиясен ананың шундый үтенеч белән мөрәҗәгать иткән  вакытта йөрткән фамилиясенә үзгәртүне рөхсәт итәргә хокуклы. 

4. Ун яшькә җиткән баланың исемен һәм (яисә) фамилиясен үзгәртү  бары тик аның ризалыгы белән генә башкарылырга мөмкин. 

51 статья. Баланың мөлкәти хокуклары 

1. Бала  үзенең ата-анасыннан һәм гаиләнең башка әгъзаларыннан әлеге Кодексның V бүлегендә билгеләнгән тәртиптә һәм күләмнәрдә   матди ярдәм алу хокукына ия.  

2.  Балага  алимент,  пенсияләр, пособиеләр буларак  бирелә торган тиешле суммалар  белән ата-ана (аларны алмаштыручы затлар) эш йөртә һәм  алар баланы карауга, тәрбияләүгә һәм укытуга тотыла. 

3. Бала  үзе алган  керемнәргә, үзенә бүләк ителгән яисә  мирас тәртибендә алган мөлкәткә, шулай ук бала акчасына сатып алынган теләсә кайсы мөлкәткә  милек хокукына ия була. 

4. Баланың  үз милке хокукындагы  мөлкәте белән  эш йөртү хокукы  Россия Федерациясе Граждан кодексында билгеләнә. 

5. Бала мөлкәте белән  идарә итү вәкаләтләрен  гамәлгә ашырганда ата-ана үзе тәрбияли торган зат мөлкәте белән эш йөртүгә карата граждан законнарында билгеләнгән кагыйдәләр буенча эш итә. 

6. Бала  ата-анасы мөлкәтенә милек хокукына ия булмый,  ата-ананың да бала мөлкәтенә милек хокукы булмый. Балалар белән ата-ана бергә яшәгән очракта, алар  бер-берсенең мөлкәте белән үзара килешеп файдаланырга һәм аңа ия булырга мөмкин. 

7. Ата-ананың һәм балаларның гомуми милек хокуклары барлыкка килгән очракта, гомуми милекне биләү, аннан файдалану һәм аның белән эш итү хокукы  граждан законнары белән билгеләнә. 

12 бүлек. Ата-ананың хокуклары һәм бурычлары

52 статья. Ата-ананың хокуклары һәм бурычлары тигезлеге 

1. Ата-ана үз балаларына карата  тигез хокукларга  ия  һәм бертигез дәрәҗәдә бурычлы ( ата-ана хокуклары). 

2. Бала  унсигез яшькә җиткәннән соң  (балигъ булганнан соң), шулай ук   балигъ булмаган балалар  никахлашкан очракта һәм  законда билгеләнгән башка очракларда  балалар балигъ булу яшенә җиткәнчегә кадәр  үк тулысынча  хокукый сәләткә ия булган очракта әлеге бүлектә каралган ата-ана хокуклары туктатыла. 
53 статья. Балигъ булмаган ата-ананың хокуклары

1. Балигъ булмаган ата-ана бала белән бергә яшәү  һәм аны тәрбияләүдә катнашу хокукына ия. 

2. Никахлашмаган балигъ булмаган ата-ананың баласы туган очракта һәм аларның ана һәм (яисә) ата булулары билгеләнгәндә, алар, уналты яшькә җиткәч, ата-ана хокукларын мөстәкыйль гамәлгә ашырырга хокуклы. Балигъ булмаган ата-ана уналты яшькә җиткәнче, аларның баласына опекун билгеләнә, опекун баланың балигъ булмаган ата-анасы белән бергә аны тәрбияли. Баланың опекуны белән балигъ булмаган ата-ана арасында килеп чыга торган каршылыклар опека һәм попечительлек органы тарафыннан хәл ителә. (2 өлеш 2016 елның 7 маендагы         33-ТРЗ номерлы Татарстан Республикасы Законы редакциясендә)
3. Балигъ булмаган ата-ана үзенең ата һәм ана булуын  гомуми нигезләрдә танырга һәм дәгъва итәргә хокуклы, шулай ук, ундүрт яшькә җиткәч,  үз балаларының атасын суд тәртибендә билгеләүне таләп итәргә хокуклы.  

54 статья. Балаларны матди яктан кайгырту, тәрбияләү һәм аларга белем бирү буенча ата-ананың хокуклары һәм бурычлары 

1. Ата-ана үзенең балаларын тәрбияләргә хокуклы һәм бурычлы. 

2. Ата-ана үз балаларының    тәрбиясе  һәм үсеше өчен җаваплы.  Алар аның сәламәтлеге, физик, психик, рухи һәм әхлакый үсеше турында кайгыртырга тиеш. 

3. Ата-ананың үз балаларын укыту һәм тәрбияләү хокукы барлык башка затларныкыннан өстен була. (3 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)
4. Ата-ана балаларының гомуми белем алуын тәэмин итәргә тиеш. (4 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)
5. Ата-ана, балалары төп гомуми белем алганчы, мәгариф оешмасын, балаларының белем алу рәвешен һәм балаларын укыту рәвешен аларның фикерен исәпкә алып сайларга хокуклы. (5 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)
55 статья. Балаларның хокукларын һәм мәнфәгатьләрен яклауда  ата-ананың хокуклары һәм бурычлары 

1. Балаларның  хокукларын һәм мәнфәгатьләрен яклау  аларның ата-анасына йөкләнә. 

2. Ата-ана үз балаларының законлы вәкиле булып тора һәм теләсә кайсы физик, юридик затлар белән мөнәсәбәтләрдә, шул исәптән судларда, моңа махсус вәкаләтләре булмаган килеш, аларның  хокукларын һәм мәнфәгатьләрен  яклый. 

3. Опека һәм попечительлек органы тарафыннан  ата-аналар  һәм балалар мәнфәгатьләре арасында каршылыклар барлыгы ачыкланса, ата-аналар үз балаларының мәнфәгатьләрен белдерергә хокуксыз.  Ата-аналар белән балалар арасында каршылыклар булган очракта, опека һәм попечительлек органы  балаларның хокукларын һәм мәнфәгатьләрен яклау өчен  вәкил билгеләргә тиеш. 

56 статья.  Ата-ана хокукларын гамәлгә ашыру

1. Ата-ана хокуклары балалар мәнфәгатьләренә каршы килеп гамәлгә ашырыла алмый. Балаларның мәнфәгатьләрен тәэмин итү  аларның  ата-аналарының  төп кайгыртуы  булырга тиеш.   

2. Ата-ана хокукларын гамәлгә ашырганда ата-аналар  баланың  физик һәм психик  сәламәтлегенә, аларның әхлакый  үсешенә зыян китерергә тиеш түгел.  Бала тәрбияләү  ысулларына саксызлык, кырыслык, тупаслык, кешене кимсетә торган мөгамәлә,  хурлау һәм балаларны эксплуатацияләү  кермәскә тиеш.  

3. Ата-ана хокукларын балаларның хокукларына һәм мәнфәгатьләренә зыян китереп гамәлгә ашыручы ата-аналар законда билгеләнгән тәртиптә җаваплы булалар. 

4. Балаларны тәрбияләүгә һәм  укытуга  кагылышлы барлык мәсьәләләр ата-ана тарафыннан аларның үзара ризалыгы белән  балалар мәнфәгатьләреннән чыгып һәм балаларның фикерен исәпкә алып  хәл ителә.  Ата-ана (аларның берсе),  үзара каршылыклар  булган очракта, аларны  хәл итү өчен опека һәм попечительлек органына яисә судка мөрәҗәгать итәргә хокуклы. 

5. Ата-ана аерым яшәгәндә балаларның яшәү урыны ата-ана ризалыгы белән хәл ителә. 

6. Үзара ризалык булмаган очракта ата-ана арасындагы бәхәс, балалар мәнфәгатьләреннән чыгып һәм балалар фикерен исәпкә алып, суд тарафыннан хәл ителә. Бу чакта суд  баланың  ата-анасының, абый-энеләренең һәм апа-сеңелләренең  һәркайсына карата аерым  мөгамәләсен, баланың ничә яшьтә булуын,  ата-ананың  әхлакый һәм башка шәхси сыйфатларын, ата-ана белән бала арасындагы мөнәсәбәтләрне, бала тәрбияләү һәм үстерү өчен шартлар тудыру мөмкинлеген  (ата-ананың эшчәнлек төрен, эш режимын, матди һәм гаилә хәлен һ.б.) исәпкә ала. Балаларның яшәү урынын билгеләү турындагы суд карары законлы көченә кергәнчегә кадәр чорга аларның яшәү урынын билгеләү Россия Федерациясе Гаилә кодексының 65 статьясы нигезендә гамәлгә ашырыла. (6 өлеш 2011 елның                    24 сентябрендәге 61-ТРЗ номерлы Татарстан Республикасы Законы редакциясендә)
7. Ата-ана хокукларын гамәлгә ашырганда, ата-аналарның (аларны алмаштыручы затларның) гаиләгә медицина, психологик, педагогик, юридик, социаль ярдәм күрсәтелүдә ярдәм алырга хокуклары бар. Әлеге ярдәмне күрсәткәндә булышлык итү шартлары һәм тәртибе социаль хезмәт күрсәтү турында Россия Федерациясе законнары белән билгеләнә. (7 өлеш 2014 елның 11 апрелендәге 24-ТРЗ номерлы Татарстан Республикасы Законы белән кертелде)  

57 статья. Баладан аерым яшәүче ата яисә ананың ата-ана хокукларын гамәлгә ашыруы 

1. Баладан аерым яшәүче ата яисә ана  бала белән аралашу хокукына, аны тәрбияләүдә һәм  баланың  белем  алу мәсьәләләрен хәл итүдә катнашу хокукына ия. 

2. Бала белән яшәүче ата яисә ана  балага икенче як белән аралашу өчен, әгәр мондый аралашу  баланың  физик һәм психик сәламәтлегенә,  аның әхлакый үсешенә зыян китермәсә, каршылык күрсәтмәскә тиеш. 

3. Ата-ана баладан аерым яшәүче атаның яисә ананың ата-ана хокукларын гамәлгә ашыру тәртибе турында  язма рәвештә килешү төзергә хокуклы. 

4. Әгәр  ата-ана килешә алмаса, бәхәс  ата-ана (аларның берсе) таләбе буенча опека һәм попечительлек  органы катнашында суд тарафыннан хәл ителә. Суд карары законлы көченә кергәнчегә кадәр чорга ата-ана хокукларын үтәү тәртибен билгеләү Россия Федерациясе Гаилә кодексының 66 статьясы нигезендә гамәлгә ашырыла. (4 өлеш 2011 елның 24 сентябрендәге 61-ТРЗ номерлы Татарстан Республикасы Законы редакциясендә) 

5. Суд карары үтәлмәгәндә, гаепле атага яисә анага карата административ хокук бозулар турындагы законнарда һәм башкару эшчәнлеге хакындагы законнарда каралган чаралар күрелә. Суд карары  явыз ниятләр белән үтәлмәгәндә,  баладан аерым яшәүче  ата яисә ана таләбе буенча  бала аңа суд карары буенча, бала мәнфәгатьләреннән чыгып һәм бала фикерен исәпкә алып, законнар нигезендә бирелергә мөмкин. (5 өлеш 2016 елның 7 маендагы 33-ТРЗ номерлы Татарстан Республикасы Законы редакциясендә)
6. Баладан аерым яшәүче ата яисә ана мәгариф оешмаларыннан, медицина оешмаларыннан, социаль хезмәт күрсәтү оешмаларыннан һәм башка шундый оешмалардан үз баласы турында мәгълүмат алырга хокуклы. Ата-ана ягыннан баланың гомере һәм сәламәтлеге өчен  куркыныч янаган очракта гына мәгълүмат бирүдән баш тартырга мөмкин. Мәгълүмат бирүдән баш тартуга карата суд тәртибендә  дәгъва белдерелергә  мөмкин. (6 өлеш 2014 елның 11 апрелендәге 24-ТРЗ номерлы, 2016 елның 7 маендагы 33-ТРЗ номерлы, 2017 елның 5 июлендәге 44-ТРЗ номерлы Татарстан Республикасы законнары редакциясендә)
58 статья. Бабасының, әбисенең, абый-энеләренең, апа-сеңелләренең һәм башка туганнарының бала белән аралашу хокукы

1. Бабай, әби, абый-энеләр, апа-сеңелләр һәм башка туганнар бала белән аралашырга хокуклы. 

2. Ата-ана (аларның берсе) балага якын туганнар белән аралашу   мөмкинлеге бирүдән баш тарткан очракта,  опека һәм попечительлек органы  ата-ананың (аларның берсенең) әлеге аралашуга каршылык күрсәтүен булдырмаска тиеш. 

3. Әгәр ата-ана (аларның берсе)  опека һәм попечительлек  органы   карарына  буйсынмаса, баланың якын туганнары йә опека һәм попечительлек органы бала белән аралашуга каршылыкларны бетерү турындагы дәгъва белән судка  мөрәҗәгать итәргә хокуклы. Суд бәхәсне бала мәнфәгатьләреннән чыгып һәм бала фикерен исәпкә алып хәл итә. 

4. Суд карары үтәлмәгән очракта  гаепле атага яки анага карата  административ хокук бозулар турындагы законнарда һәм башкару эшчәнлеге хакындагы законнарда каралган чаралар күрелә. (4 өлеш 2016 елның 7 маендагы 33-ТРЗ номерлы Татарстан Республикасы Законы редакциясендә)
59 статья.  Ата-ана хокукларын яклау 

1.  Законга яисә  суд карарына каршы килеп  үзендә  баланы тоткарлаган  теләсә кайсы заттан  ата-ана баланы  кире кайтаруны таләп итәргә хокуклы.  Бәхәс килеп чыккан очракта, ата-ана үз хокукларын яклау өчен судка мөрәҗәгать итәргә хокуклы. 

2. Әгәр суд ата-ананың да, үзендә бала тоткан затның да баланы тиешенчә тәрбияли  һәм үстерә алырлык хәлдә булмавын  билгеләсә,  суд баланы опека һәм попечительлек органы карамагына тапшыра. 

60 статья. Ата-ана хокукларыннан мәхрүм итү 

1. Ата-ана (аларның берсе) түбәндәге очракларда ата-ана хокукларыннан мәхрүм ителергә мөмкин, әгәр алар: 

1) ата-ана бурычларын үтәүдән  читләшсәләр,  шул исәптән  алимент түләүдән явызларча читләшсәләр; 

2) үз баласын  бала тудыру йортыннан (бүлегеннән)  йә  башка медицина оешмасыннан, мәгариф оешмасыннан, социаль хезмәт күрсәтү оешмасыннан яисә башка  шундый оешмалардан алудан мөһим сәбәпләрсез баш тартсалар; (1 өлешнең 2 пункты 2014 елның 11 апрелендәге 24-ТРЗ номерлы, 2016 елның 7 маендагы        33-ТРЗ номерлы, 2017 елның 5 июлендәге 44-ТРЗ номерлы Татарстан Республикасы законнары редакциясендә)
3) ата-ана хокукларыннан  явыз ниятләрдә файдалансалар; 

4) балалар белән  кырыс  мөгамәләдә булсалар, шул исәптән  аларга карата  физик яисә психик көч куллансалар, аларның җенси кагылгысызлыгына  янасалар; 

5) алкоголизм яисә  наркомания  белән авырсалар;

6) үз балаларының, балаларның атасының йә анасының, иренең йә хатынының, шул исәптән балаларның атасы йә анасы булмаган иренең йә хатынының гомеренә яисә сәламәтлегенә каршы йә гаиләнең башка әгъзасының гомеренә яисә сәламәтлегенә каршы белә торып җинаять кылсалар. (1 өлешнең 6 пункты 2016 елның 7 маендагы 33-ТРЗ номерлы Татарстан Республикасы Законы редакциясендә) 

2. Ата-ана хокукларыннан мәхрүм итү федераль законнарда билгеләнгән тәртиптә гамәлгә ашырыла.

61 статья.  Ата-ана хокукларыннан мәхрүм итү нәтиҗәләре

1. Ата-ана хокукларыннан мәхрүм ителгән ата-ана үз баласына карата туганлык фактына нигезләнгән барлык хокукларны,  шул исәптән аннан матди ярдәм алу хокукын, шулай ук балалы гражданнар өчен  билгеләнгән  ташламаларга һәм дәүләт пособиеләренә хокукын югалта. 

2. Ата-ана хокукларыннан мәхрүм итү ата-ананы үз баласын матди карап тору бурычыннан азат итми. 

3. Баланың һәм ата-ана хокукларыннан мәхрүм ителгән ата-ананың (аларның берсенең) алга таба бергә яшәү мәсьәләсе торак законнарында билгеләнгән тәртиптә суд тарафыннан хәл ителә. 
4. Ата-анасы (аларның берсе) ата-ана хокукларыннан  мәхрүм ителгән  баланың торак урынга  милекчелек хокукы  яисә торак урыннан файдалану хокукы, шулай ук  ата-анасы  һәм башка туганнары белән туганлык фактына нигезләнгән  мөлкәти хокуклары, шул исәптән мирас алу хокукы  сакланып кала.  

5. Баланы атада йә анада калдырып булмаганда яисә  аларның икесе дә ата-ана хокукларыннан мәхрүм ителгән очракта, бала  опека һәм попечительлек органы  карамагына тапшырыла. 

6.  Ата-ана (аларның берсе) ата-ана хокукларыннан мәхрүм ителгән очракта,  баланы уллыкка алу  ата-ананың (аларның берсенең)  ата-ана хокукларыннан мәхрүм ителүе турында  суд карары чыгарылган көннән алып кимендә алты ай  узгач кына рөхсәт ителә. 

62 статья. Ата-ана хокукларын кире кайтару

1. Ата-ана үзенең тәртибен, яшәү рәвешен һәм (яисә)  бала тәрбияләүгә мөнәсәбәтен  үзгәрткән очракларда  ата-ананың (аларның берсенең) хокуклы  кире кайтарылырга  мөмкин. 

2. Ата-ананың хокукларын кире кайтару федераль законнарда билгеләнгән тәртиптә гамәлгә ашырыла.

63 статья. Ата-ана хокукларын чикләү 

Ата-ана хокукларын чикләү (ата-анадан (аларның берсеннән) баланы ата-ана хокукларыннан мәхрүм итмичә тартып алу) федераль законнарда билгеләнгән тәртиптә гамәлгә ашырыла.

64 статья.  Ата-ана хокукларын чикләү нәтиҗәләре 

1. Суд тарафыннан  ата-ана хокуклары чикләнгән ата-ана  баланы  шәхсән тәрбияләү хокукын, шулай ук  балалы гражданнар өчен билгеләнгән  ташламаларга  һәм дәүләт пособиеләренә хокукларын югалта. 

2. Ата-ана хокукларын чикләү  ата-ананы  баланы матди карап тору  бурычыннан азат итми. 

3.  Ата-анасы (аларның берсе) ата-ана хокукларыннан  мәхрүм ителгән  баланың торак урынга  милекчелек  хокукы  яисә торак урыннан файдалану хокукы сакланып кала, шулай ук  ата-анасы һәм башка туганнары белән туганлык фактына нигезләнгән  мөлкәти хокуклары, шул исәптән мирас алу хокукы,  сакланып кала.

4. Ата-ананың икесенең дә ата-ана хокуклары чикләнгән очракта бала  опека һәм попечительлек органы карамагына тапшырыла. 

65 статья. Атасының йә анасының ата-ана хокуклары суд тарафыннан чикләнгән баланың атасы йә анасы белән аралашуы (статья 2016 елның 7 маендагы 33-ТРЗ номерлы Татарстан Республикасы Законы редакциясендә)
Ата-ана хокуклары суд тарафыннан чикләнгән атасына йә анасына бала белән аралашу, әгәр балага зарарлы йогынты ясалмаса, рөхсәт ителергә мөмкин. Атасының йә анасының бала белән аралашуы опека һәм попечительлек органы ризалыгы белән йә ата-ана хокукларыннан мәхрүм ителмәгән яисә ата-ана хокуклары чикләнмәгән атасы йә анасы, опекун (попечитель), баланы тәрбиягә алган ата-ана яисә бала тора торган оешма администрациясе ризалыгы белән рөхсәт ителә.
66 статья. Ата-ана хокукларын чикләүне юкка чыгару 

Ата-ана хокукларын чикләүне һәм ата-ана хокукларын чикләү нәтиҗәләрен юкка чыгару федераль законнарда билгеләнгән тәртиптә гамәлгә ашырыла.

67 статья. Гомеренә яисә сәламәтлегенә турыдан-туры куркыныч янаган  баланы аерып алу 

1. Баланың гомеренә яисә сәламәтлегенә турыдан-туры куркыныч янаганда опека һәм попечительлек органы  баланы  ата-анадан (аларның берсеннән) яисә  ул тәрбияләнә торган башка затлардан  кичекмәстән аерып алырга хокуклы. 

2. Баланы кичекмәстән аерып алу Татарстан Республикасы башкарма хакимиятенең мәгариф өлкәсендә дәүләт идарәсен гамәлгә ашыручы органының тиешле акты йә, федераль законнар нигезендә Татарстан Республикасы законы белән җирле үзидарә органнарына опека һәм попечительлек буенча вәкаләтләр бирелгән очракта, муниципаль берәмлек башлыгы акты нигезендә опека һәм попечительлек органы тарафыннан башкарыла. (2 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)

3. Баланы аерып алганда опека һәм попечительлек органы кичекмәстән прокурорга хәбәр итәргә, баланы вакытлыча урнаштырырга һәм Татарстан Республикасы башкарма хакимиятенең мәгариф өлкәсендә дәүләт идарәсен гамәлгә ашыручы органы йә, федераль  законнар нигезендә Татарстан Республикасы законы белән җирле үзидарә органнарына опека һәм попечительлек буенча вәкаләтләр бирелгән очракта, муниципаль берәмлек башлыгы баланы аерып алу турында акт чыгарганнан соң  җиде көн эчендә  ата-ананы  ата-ана хокукларыннан  мәхрүм итү яисә аларның ата-ана хокукларын  чикләү турында дәгъва белән судка мөрәҗәгать итәргә тиеш. (3 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)

68 статья. Балаларны тәрбияләүгә бәйле бәхәсләр судта  каралганда опека һәм попечительлек органының катнашуы 

1. Балаларны  тәрбияләүгә бәйле бәхәсләр судта каралганда, дәгъваның  баланы яклап кем тарафыннан бирелүенә карамастан,  эшне карауга  опека һәм попечительлек органы җәлеп ителергә тиеш. 

2. Опека һәм попечительлек органы баланың һәм аны тәрбияләүгә  дәгъва кылучы затның (затларның)  тормыш шартларын  тикшерергә һәм  судка  тикшерү актын һәм бәхәснең асылы буенча шуңа нигезләнгән бәяләмәне  тапшырырга тиеш. 

69 статья. Балаларны тәрбияләүгә  бәйле эшләр буенча суд карарларын үтәү 

Балаларны тәрбияләүгә бәйле эшләр буенча суд карарларын үтәү  суд үтәтүчесе тарафыннан башкару эшчәнлеге турындагы законнарда билгеләнгән тәртиптә гамәлгә ашырыла. (2016 елның 7 маендагы 33-ТРЗ номерлы Татарстан Республикасы Законы редакциясендә)
V КИСӘК

ГАИЛӘ ӘГЪЗАЛАРЫНЫҢ  АЛИМЕНТ ЙӨКЛӘМӘЛӘРЕ

13 бүлек. Ата-аналарның һәм балаларның  алимент йөкләмәләре

70 статья. Балигъ булмаган балаларны матди карап тору  буенча ата-аналарның бурычлары 

1. Ата-аналар үзләренең балигъ булмаган балаларын матди карап торырга  тиеш.  Балигъ булмаган балаларны матди карап тору  тәртибе һәм рәвеше ата-аналар тарафыннан мөстәкыйль билгеләнә. 

2. Ата-аналар үзләренең  балигъ булмаган балаларын  матди карап тору  турында  әлеге Кодексның 16 бүлеге нигезендә  килешү (алимент түләү турында килешү)  төзергә хокуклы. 

3. Ата-аналар үзләренең балигъ булмаган балаларын матди карап торуда катнашмаган очракта,  балигъ булмаган балаларны матди карап тору  өчен акча  (алимент) ата-аналардан суд тәртибендә алына. 

4.  Алимент түләү турында  ата һәм ана арасында килешү булмаса һәм алар балигъ булмаган балаларын матди  карап торуда катнашмасалар  һәм  судка дәгъва  белдерелмәсә,  опека һәм попечительлек органы  балигъ булмаган балаларына  алимент  түләтү турында ата-анага  (аларның берсенә) дәгъва   белдерергә хокуклы.      

71 статья. Балигъ булмаган балаларга  суд тәртибендә  түләтелә торган алимент күләме 

Алимент  түләү турында килешү булмаганда,  балигъ булмаган балаларга  алимент  аларның ата-аналарыннан Россия Федерациясе Гаилә кодексында билгеләнгән күләмнәрдә суд аша  түләтелә.

72 статья. Балигъ булмаган балалар өчен  алимент тотыла торган хезмәт хакының һәм (яисә)  башка керемнең төрләре

Ата-аналарның  рубльдә  һәм (яисә) чит ил валютасында ала торган  һәм  шулардан балигъ булмаган балалар өчен суд аша алимент тотып калына торган хезмәт хакының яисә башка  керемнең төрләре   Россия Федерациясе Хөкүмәте тарафыннан билгеләнә. 

73 статья. Балигъ булмаган балалар өчен  алиментны бары тик акчалата  гына түләтү 

Балигъ булмаган балалар өчен алиментны бары тик акчалата гына түләтү Россия Федерациясе Гаилә кодексында билгеләнгән тәртиптә гамәлгә ашырыла.

74 статья. Ата-ана тәрбиясеннән мәхрүм калган балалар өчен алимент түләтү һәм аннан файдалану 

1. Ата-ана тәрбиясеннән  мәхрүм калган балалар өчен алимент Россия Федерациясе Гаилә кодексы, әлеге Кодекс нигезендә түләтелә һәм  балаларның опекунына (попечителенә) яисә аларны  тәрбиягә алган ата-анага түләнә. 

2. Ата-ана тәрбиясеннән мәхрүм калган һәм мәгариф оешмаларындагы, медицина оешмаларындагы, социаль хезмәт күрсәтү оешмаларындагы һәм башка шундый оешмалардагы  балалар өчен  ата-анадан түләтелә торган алимент  шушы  оешмалар счетларына күчерелә, анда һәр бала буенча аерым исәпкә алына. (2 өлеш 2014 елның 11 апрелендәге 24-ТРЗ номерлы, 2016 елның 7 маендагы 33-ТРЗ номерлы, 2017 елның 5 июлендәге 44-ТРЗ номерлы Татарстан Республикасы законнары редакциясендә)

3. Күрсәтелгән оешмалар бу суммаларны банкларга урнаштырырга хокуклы.  Кергән алимент  суммалары  әйләнешеннән  керемнең илле проценты   шул  оешмаларда балаларны  тоту өчен файдаланыла. Бала әлеге учреждениедән киткән очракта, аңа  алынган алимент суммасы  һәм аның әйләнешеннән кергән керемнең илле проценты күрсәтелгән акчалар, аларның суммасына капиталлаштырылган (исәпләнгән) процентларны да кертеп, Россия Федерациясе банкларында физик затлар кертемнәренең мәҗбүри иминият системасында иминләштерелгән һәм бер банк счетындагы яисә счетларындагы акчаларның җыелма күләме “Россия Федерациясе банкларында кертемнәрне иминләштерү турында” 2003 елның             23 декабрендәге 177-ФЗ номерлы Федераль законда кертемнәр буенча каралган каплау күләменнән артмаса, банкта яисә банкларда бала исеменә ачылган счетка яисә счетларга күчерелә. (3 өлеш 2015 елның 9 октябрендәге 78-ТРЗ номерлы, 2018 елның 30 ноябрендәге 91-ТРЗ номерлы Татарстан Республикасы законнары редакциясендә)

75 статья. Хезмәткә сәләтсез балигъ булган балаларның алиментка хокукы

1. Ата-аналар  үзләренең хезмәткә сәләтсез, ярдәмгә мохтаҗ балигъ булган балаларын карарга тиеш. 

2. Алимент түләү турында килешү булмаганда, хезмәткә сәләтсез балигъ булган балалар өчен алимент күләме бары тик акчалата суммада  суд тарафыннан билгеләнә, ул,  якларның матди һәм гаилә хәлен, игътибарга лаек башка мәнфәгатьләрен исәпкә алып, ай саен түләнергә тиеш. 

76 статья. Балаларга өстәмә чыгымнар тотуда  ата-ананың катнашуы 

1. Килешү булмаса һәм  гадәттән тыш хәлләр булган  очракларда (балигъ булмаган балалар яисә  хезмәткә сәләтсез ярдәмгә мохтаҗ  балигъ  булган балалар каты авырганда, гарипләнгәндә, аларны карап торган өчен түләргә кирәк булганда, даими яшәү өчен яраклы торак урын булмаганда һәм башка очракларда) ата-ананың һәркайсы суд тарафыннан әлеге хәлләргә бәйле өстәмә чыгымнар тотуда  катнашу өчен җәлеп ителергә мөмкин. (1 өлеш 2020 елның 28 мартындагы 13-ТРЗ номерлы Татарстан Республикасы Законы редакциясендә)

2. Ата-ананың өстәмә чыгымнар  тотуда катнашу тәртибе  һәм мондый чыгымнарның күләме, ата-ананың  һәм балаларның матди һәм гаилә хәленнән һәм якларның игътибарга лаек башка мәнфәгатьләреннән чыгып,  ай саен бары тик акчалата гына түләнергә тиешле  суммада  билгеләнә. 
77 статья. Ата-ананы матди карап тору буенча  балигъ балаларның бурычлары 

1. Хезмәткә сәләтле балигъ булган балалар үзләренең  хезмәткә сәләтсез ярдәмгә мохтаҗ ата-аналарын карарга һәм алар турында кайгыртырга тиеш. 

2. Алимент түләү турында килешү булмаганда хезмәткә сәләтсез ярдәмгә мохтаҗ ата-ана өчен алимент  хезмәткә сәләтле балигъ балалардан суд тәртибендә түләтелә. 

3. Һәр баладан  түләтелергә тиешле алимент күләме, ата-ананың һәм балаларның  матди һәм гаилә хәленнән һәм  якларның  игътибарга лаек башка мәнфәгатьләреннән чыгып, ай саен бары тик акчалата гына түләнергә тиешле суммада билгеләнә. 

4. Алимент күләмен билгеләгәндә суд, таләпнең барлык балаларга  яисә аларның берсенә яки берничәсенә белдерелгән булуына бәйсез рәвештә, әлеге  атаның яисә ананың  хезмәткә сәләтле балигъ барлык балаларын  исәпкә алырга   хокуклы.

5. Әгәр суд ата-ананың  ата-ана  бурычларын үтәүдән читләшкән булуын  ачыкласа, балалар хезмәткә сәләтсез ярдәмгә мохтаҗ ата-аналарын карау бурычыннан азат ителергә мөмкин. 

6. Балалар ата-ана хокукларыннан мәхрүм ителгән ата-анага алимент түләүдән азат ителәләр. 

78 статья.  Балигъ  балаларның ата-анага өстәмә чыгымнар тотуда  катнашуы 

1. Балигъ балалар хезмәткә сәләтсез ата-анасы турында кайгыртмасалар һәм  гадәттән тыш хәлләр  булган очракларда (ата-ана каты авырганда, гарипләнгәндә, аларны читтәгеләр карап торган  өчен түләргә кирәк булганда һәм башка очракларда)   балигъ булган балалар суд тарафыннан әлеге хәлләргә бәйле  өстәмә чыгымнар  тотуда катнашу өчен  җәлеп ителергә мөмкин. 
2. Балигъ булган һәр баланың өстәмә чыгымнар тоту тәртибе  һәм мондый чыгымнарның күләме федераль законнар нигезендә суд  тарафыннан билгеләнә.

3. Өстәмә чыгымнар тоту тәртибе һәм мондый чыгымнарның күләме яклар килешүе белән билгеләнергә мөмкин.

14 бүлек. Ир белән хатынның һәм элеккеге ир белән хатынның   алимент түләү  йөкләмәләре

79 статья. Ир белән хатынның бер-берсен матди карап тору бурычлары 

1. Ир   белән  хатын   бер-берсенә   матди ярдәм  итәргә  тиеш.

2. Мондый ярдәмнән баш тарткан һәм алимент түләү турында ир белән хатын  арасында килешү булмаган очракта, матди мөмкинлеге булган ирдән йә хатыннан суд тәртибендә алимент түләүне таләп итү хокукына түбәндәгеләр ия: 

1) хезмәткә сәләтсез ярдәмгә мохтаҗ ир йә хатын; 

2) йөклелек чорында ир хатыны;

3) уртак бала туган көннән алып өч ел дәвамында фактта аны карап торучы ир йә хатын; 

4) уртак инвалид баланы аңа унсигез яше тулганчы карап торучы яисә балачактан I төркем инвалид уртак баланы фактта карап торучы ярдәмгә мохтаҗ ир йә хатын.
(2 өлеш 2023 елның 29 сентябрендәге  92-ТРЗ номерлы Татарстан Республикасы Законы редакциясендә)

  80 статья.  Никахны өзгәннән соң  ир йә хатынның  алимент алу хокукы
1. Матди мөмкинлеге булган элеккеге ирдән йә хатыннан суд тәртибендә  алимент түләүне таләп итү хокукына түбәндәгеләр ия: 
1) никахта торганда барлыкка килгән йөклелек чорында элеккеге ир хатыны;
2) уртак бала туган көннән алып өч ел дәвамында фактта аны карап торучы элеккеге ир йә хатын; 

3) уртак инвалид баланы аңа унсигез яше тулганчы фактта карап торучы яисә балачактан I төркем инвалид уртак баланы фактта карап торучы ярдәмгә мохтаҗ элеккеге ир йә хатын; 

4) никах өзелгәнче яисә никах өзелү вакытыннан бер ел дәвамында хезмәткә сәләтсез булып калган ярдәмгә мохтаҗ элеккеге ир йә хатын; 

5) никахлары өзелгәннән соң биш елдан соңрак булмаган вакыт эчендә пенсия яшенә җиткән ярдәмгә мохтаҗ элеккеге ир йә хатын, әгәр ир белән хатын озак вакыт никахта торса.
(1 өлеш 2023 елның 29 сентябрендәге  92-ТРЗ номерлы Татарстан Республикасы Законы редакциясендә)

2. Никах өзелгәннән соң   элеккеге иргә йә хатынга алимент күләме һәм аны бирү тәртибе элеккеге ир белән хатын арасындагы килешү белән  билгеләнергә  мөмкин. 

81 статья. Ир йә хатынга һәм элеккеге ир йә  хатынга суд тәртибендә түләтелә торган алимент күләме 

Ир белән хатын  (элеккеге ир белән хатын)  арасында алимент түләү турында килешү булмаганда,  иргә йә хатынга (элеккеге иргә йә  хатынга) суд тәртибендә  түләтелә торган алимент күләме Россия Федерациясе Гаилә кодексы нигезендә билгеләнә.
82 статья. Ир йә хатынны хатынын яисә ирен  матди карап тору  вазыйфасыннан  азат итү яисә бу вазыйфаның вакытын чикләү 

Ир йә хатынны хезмәткә сәләтсез ярдәмгә мохтаҗ хатынын йә ирен  матди карап тору  вазыйфасыннан азат итү яисә бу  вазыйфаны никах чорында да, шулай ук никахны өзгәннән соң да билгеле бер вакыт белән чикләү Россия  Федерациясе Гаилә кодексы нигезендә суд тарафыннан гамәлгә ашырыла.

15 бүлек. Башка гаилә әгъзаларының  алимент түләү йөкләмәләре

83 статья. Абый-энеләрнең һәм  апа-сеңелләрнең  үзләренең балигъ булмаган  һәм хезмәткә сәләтсез балигъ булган абый-энеләрен һәм апа-сеңелләрен  матди карап тору  бурычлары 

Ярдәмгә мохтаҗ балигъ булмаган абый-энеләр һәм апа-сеңелләр,  үз ата-аналарыннан матди ярдәм алу мөмкинлеге булмаган очракта,  үзләренең хезмәткә сәләтле  балигъ яшьтәге, матди мөмкинлеге булган абый-энеләреннән һәм  апа-сеңелләреннән  суд тәртибендә  алимент  алырга хокуклы. Хезмәткә сәләтсез ярдәмгә мохтаҗ балигъ булган абый-энеләргә һәм апа-сеңелләргә дә, әгәр алар  үзләренең хезмәткә сәләтле  балигъ булган балаларыннан, ирләреннән  йә хатыннарыннан (элеккеге  ирләреннән йә  хатыннарыннан)  яисә ата-аналарыннан матди ярдәм ала алмасалар, шундый ук хокук бирелә. 

84 статья. Бабайның һәм әбинең  оныкларын матди карап тору бурычлары 

Ярдәмгә мохтаҗ балигъ булмаган оныклар,  үз ата-аналарыннан  матди ярдәм алу мөмкинлеге  булмаган очракта, матди мөмкинлеге  булган үз бабасыннан яисә  әбисеннән суд тәртибендә  алимент алырга хокуклы.  Хезмәткә сәләтсез  ярдәмгә мохтаҗ балигъ булган оныкларга да, әгәр алар  үзләренең ирләреннән  йә хатыннарыннан (элеккеге ирләреннән йә хатыннарыннан) яисә  ата-аналарыннан  матди ярдәм ала алмасалар, шундый ук  хокук бирелә.

85 статья. Оныкларның бабаларын һәм  әбиләрен матди карап тору бурычлары 

Хезмәткә сәләтсез ярдәмгә мохтаҗ бабай һәм әби, үзләренең  хезмәткә сәләтле балигъ булган балаларыннан яисә иреннән йә хатыныннан  (элекке иреннән йә хатыныннан) матди ярдәм  алу  мөмкинлеге булмаган очракта, үзләренең хезмәткә сәләтле балигъ яшьтәге, матди мөмкинлеге булган оныкларыннан суд тәртибендә алимент алырга хокуклы. 

86 статья. Тәрбияләнүчеләрнең факттагы үз тәрбиячеләрен  матди карап тору бурычлары 

1. Балигъ булмаган  балаларын фактта тәрбияләүче һәм матди карап торучы хезмәткә  сәләтсез ярдәмгә мохтаҗ затлар, әгәр алар үзләренең хезмәткә  сәләтле балигъ булган балаларыннан яисә ирләреннән  йә хатыннарыннан (элеккеге ирләреннән йә хатыннарыннан) матди ярдәм ала алмасалар, үзләренең хезмәткә сәләтле балигъ булган яшькә җиткән тәрбияләнүчеләреннән матди карап торуны суд тәртибендә таләп итәргә хокуклы. 

2. Әлеге статьяның 1 өлешендә каралган бурычлар опекада яисә попечительдә  торган  затларга яисә тәрбиягә алган гаиләләрдә торган затларга йөкләнми. 

3. Тәрбияләнүчеләрне факттагы үз тәрбиячеләрен матди карап тору бурычыннан азат итү Россия Федерациясе Гаилә кодексында билгеләнгән тәртиптә гамәлгә ашырыла.  

87 статья. Үги улларның һәм үги кызларның  үги атасын һәм үги анасын матди карап тору бурычлары 

1. Үзләренең үги улларын  яисә үги кызларын тәрбияләүче  һәм матди карап торучы  хезмәткә сәләтсез ярдәмгә мохтаҗ үги ата һәм  үги ана, әгәр алар хезмәткә сәләтле балигъ булган балаларыннан яисә ирләреннән йә хатыннарыннан (элеккеге ирләреннән йә хатыннарыннан)  матди ярдәм  ала алмасалар, хезмәткә сәләтле балигъ яшьтәге,  матди мөмкинлеге булган  үги улларыннан яисә  үги кызларыннан матди карап торуны суд тәртибендә таләп итәргә хокуклы. 

2. Үги  улларны һәм үги кызларны үги атаны яисә үги ананы матди карап тору бурычыннан азат итү Россия Федерациясе Гаилә кодексында билгеләнгән тәртиптә гамәлгә ашырыла. 

88 статья. Суд тәртибендә башка гаилә әгъзаларына алына торган  алимент  күләме 

1. Әлеге Кодексның 83–87 статьяларында күрсәтелгән  затларга  алимент түләү күләме һәм тәртибе яклар килешүе белән билгеләнергә мөмкин. 

2. Яклар килешүе булмаганда,  суд тәртибендә алына торган алимент күләме Россия Федерациясе Гаилә кодексы нигезендә билгеләнә.

16 бүлек. Алимент түләү турында килешү
89 статья. Алимент түләү турында килешү төзү
Алимент түләү  (алимент күләме, шартлары һәм  түләү тәртибе) турында килешү алимент түләргә тиешле зат белән аны алучы зат арасында төзелә, ә алимент  түләргә тиешле зат һәм (яисә)  алимент  алучы  хокуктан файдалануга  сәләтсез булганда,  аларның законлы вәкилләре арасында төзелә.  Хокуктан файдалануга сәләте  чикләнгән затлар алимент түләү  турындагы килешүне аларның законлы вәкилләре ризалыгы белән төзиләр.
90 статья. Алимент түләү турында килешүнең рәвеше 

1. Алимент түләү турында    килешү  язма рәвештә төзелә һәм нотариаль таныкланырга тиеш. 

2. Алимент түләү турында килешүнең  законда билгеләнгән рәвешен үтәмәү  Россия Федерациясе Граждан кодексында нотариаль рәвешне үтәмичә башкарган алыш-биреш өчен каралган нәтиҗәләргә китерә.

91 статья.  Алимент түләү турындагы килешүне төзү, үтәү, үзгәртү, өзү һәм гамәлгә яраксыз дип тану тәртибе 

1. Алимент түләү турындагы килешүне төзүгә, үтәүгә, өзүгә һәм гамәлгә яраксыз дип тануга  карата  Россия Федерациясе Граждан кодексының  граждан-хокук  алыш-бирешләрен төзүне, үтәүне, өзүне һәм гамәлгә яраксыз дип тануны  җайга сала торган  нормалары кулланыла. 

2. Алимент түләү турында килешү  якларның үзара  ризалыгы белән  теләсә кайсы вакытта үзгәртелергә яисә өзелергә мөмкин. 

3. Алимент түләү турындагы килешүне үзгәртү яисә өзү  алимент түләү турындагы  килешү  рәвешендә   кебек үк башкарылырга тиеш.

4. Алимент түләү турындагы килешүне үтәүдән  бер яклы  гына баш тарту яисә  аның шартларын бер яклы гына үзгәртү рөхсәт ителми. 

5. Якларның  матди яисә гаилә хәле  шактый үзгәргәндә һәм  алимент түләү турындагы килешүне үзгәртү яисә өзү  хакында  килешүгә ирешмәгәндә, кызыксынучы зат  әлеге килешүне үзгәртү яисә өзү турындагы   дәгъва белән судка мөрәҗәгать итәргә хокуклы.
92 статья. Алимент алучының мәнфәгатьләрен боза торган  алимент  түләү турындагы килешүне  гамәлгә яраксыз дип тану 

Алимент түләү турындагы килешү Россия Федерациясе Гаилә кодексында билгеләнгән тәртиптә гамәлгә яраксыз дип танылырга мөмкин. 

 93 статья. Алимент түләү турындагы килешү буенча түләнә торган алимент  күләме 

1. Алимент түләү турындагы килешү буенча түләнә  торган  алимент  күләме  шул килешүдә яклар тарафыннан билгеләнә. 

2. Балигъ булмаган яшьтәге балаларга алимент түләү турындагы килешү буенча  билгеләнә торган  алимент күләме  суд тәртибендә  алырга мөмкин булган  алимент күләменнән түбәнрәк була алмый. 

94 статья. Алимент түләү турындагы килешү буенча  алимент түләү  ысуллары һәм тәртибе 

1. Алимент түләү турындагы килешү буенча  алимент түләү  ысуллары һәм тәртибе  шул килешүдә билгеләнә. 

2. Алимент аны  түләргә тиешле затның  хезмәт хакына  һәм (яисә) башка кеременә  карата өлешләп;     даими рәвештә түләнә торган  акчалата суммада;  бер мәртәбә түләнә торган  акчалата суммада;  мөлкәт бирү юлы белән, шулай ук  килешү нигезендә ирешелгән башка ысуллар белән түләнергә мөмкин. 

3. Алимент түләү турындагы килешүдә  алимент түләүнең  берничә ысулы  күздә тотылырга мөмкин. 

95 статья. Алимент түләү турындагы килешү буенча түләнә торган  алимент  күләмен индексацияләү 

Алимент түләү турындагы килешү буенча түләнә торган алимент  күләмен индексацияләү шушы килешү нигезендә башкарыла. Әгәр алимент түләү турындагы килешүдә  индексацияләү тәртибе каралмаган булса,  индексация  әлеге Кодексның 105  статьясы нигезендә башкарыла.

17 бүлек. Алимент  түләү һәм  түләтү тәртибе

96 статья.  Алимент сорап мөрәҗәгать итү тәртибе һәм сроклары

1. Алимент түләү турында килешү булмаганда, алимент алуга хокукы булган затлар, алимент алу хокукы барлыкка килү вакытының срогы узуга бәйсез рәвештә, алимент түләтү турындагы гариза белән судка мөрәҗәгать итәргә хокуклы.

2. Алимент судка гариза белән мөрәҗәгать иткән вакыттан билгеләнә.

3.  Узган чор өчен алимент, әгәр суд үзенә мөрәҗәгать иткәнгә кадәр матди карап тору өчен акча алуга карата чаралар күрелгән, әмма алимент түләргә тиешле  затның аны түләүдән читләшүе аркасында ул алиментның алынмавын  билгеләсә, судка мөрәҗәгать итү вакытыннан алып өч ел өчен алынырга мөмкин. 
97 статья. Бәхәс суд тарафыннан хәл ителгәнче алимент түләтү 

  Бәхәс суд тарафыннан хәл ителгәнче  алимент түләтү Россия Федерациясе  Гаилә кодексы нигезендә гамәлгә ашырыла.

98 статья. Алимент тотып калу тәртибе 

1. Алимент түләү турында нотариаль таныкланган килешү нигезендә  яисә  үтәтү  кәгазе нигезендә   алимент түләргә тиешле затның эш урыны оешмасының администрациясе  алимент түләргә тиешле затның хезмәт хакыннан  һәм (яисә) башка кеременнән ай саен алимент  тотып калырга һәм   аны  алимент  түләргә  тиешле затка хезмәт хакы  һәм (яисә) башка керем  түләнә торган  көннән соң өч көннән дә соңга калмыйча алимент алучы затка  алимент түләүче зат исәбеннән түләргә яисә күчерергә тиеш. 

2. Алимент түләү турында нотариаль таныкланган килешү нигезендә алимент тотып калу мондый килешү һәм үтәтү документлары нигезендә тотып калына торган гомуми сумма алимент түләргә тиешле затның хезмәт хакының һәм (яисә) башка кеременең илле процентыннан артып киткән очракта да башкарылырга мөмкин.

99 статья. Алимент түләргә тиешле затның  эш урыны  үзгәрүе турында хәбәр итү бурычы 

1.  Суд карары яисә  алимент  түләү турында  нотариаль таныкланган  килешү  нигезендә  алимент тотып калуны башкаручы оешма администрациясе  алимент  түләтү турындагы карарны  үтәү урыны  буенча  суд үтәтүчесенә һәм  алимент алучы затка  алимент түләргә тиешле  затның эштән җибәрелүе турында, шулай ук, әгәр аңа  мәгълүм булса,  алимент  түләргә тиешле затның яңа эш яисә яшәү урыны турында  өч көн эчендә хәбәр итәргә тиеш. 

2. Алимент түләргә тиешле зат  әлеге статьяның 1 өлешендә билгеләнгән срокта  суд үтәтүчесенә һәм  алимент  алучы затка  эш яисә яшәү урыны үзгәрүе турында, ә балигъ булмаган балаларга алимент түләгәндә,   өстәмә хезмәт хакының  яисә башка кеременең булуы турында да  хәбәр итәргә тиеш. 

3. Әлеге статьяның 1 һәм 2 өлешләрендә күрсәтелгән белешмәләрне мөһим  сәбәпләрсез   хәбәр  итмәгән очракта,  моның өчен гаепле вазыйфаи  затлар һәм башка гражданнар законда билгеләнгән тәртиптә җаваплылыкка тартылалар. 

100 статья. Алимент түләргә тиешле зат мөлкәтеннән түләү алу 

1. Алимент түләү турындагы  килешүдә яисә суд карарында билгеләнгән күләмдә алимент түләтү, шулай ук  алимент  буенча бурычны түләтү алимент түләргә тиешле затның  хезмәт хакыннан һәм (яисә) бүтән кеременнән башкарыла;  хезмәт хакы һәм (яисә) башка кереме җитәрлек булмаганда,  алимент  аны түләргә тиешле затның  банклардагы  яисә  башка кредит учреждениеләрендәге счетларында саклана торган  акчаларыннан, шулай ук,  милек хокукының күчүен китереп  чыгара торган шартнамәләрдән тыш, коммерциячел һәм коммерциягә карамаган оешмаларга  шартнамәләр буенча тапшырылган  акчалардан   тотып калына. Мондый акчалар җитәрлек булмаганда,  алимент  түләргә тиешле затның  закон буенча  түләү  алынырга мөмкин дип санала торган  теләсә нинди мөлкәтеннән түләү алына. 

2. Алимент  түләргә  тиешле затның  счетларындагы  акчаларыннан һәм  аның башка мөлкәтеннән түләү алу башкару эшчәнлеге турындагы законнарда каралган тәртиптә башкарыла. (2 өлеш 2016 елның 7 маендагы 33-ТРЗ номерлы Татарстан Республикасы Законы редакциясендә)
101 статья. Алимент бурычын  билгеләү 

Алимент бурычын билгеләү Россия Федерациясе Гаилә кодексында билгеләнгән тәртиптә гамәлгә ашырыла 

102 статья. Алимент бурычын һәм (яисә) алиментларны вакытында түләмәгән өчен неустойка бурычын түләүдән азат итү (статьяның исеме 2018 елның 30 ноябрендәге 91-ТРЗ номерлы Татарстан Республикасы Законы редакциясендә)
1. Яклар килешүе буенча алимент түләгәндә алимент бурычын һәм (яисә) алиментларны вакытында түләмәгән өчен неустойка бурычын түләүдән азат итү йә алимент бурычын һәм (яисә) алиментларны вакытында түләмәгән өчен неустойка бурычын киметү, балигъ булмаган балаларга алимент түләү очракларыннан тыш, якларның үзара килешүе буенча  башкарылырга мөмкин. (1 өлеш 2018 елның                   30 ноябрендәге 91-ТРЗ номерлы Татарстан Республикасы Законы редакциясендә)
2. Алимент бурычын һәм (яисә) алиментларны вакытында түләмәгән өчен неустойка бурычын түләүдән азат итү Россия Федерациясе Гаилә кодексы нигезендә суд тарафыннан гамәлгә ашырыла. (2 өлеш 2018 елның 30 ноябрендәге 91-ТРЗ номерлы Татарстан Республикасы Законы редакциясендә)
103 статья. Алиментны вакытында түләмәгән өчен җаваплылык 

1. Алимент түләү турындагы килешү буенча алимент  түләргә тиешле затның гаебе аркасында бурыч барлыкка килгәндә, гаепле зат   әлеге килешүдә  каралган тәртиптә җаваплы була.  

2. Суд карары буенча алимент түләргә тиешле зат гаебе аркасында алимент бурычы барлыкка килгәндә,  гаепле зат Россия Федерациясе Гаилә кодексында билгеләнгән тәртиптә җаваплы була.

104 статья. Түләнмәгән алиментны түләнгән дип исәпләүнең һәм аны кабат түләтүнең  рөхсәт ителмәве 
Түләнмәгән алиментны түләнгән дип исәпләүнең һәм аны кабат түләтүнең  рөхсәт ителмәве  Россия Федерациясе  Гаилә кодексы нигезендә билгеләнә. 

105 статья. Алиментларны индексацияләү (статья 2012 елның                           15 июнендәге 38-ТРЗ номерлы Татарстан Республикасы Законы редакциясендә) 

Суд карары буенча акчалата суммада түләтелә торган алиментларны индексацияләү Россия Федерациясе Гаилә кодексының 117 статьясы нигезендә башкарыла. 

106 статья. Алимент түләргә тиешле зат даими яшәү өчен чит дәүләткә күчеп киткән очракта  алимент түләү 

1. Даими яшәү өчен чит дәүләткә күчеп киткән зат закон буенча  матди яктан ул карап торырга тиешле  гаилә әгъзалары белән  әлеге Кодексның 89, 90, 93 һәм 94 статьялары нигезендә алимент  түләү турында килешү  төзергә хокуклы. 

2. Килешүгә ирешмәгәндә, кызыксынучы зат   алиментның күләмен  акчалата суммада билгеләү турындагы һәм  алиментны  бер мәртәбә түләү турындагы яисә  алимент  исәбенә  аерым  бер мөлкәт  бирү турындагы  яки  алиментны башка ысул белән түләү турындагы таләп белән судка мөрәҗәгать итәргә хокуклы. 

107 статья.  Суд тарафыннан билгеләнгән алимент күләмен үзгәртү һәм алимент  түләүдән азат итү 

Суд тарафыннан билгеләнгән алимент  күләмен үзгәртү һәм алимент түләүдән азат итү Россия Федерациясе Гаилә кодексында билгеләнгән тәртиптә гамәлгә ашырыла.

108 статья. Алимент йөкләмәләрен туктату 

1. Алимент  түләү турындагы килешүдә билгеләнгән  алимент йөкләмәләре  якларның  берәрсе  вафат булганда,  әлеге килешүнең гамәлдә булу  срогы чыкканда яисә  әлеге килешүдә каралган башка нигезләр буенча туктатыла.  

2. Суд тәртибендә  түләтелә торган алиментны түләү түбәндәге очракларда туктатыла: 

1) бала балигъ яшькә җиткәч яисә  балигъ булмаган балалар  балигъ яшькә  җиткәнче  тулысынча хокуктан файдалануга сәләтле дип танылган очракта; 

2) матди карап тору өчен  алимент  түләнә торган бала уллыкка (кызлыкка) алынганда; 

3) алимент  алучының  хезмәткә  сәләтлелегенең торгызылуы  яисә  ярдәмгә мохтаҗлыгының туктатылуы суд тарафыннан танылганда; 

4) алимент  алучы –  хезмәткә сәләтсез   ярдәмгә мохтаҗ элеккеге ир йә хатын – бүтән зат белән никахлашканда; 

5) алимент  алучы зат  яисә алимент түләргә тиешле  зат вафат булганда. 

VI КИСӘК
АТА-АНА ТӘРБИЯСЕННӘН МӘХРҮМ КАЛГАН  БАЛАЛАРНЫ ТӘРБИЯЛӘҮ РӘВЕШЛӘРЕ

18 бүлек. Ата-ана тәрбиясеннән мәхрүм калган балаларны ачыклау һәм   урнаштыру

109 статья. Ата-ана тәрбиясеннән мәхрүм калган балаларның хокукларын  һәм мәнфәгатьләрен яклау 

1. Ата-анасы вафат булган,  ата-анасы ата-ана  хокукларыннан мәхрүм ителгән,  ата-анасының ата-ана хокуклары чикләнгән,  ата-анасы  хокуктан файдалануга сәләтсез дип танылган,  ата-анасы авырган,  ата-анасы озак вакыт   югалып торган, ата-анасы  балаларын тәрбияләүдән һәм аларның хокукларын, мәнфәгатьләрен яклаудан читләшкән очракларда,  шул исәптән  ата-анасы үз балаларын белем бирү оешмаларыннан, медицина оешмаларыннан, социаль хезмәтләр күрсәтүче оешмалардан һәм башка шундый  оешмалардан  алудан  баш  тартканда, ата-анасының гамәлләре яисә гамәл кылмаулары белән балаларның гомеренә яисә сәламәтлегенә куркыныч тудыра торган йә аларның нормаль тәрбияләнүенә һәм үсешенә тоткарлык тудыра торган шартлар барлыкка килгәндә, шулай ук  ата-ана тәрбиясе булмаган башка очракларда балаларның хокукларын һәм мәнфәгатьләрен яклау опека һәм попечительлек органнарына йөкләнә. 

2. Опека һәм попечительлек органнары ата-ана тәрбиясеннән мәхрүм калган балаларны ачыклыйлар, Россия Федерациясе Хөкүмәте вәкаләт биргән федераль башкарма хакимият органы билгеләгән тәртиптә шундый балаларның исәбен алып баралар, аларны урнаштыру турында мәсьәлә хәл ителгәнче, аларның хокукларын һәм мәнфәгатьләрен яклауны тәэмин итәләр һәм, ата-ана тәрбиясеннән мәхрүм калуның конкрет шартларыннан чыгып, ата-ана тәрбиясеннән мәхрүм калган балаларны  урнаштыру рәвешләрен сайлыйлар, шулай ук  аларны матди яктан карап тору, тәрбияләү һәм аларга белем бирү шартларын тикшереп торуны дәвам итәләр. (2 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)

3. Опека һәм попечительлек органнарыннан тыш, башка   юридик һәм физик затларның  ата-ана тәрбиясеннән мәхрүм калган балаларны  ачыклау һәм  урнаштыру эшчәнлеге рөхсәт ителми. 

4. Татарстан Республикасы башкарма хакимиятенең мәгариф өлкәсендә дәүләт идарәсен гамәлгә ашыручы органы ата-ана тәрбиясеннән мәхрүм калган балаларны Татарстан Республикасында опекага һәм попечительлеккә алу органы була.  

Федераль законнар нигезендә Татарстан Республикасы законы белән опека һәм попечительлек буенча вәкаләтләр бирелгән очракта, җирле үзидарә органнары да опека һәм попечительлек органнары була. (4 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)

5. Ата-ана тәрбиясеннән мәхрүм калган балаларны опекага һәм попечительлеккә алуны гамәлгә ашыручы опека һәм попечительлек органнарын оештыру һәм аларның эшчәнлеге  мәсьәләләре  Россия Федерациясе Гаилә кодексы, Россия Федерациясе Граждан кодексы, «Россия Федерациясе субъектларында гавами хакимият оештыруның гомуми принциплары турында» 2021 елның 21 декабрендәге 414-ФЗ номерлы Федераль закон, «Россия Федерациясендә җирле үзидарәне оештыруның гомуми принциплары турында» 2003 елның 6 октябрендәге 131-ФЗ номерлы Федераль закон, башка федераль законнар, әлеге Кодекс һәм Татарстан Республикасының башка законнары белән билгеләнә. (5 өлеш 2014 елның 11 апрелендәге 24-ТРЗ номерлы, 2022 елның 26 декабрендәге 105-ТРЗ номерлы Татарстан Республикасы законнары редакциясендә)

  110 статья. Ата-ана тәрбиясеннән мәхрүм калган балаларны ачыклау             һәм исәпкә алу 

1. Оешмаларның (мәктәпкәчә мәгариф оешмаларының, гомуми белем бирү оешмаларының, медицина оешмаларының һәм башка оешмаларның) әлеге Кодексның 109 статьясындагы 1 өлешендә күрсәтелгән балалар турында белешмәләрдән хәбәрдар булган вазыйфаи затлары һәм бүтән гражданнар бу хакта балалар фактта булган урындагы опека һәм попечительлек органнарына хәбәр итәргә тиеш. 

2. Опека һәм попечительлек органы мондый белешмәләр алган көннән алып өч эш көне дәвамында баланың яшәү шартларын тикшерүне уздырырга һәм, ата-анасының яисә туганнарының аны тәрбияләмәү факты билгеләнгәндә, баланы урнаштыру мәсьәләсе хәл ителгәнгә кадәр аның хокукларын һәм мәнфәгатьләрен яклауны тәэмин итәргә, шулай ук бу бала турында булган мәгълүматны ата-ана тәрбиясеннән мәхрүм калган балалар хакында республика белешмәләр банкында беренчел исәпкә алу һәм “Ата-ана тәрбиясеннән мәхрүм калган балалар турында дәүләт белешмәләр банкы хакында” 2001 елның 16 апрелендәге 44-ФЗ номерлы Федераль закон нигезендә ата-ана тәрбиясеннән мәхрүм калган балалар турында федераль белешмәләр банкында беренчел исәпкә алу өчен бер үк вакытта Россия Федерациясе Хөкүмәте билгели торган федераль башкарма хакимият органына җибәрү өчен Татарстан Республикасы башкарма хакимиятенең мәгариф өлкәсендә дәүләт идарәсен гамәлгә ашыручы органына җибәрергә тиеш.

3. Опека һәм попечительлек органы әлеге статьяның 1 өлешендә күрсәтелгән белешмәләр алган көннән алып бер ай дәвамында ата-ана тәрбиясеннән мәхрүм калган бала турында документлаштырылган мәгълүматны ата-ана тәрбиясеннән мәхрүм калган балалар хакында республика белешмәләр банкында исәпкә алу, баланы Татарстан Республикасы территориясендә Россия Федерациясе гражданнары гаиләсенә урнаштыруны оештыру һәм “Ата-ана тәрбиясеннән мәхрүм калган балалар турында дәүләт белешмәләр банкы хакында” 2001 елның 16 апрелендәге 44-ФЗ номерлы Федераль закон нигезендә ата-ана тәрбиясеннән мәхрүм калган балалар турында федераль белешмәләр банкында исәпкә алу өчен бер үк вакытта тиешле федераль башкарма хакимият органына җибәрү өчен Татарстан Республикасы башкарма хакимиятенең мәгариф өлкәсендә дәүләт идарәсен гамәлгә ашыручы органына җибәрергә тиеш. 

4. Ата-ана тәрбиясеннән мәхрүм калган балалар булган мәгариф оешмаларының, медицина оешмаларының, социаль хезмәтләр күрсәтүче  оешмаларның яисә шундый оешмаларның җитәкчеләре баланың гаиләгә тәрбиягә тапшырыла алуы турында үзләренә мәгълүм булган көннән алып өч эш көне дәвамында бу хакта аны гаиләгә тәрбиягә урнаштыруны оештыру өчен тиешле оешма урнашкан урындагы опека һәм попечительлек органына хәбәр итәргә тиеш.

5.  Опека һәм попечительлек органы әлеге статьяның 1 өлешендә күрсәтелгән  белешмәләр кергән көннән алып бер ай эчендә баланы урнаштыруны тәэмин итә.

6. Татарстан Республикасы башкарма хакимиятенең мәгариф өлкәсендә дәүләт идарәсен гамәлгә ашыручы органы әлеге статьяның 3 өлешендә күрсәтелгән мәгълүмат кергән көннән алып ата-ана тәрбиясеннән мәхрүм калган баланы Татарстан Республикасы территориясендә Россия Федерациясе гражданнары гаиләсенә урнаштыруны оештыра, ә мондый мөмкинлек булмаганда, әлеге статьяның 3 өлешендә күрсәтелгән мәгълүмат кергән көннән алып бер ай үткәннән соң Россия Федерациясе Хөкүмәте билгели торган федераль башкарма хакимият органы баланы Россия Федерациясе территориясендә Россия Федерациясе гражданнары гаиләсенә тәрбиягә урнаштыруда ярдәм итә.

7. Әлеге статьяның 4 – 6 өлешләрендә каралган бурычларны үтәмәгән өчен, белә торып дөрес булмаган белешмәләр биргән өчен, баланы гаиләгә тәрбиягә тапшырудан яшереп калдыруга юнәлдерелгән башка гамәлләр өчен әлеге статьяның  4 – 6 өлешләрендә күрсәтелгән оешмаларның җитәкчеләре һәм органнарның вазыйфаи затлары законда билгеләнгән тәртиптә җаваплылыкка тартылалар. (Статья 2014 елның 30 июнендәге 56-ТРЗ номерлы Татарстан Республикасы Законы редакциясендә)

111 статья. Ата-ана тәрбиясеннән мәхрүм калган балаларны урнаштыру 

1. Ата-ана тәрбиясеннән мәхрүм калган балалар гаиләгә тәрбиягә (уллыкка (кызлыкка), опекага яисә попечительлеккә, бала алучы гаиләгә тапшырылырга тиеш, ә мондый мөмкинлек булмаганда, алар, гаиләгә тәрбиягә урнаштырылганчыга кадәр, ятим балалар һәм ата-ана тәрбиясеннән мәхрүм калган балалар өчен булган барлык төрдәге оешмаларга (мәгариф оешмаларына, медицина оешмаларына, социаль хезмәтләр күрсәтү оешмаларына) тапшырыла. (1 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)

2. Баланы урнаштырганда  аның этник чыгышы,  аерым бер дингә каравы һәм культурасы, туган теле, тәрбияләүдә һәм белем бирүдә дәвамчылыкны тәэмин итү мөмкинлеге исәпкә алынырга тиеш. 

3.  Ата-ана тәрбиясеннән мәхрүм калган балаларны  гаилә тәрбиясенә  яисә әлеге статьяның 1 өлешендә күрсәтелгән оешмаларга урнаштырганчы балаларның   опекуны яисә вазыйфаларын үтәү опека һәм попечительлек органнарына йөкләнә. 

19 бүлек. Балаларны уллыкка (кызлыкка) алу

112 статья. Уллыкка (кызлыкка) алынырга мөмкин балалар 

1. Уллыкка яисә кызлыкка алу (алга таба – уллыкка алу)  ата-ана тәрбиясеннән мәхрүм калган балаларны урнаштыруның  өстенлекле рәвеше була. 

2. Уллыкка алу  балигъ булмаган балаларга карата  һәм бары тик,  аларның мәнфәгатьләреннән чыгып, әлеге Кодексның 111 статьясындагы 2 өлеше таләпләрен үтәгән килеш,  шулай ук балаларга  тулы физик, психик, рухи һәм әхлакый үсеш  тәэмин итү мөмкинлекләрен исәпкә алып кына  рөхсәт ителә. 

3. Абый-энеләрне һәм апа-сеңелләрне, балаларның үз  мәнфәгатьләрен  канәгатьләндергән очраклардан тыш,  төрле затлар тарафыннан уллыкка   алу рөхсәт ителми.   

4. Балаларны чит ил гражданнары яисә гражданлыгы булмаган затлар тарафыннан уллыкка алу, бу балаларны  Россия Федерациясе территориясендә даими яшәүче Россия Федерациясе гражданнарының гаилә тәрбиясенә йә балаларның туганнарына, аларның гражданлыгына һәм яшәү урынына бәйсез рәвештә, уллыкка  бирү мөмкинлеге булмаган очракларда гына  рөхсәт ителә. 

5. Балалар  уллыкка алар белән  туганлык мөнәсәбәтендә тормаучы, Россия Федерациясе территориясеннән читтә даими яшәүче  Россия Федерациясе гражданнарына,  чит ил гражданнарына яисә  гражданлыгы булмаган затларга  ата-ана тәрбиясеннән мәхрүм калган балалар турындагы белешмәләрнең федераль банкына шундый балалар турында белешмәләр кергән көннән унике ай  узгач тапшырылырга мөмкин. (5 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)

113 статья. Баланы уллыкка алу тәртибе 

Баланы уллыкка   алу Россия Федерациясе Гаилә кодексында билгеләнгән тәртиптә башкарыла. 

114 статья. Уллыкка алынырга тиешле  балаларны һәм  уллыкка балалар алырга теләүче затларны исәпкә алу

1.  Уллыкка  алынырга тиешле балаларны исәпкә алу  әлеге Кодексның 110  статьясындагы 3 – 6 өлешләрендә  билгеләнгән тәртиптә гамәлгә ашырыла. (1 өлеш 2014 елның 30 июнендәге 56-ТРЗ номерлы Татарстан Республикасы Законы редакциясендә)

2. Уллыкка балалар алырга теләүче затларны исәпкә алу  Татарстан Республикасы Министрлар Кабинеты тарафыннан билгеләнә торган тәртиптә гамәлгә ашырыла. 

3. Россия Федерациясе гражданнары булган һәм Татарстан Республикасы территориясендә яшәүче балаларны уллыкка алырга теләүче  чит ил гражданнарын һәм гражданлыгы булмаган затларны исәпкә алу Татарстан Республикасы башкарма хакимиятенең мәгариф өлкәсендә дәүләт идарәсен гамәлгә ашыручы органы тарафыннан башкарыла. (3 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)

115 статья. Балаларны уллыкка алу буенча арадашчылык эшчәнлеген булдырмау 

1.  Балаларны уллыкка алу буенча  арадашчылык эшчәнлеге, ягъни башка затларның балаларны уллыкка   алырга теләүче  затлар  исеменнән һәм шушы затлар мәнфәгатьләрендә балаларны сайлап алу  һәм уллыкка   тапшыру максатларындагы теләсә нинди эшчәнлеге тыела. 

2. Балаларны уллыкка алу буенча  арадашчылык эшчәнлеге булмаган эшчәнлек Россия Федерациясе Гаилә кодексы белән билгеләнә.

3. Чит дәүләтләр органнарының һәм оешмаларының Россия Федерациясе территориясендә балаларны уллыкка алу буенча эшчәнлеге тәртибе  һәм  аны гамәлгә ашыруны тикшереп тору тәртибе  Россия Федерациясе Юстиция министрлыгы   һәм Россия Федерациясе Тышкы эшләр министрлыгы тәкъдиме буенча Россия Федерациясе Хөкүмәте  тарафыннан билгеләнә. 

4.  Уллыкка алу процессында  уллыкка   бала алырга теләүче затларның (затның)  һичшиксез рәвештә шәхсән катнашуы  бер үк вакытта  аларны граждан һәм граждан-процессуаль законнарда  хокуклары һәм бурычлары билгеләнгән  үз вәкилен  булдыру хокукыннан, шулай ук  кирәк очракларда  тәрҗемәче хезмәтләреннән файдалану хокукыннан мәхрүм итми. 

5. Балаларны уллыкка алу буенча арадашчылык  эшчәнлеген  гамәлгә ашырган өчен җаваплылык федераль законнар белән билгеләнә. 

116 статья. Уллыкка алу хокукы булган затлар 

1.  1. Балигъ булган яшьтәге  ир-ат йә хатын-кыз уллыкка алучылар булырга мөмкин, моңа түбәндәгеләр керми: 

1) суд тарафыннан хокуктан файдалануга сәләтсез яисә хокуктан файдалану сәләте чикләнгән дип танылган затлар;

2) суд тарафыннан хокуктан файдалануга сәләтсез яисә хокуктан файдалану сәләте чикләнгән дип танылган ир йә хатын; 

3) суд тарафыннан ата-ана хокукларыннан мәхрүм ителгән яисә ата-ана хокуклары чикләнгән затлар; 

4) закон белән йөкләнгән үз вазыйфаларын тиешенчә үтәмәгән өчен опекун (попечитель)  вазыйфаларыннан читләштерелгән  затлар; 

5) элек уллыкка алганнар, әгәр уллыкка алу алар гаебе аркасында суд тарафыннан юкка чыгарылган булса;

6) сәламәтлек торышы буенча баланы уллыкка  ала алмый торган затлар. Затның баланы уллыкка алу, аны опекага яисә попечительлеккә алу, бала алучы гаиләгә яисә патронат гаиләгә алу мөмкинлеген юкка чыгара торган авырулар исемлеге Россия Федерациясе Хөкүмәте тарафыннан билгеләнә. Ата-ана тәрбиясеннән мәхрүм калган балаларны уллыкка алырга теләгән затларны медицина таныклавы гражданнарга түләүсез медицина ярдәме күрсәтүнең дәүләт гарантияләре программасы кысаларында Россия Федерациясе Хөкүмәте вәкаләтләр биргән федераль башкарма хакимият органы тарафыннан билгеләнгән тәртиптә уздырыла; 
7) уллыкка алу вакытына уллыкка алынучы баланы тәэмин итәрлек, Татарстан Республикасында билгеләнгән  яшәү минимумы  күләмендәге кереме булмаган затлар; (7 пункт 2016 елның 7 маендагы 33-ТРЗ номерлы Татарстан Республикасы Законы редакциясендә)
8) даими яшәү урыны булмаган затлар, аларга, Россия Федерациясенең аз санлы җирле халыкларына караган затлардан булган баланы уллыкка (кызлыкка) алган очракта, Россия Федерациясенең күчмә һәм (яисә) ярым күчмә тормыш рәвеше алып баручы һәм даими яисә өстенлекле яшәү урыны булмаган аз санлы җирле халыкларына карый торган затлар керми; (8 пункт 2018 елның 16 мартындагы 13-ТРЗ номерлы Татарстан Республикасы Законы редакциясендә)  

9) әлеге өлешнең 10 пунктында каралган очраклардан тыш, шәхеснең җенси кагылгысызлыгына һәм җенси ирегенә каршы җинаятьләр өчен, шулай ук  шәхеснең гомеренә һәм сәламәтлегенә каршы, ирегенә, намусына һәм абруена каршы (психиатрия ярдәмен стационар шартларында күрсәтә торган медицина оешмасына законсыз урнаштырудан һәм яла ягудан тыш), гаиләгә һәм балигъ булмаганнарга каршы, халыкның сәламәтлегенә һәм иҗтимагый әхлаклылыкка каршы, иҗтимагый иминлеккә, тынычлыкка һәм кешелек иминлегенә каршы җинаятьләр өчен хәзерге вакытта яисә элегрәк хөкем ителгән, җинаять эзәрлекләвенә хәзерге вакытта яисә элегрәк дучар булган затлар (җинаять эзәрлекләве реабилитацияләү нигезләре буенча туктатылган затлардан тыш); (2015 елның 9 октябрендәге 78- ТРЗ номерлы Татарстан Республикасы Законы редакциясендә)

10) әлеге өлешнең 9 пунктында күрсәтелгән затлар арасыннан булган, шәхеснең гомеренә һәм сәламәтлегенә каршы, ирегенә, намусына һәм абруена каршы (психиатрия ярдәмен стационар шартларында күрсәтә торган медицина оешмасына законсыз урнаштырудан һәм яла ягудан тыш), гаиләгә һәм балигъ булмаганнарга каршы, халыкның сәламәтлегенә һәм иҗтимагый әхлаклылыкка каршы, иҗтимагый иминлеккә, тынычлыкка һәм кешелек иминлегенә каршы авыр яисә аеруча авыр җинаятьләргә караган җинаятьләр өчен хөкем ителгән йә җинаять эзәрлекләвенә дучар булган затлар, мондый затлар суд тарафыннан уллыкка алына торган баланың гомеренә, сәламәтлегенә һәм намусына куркынычлы дип танылган очракта. Суд, баланың уллыкка мондый зат тарафыннан алынуы турында карар кабул иткәндә, уллыкка алына торган баланың тулы физик, психик, рухи һәм әхлакый үсешен баланың гомеренә һәм сәламәтлегенә куркыныч янамыйча тәэмин итү мөмкинлеген билгеләү максатларында, затны җинаять эзәрлекләвенә дучар иткән гамәлнең шартларын, гамәл кылган вакыттан соң узган срокны, гаеп рәвешен, шәхесне характерлый торган шартларны, шул исәптән мондый затның гамәл кылганнан соңгы үз-үзен тотышын һәм башка шартларны исәпкә ала; (10 пункт 2015 елның 9 октябрендәге 78- ТРЗ номерлы Татарстан Республикасы Законы редакциясендә)

11) әлеге өлешнең 9 пунктында күрсәтелгән җинаятьләргә карамаган авыр һәм аеруча авыр җинаятьләр өчен хөкем ителгән затлар;

12) әлеге статьяның 6 – 10 өлешләрендә билгеләнгән тәртиптә әзерлек узмаган затлар (баланың якын туганнарыннан, шулай ук уллыкка алучы яисә элек уллыкка алган булган һәм үзләренә карата уллыкка алу юкка чыгарылмаган затлардан һәм балаларның опекуннары (попечительләре) булып торучы яисә булган һәм үзләренә йөкләнгән вазыйфаларын үтәүдән читләштерелмәгән затлардан тыш); 
13) бер үк җенестәге затлар арасында төзелгән берлектә торучы затлар, ул мондый өйләнешү рөхсәт ителгән дәүләт законнары нигезендә өйләнешү дип танылган һәм теркәлгән булса, шулай ук күрсәтелгән дәүләт гражданнары булып торучы һәм өйләнешмәгән затлар.
14) җенесен үзгәрткән затлар. (14 пункт 2023 елның 29 сентябрендәге  92-ТРЗ номерлы Татарстан Республикасы Законы белән кертелде)
(1 өлеш 2015 елның 1 июлендәге 43-ТРЗ номерлы Татарстан Республикасы Законы редакциясендә)
2. Баланы уллыкка алу турындагы суд тарафыннан  карар чыгарылганда  әлеге статьяның 1 өлешендәге 6 (баланы уллыкка алырга теләк белдерүче зат гаиләдә урнашкан мөнәсәбәтләргә бәйле рәвештә аның белән яшәгән очракта), 7 һәм 12 пунктларында билгеләнгән нигезләмәләрдән тайпылу  Россия Федерациясе Гаилә кодексы нигезендә билгеләнә. (2 өлеш 2012 елның 15 июнендәге 38-ТРЗ номерлы, 2014 елның 11 апрелендәге 24-ТРЗ номерлы, 2015 елның 1 июлендәге 43-ТРЗ, 2019 елның 6 августындагы 61-ТРЗ номерлы Татарстан Республикасы законнары редакциясендә)

3. Әлеге статьяның 1 өлешендәге 7 һәм 12 пунктларында билгеләнгән нигезләмәләр уллыкка алынучы баланың үги атасына (үги анасына) кагылмый. (3 өлеш 2012 елның 15 июнендәге 38-ТРЗ, 2014 елның 11 апрелендәге 24-ТРЗ, 2015 елның 1 июлендәге 43-ТРЗ номерлы Татарстан Республикасы законнары редакциясендә)
4. Үзара никахта тормаучы затлар бер үк баланы бергәләп уллыкка ала алмыйлар. 

5. Бер үк баланы уллыкка алырга теләүче  берничә зат булганда,  баланың туган-тумачаларына өстенлекле хокук бирелә, мондый чакта  әлеге статьяның 1 һәм 4 өлешләрендәге таләпләр һәм уллыкка алынучы баланың мәнфәгатьләре  һичшиксез үтәлергә тиеш.
6. Ата-ана тәрбиясеннән мәхрүм калган баланы үз гаиләсенә тәрбиягә алырга теләүче затларны психологик-педагогик һәм хокукый яктан әзерләүгә булышлык күрсәтү максатларында, аларны әзерләү Татарстан Республикасы Министрлар Кабинеты тарафыннан расланган программа буенча гамәлгә ашырыла. (6 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)

 7. Ата-ана тәрбиясеннән мәхрүм калган баланы үз гаиләсенә тәрбиягә алырга теләүче затларны әзерләү программасының эчтәлегенә карата таләпләр, аларны әзерләү эшчәнлеген оештыру һәм гамәлгә ашыру тәртибе һәм Россия Федерациясе  территориясендә мондый әзерлекне узу турындагы таныклык рәвеше Россия Федерациясе Хөкүмәте вәкаләт биргән федераль башкарма хакимият органы тарафыннан расланалар. (7 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)

8. Ата-ана тәрбиясеннән мәхрүм калган баланы үз гаиләсенә тәрбиягә алырга теләүче затларны әзерләүне оештыру Татарстан Республикасы бюджетында шул максатлар өчен карала торган акчалар исәбеннән һәм чикләрендә опека һәм попечительлек органнары тарафыннан гамәлгә ашырыла. (8 өлеш 2012 елның                 15 июнендәге 38-ТРЗ номерлы Татарстан Республикасы Законы белән кертелде)
 9. Ата-ана тәрбиясеннән мәхрүм калган һәм Россия Федерациясе гражданы булып торучы  баланы үз гаиләсенә тәрбиягә алырга теләүче чит ил гражданнары, гражданлыгы булмаган затлар яисә Россия Федерациясе территориясеннән читтә даими яшәүче Россия Федерациясе гражданнары тарафыннан үзләре даими яши торган дәүләт территориясендә тематикасын исәпкә алып  һәм ата-ана тәрбиясеннән мәхрүм калган баланы үз гаиләсенә тәрбиягә алырга теләүче затларны әзерләү программасы эчтәлегенә карата  әлеге статьяның 7 өлешендә күрсәтелгән  таләпләрдә каралганнан кимрәк булмаган күләмдә тиешле әзерлек узуы турында документлар тапшырылырга мөмкин. (9 өлеш 2012 елның 15 июнендәге 38-ТРЗ номерлы Татарстан Республикасы Законы белән кертелде)
10. Ата-ана тәрбиясеннән мәхрүм калган  баланы үз гаиләсенә тәрбиягә алырга теләүче чит ил гражданнары, гражданлыгы булмаган затлар яисә Россия Федерациясе территориясеннән читтә даими яшәүче Россия Федерациясе гражданнары үзләре даими яши торган  чит дәүләт территориясендә мондый әзерлекне узмаган очракта, күрсәтелгән әзерлек Россия Федерациясе Гаилә кодексының 127 статьясы нигезендә  уздырыла. (10 өлеш 2012 елның 15 июнендәге 38-ТРЗ номерлы Татарстан Республикасы Законы белән кертелде) 

117 статья.  Уллыкка   алучы белән уллыкка алынучы бала арасындагы яшь аермасы 

1. Никахта тормаучы уллыкка алучы  белән  уллыкка алынучы бала арасындагы яшь аермасы, кагыйдә буларак, уналты яшьтән дә ким булмаска тиеш. Суд тарафыннан мөһим дип танылган сәбәпләр буенча яшь аермасы кыскартылырга мөмкин. (1 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)
2. Үги ата (үги ана)  баланы уллыкка алганда, әлеге статьяның 1 өлешендә билгеләнгән яшь аермасы  булу таләп ителми. 

118 статья. Баланы уллыкка алуга ата-аналарының  ризалыгы 

1. Баланы уллыкка алу өчен  аның ата-аналарының ризалыгы кирәк. Балигъ булмаган,  уналты яшькә җитмәгән ата-аналарның  баласын уллыкка алганда   шулай ук  аларның ата-аналарының яисә  опекуннарының  (попечительләренең) ризалыгы да кирәк,  ә ата-аналары  яисә опекуннары (попечительләре) булмаганда  опека һәм попечительлек органының  ризалыгы кирәк. 

2. Баланы уллыкка бирүгә ата-аналарының  ризалыгы  нотариаль таныкланган  гаризада яисә  ата-ана тәрбиясеннән мәхрүм калган бала торучы  оешманың  җитәкчесе йә  баланы уллыкка алу башкарыла торган урындагы  яисә ата-аналары яши торган урындагы  опека һәм попечительлек органы тарафыннан таныкланган гаризада күрсәтелергә тиеш, шулай ук мондый ризалык уллыкка алуны башкарганда турыдан-туры судның үзендә   белдерелергә мөмкин. 

3. Баланы уллыкка алу турында суд карары чыгарылганчы  ата-аналар  баланы уллыкка алуга  үзләре биргән ризалыкны  кире  алырга хокуклы. 

4. Ата-аналар  баланы билгеле бер зат тарафыннан йә билгеле бер зат күрсәтелмәгән килеш уллыкка алуга  ризалык бирә алалар. Баланы уллыкка бирүгә  ата-аналарының ризалыгы   бала туганнан соң гына бирелергә мөмкин. 

119 статья. Ата-аналары ризалыгыннан  башка баланы  уллыкка алу 

Баланы уллыкка  алу өчен  түбәндәге очракларда  баланың ата-анасының ризалыгы таләп ителми, әгәр алар: 

1) билгесез булса яисә суд тарафыннан хәбәрсез юкка чыккан дип танылсалар; 

2) суд тарафыннан хокуктан файдалануга сәләтсез дип танылсалар; 

3) суд тарафыннан ата-ана хокукларыннан мәхрүм ителсәләр; 

4) суд тарафыннан  мөһим түгел дип танылган сәбәпләр аркасында  бала белән бергә  алты айдан артыграк яшәмәсәләр һәм  аны тәрбияләүдән һәм матди карап торудан читләшсәләр.
120 статья. Опекуннарның (попечительләрнең), тәрбиягә алган ата-аналарның, ата-ана тәрбиясеннән мәхрүм калган балалар  тора торган оешмалар җитәкчеләренең  балаларны  уллыкка алуга ризалыгы 

1. Опекада (попечительлектә) торучы балаларны уллыкка алу өчен аларның опекуннарының (попечительләренең) язма ризалыгы кирәк. 

2. Тәрбиягә алган гаиләләрдәге  балаларны уллыкка алу өчен  тәрбиягә алган ата-аналарының язма ризалыгы кирәк.  

3. Ата-ана тәрбиясеннән мәхрүм калган балалар һәм мәгариф оешмаларында, медицина оешмаларында, социаль хезмәт күрсәтү оешмаларында һәм башка шундый оешмаларда торучы балаларны уллыкка алу өчен  әлеге оешмалар җитәкчеләренең язма ризалыгы кирәк. (3 өлеш 2014 елның 11 апрелендәге 24-ТРЗ номерлы, 2016 елның 7 маендагы 33-ТРЗ номерлы, 2017 елның 5 июлендәге 44-ТРЗ номерлы Татарстан Республикасы законнары редакциясендә)
4. Әлеге статьяның 1 – 3 өлешләрендә күрсәтелгән затлар ризалыгын-нан  башка  баланы уллыкка алу суд тәртибендә гамәлгә ашырыла. 

121 статья. Уллыкка алынучы баланың уллыкка алуга ризалыгы 

1. Ун яшенә җиткән баланы  уллыкка алу өчен  аның ризалыгы кирәк. 

2. Әгәр уллыкка алу турында гариза бирелгәнче  бала  уллыкка алучының гаиләсендә яшәгән булса һәм  аны  үзенең  атасы йә анасы дип санаса,  уллыкка алу, искәрмә буларак,  уллыкка алынучы баланың  ризалыгын алмыйча гына башкарылырга  мөмкин. 

122 статья. Уллыкка алучы затның ире йә хатынының баланы    уллыкка алуга ризалыгы 

1. Ир белән хатын баланы уллыкка  бергәләп алмасалар, ир белән   хатынның берәрсе баланы уллыкка алганда,  ирнең йә хатынның баланы уллыкка алуга  ризалыгы таләп ителә.

2.  Ир белән хатын гаилә мөнәсәбәтләрен өзгән, алар бер елдан артыграк вакыт бергә яшәмәгән булсалар һәм ирнең йә хатынның яшәү урыны билгесез булса,  баланы уллыкка алуга  ирнең йә хатынның ризалыгы таләп ителми. 

123 статья. Уллыкка алынган баланың исеме, атасының исеме һәм фамилиясе 

1. Уллыкка алынган баланың үз исеме, үз атасының исеме һәм үз фамилиясе сакланып кала. 

2. Уллыкка алучының үтенече буенча уллыкка алынучы балага  уллыкка алучының фамилиясе, шулай ук   ул  күрсәткән исем бирелә. Әгәр уллыкка алучы ир кеше булса, уллыкка алынган баланың атасының исеме шул ирнең исеме буенча билгеләнә, ә баланы хатын-кыз уллыкка алганда – уллыкка алынган баланың атасының исеме уллыкка алынган баланың атасы  буларак шушы хатын-кыз күрсәткән затның исеме буенча билгеләнә.  Әгәр уллыкка алучы  ир белән хатынның фамилияләре төрле булса,  уллыкка алынган балага  уллыкка алучы ир белән хатынның ризалыгы буенча  аларның берәрсенең фамилиясе бирелә. 

3. Никахта тормаучы зат тарафыннан бала уллыкка алынганда, уллыкка алынган баланың  анасының (атасының) фамилиясе, исеме һәм атасының исеме әлеге затның (уллыкка алучының)  күрсәтүе буенча тууларны язу кенәгәсенә язып куела. 

4. Ун яшенә җиткән  уллыкка алынган баланың фамилиясен, исемен һәм атасының исемен үзгәртү, әлеге Кодексның 121 статьясындагы 2 өлешендә каралган очраклардан гайре, бары тик  баланың ризалыгы белән генә башкарылырга  мөмкин. 

124 статья. Уллыкка алынган баланың  туу датасын һәм урынын     үзгәртү  

1. Уллыкка алуның яшеренлеген   тәэмин итү өчен уллыкка алучының үтенече буенча  уллыкка алынган баланың  туу датасы – өч айдан да артыграк булмаган  вакытка,  шулай ук аның туу урыны  да үзгәртелергә мөмкин. 

2. Уллыкка алынган баланың туу датасын үзгәртү бары тик  бер яшькә кадәрге баланы уллыкка алганда гына рөхсәт ителә. Суд тарафыннан мөһим дип танылган сәбәпләр булганда, уллыкка алынган баланың туу датасын үзгәртү  бер яшькә җиткән  һәм  аннан олырак яшьтәге баланы  уллыкка алганда да рөхсәт ителергә мөмкин. 

125 статья. Уллыкка алучыларны   уллыкка алынган баланың ата-анасы итеп язу 

1. Уллыкка алучыларның үтенече буенча суд уллыкка алынган баланың  ата-анасы итеп тууларны язу кенәгәсенә уллыкка алучыларны язып кую турында карар кабул итәргә мөмкин.   

2. Әлеге Кодексның 121 статьясындагы 2 өлешендә каралган очраклардан тыш,  ун яшенә җиткән  уллыкка алынган балага карата  мондый язуны башкару өчен аның ризалыгы кирәк. 

126 статья. Баланы уллыкка алуның хокукый нәтиҗәләре 

1. Уллыкка алынган балалар һәм алардан туган буын – уллыкка  алучыларга һәм аларның туганнарына карата,  ә уллыкка алучылар һәм аларның туган-тумачалары уллыкка алынган балаларга һәм алардан туган буынга карата  мөлкәти булмаган һәм мөлкәти шәхси хокукларда  һәм бурычларда кан кардәшләргә   тиңләштерелә. 

2. Уллыкка алынган балалар  үз ата-аналарына  (үз туган-тумачаларына) карата  мөлкәти булмаган һәм мөлкәти шәхси хокукларын югалталар һәм  бурычларын үтәүдән азат ителәләр. 

3. Бала  бер генә зат тарафыннан уллыкка алынганда  мөлкәти булмаган һәм мөлкәти шәхси хокуклары һәм бурычлары,   әгәр  уллыкка алучы  ир кеше булса,  –  ана теләге буенча яисә,  әгәр уллыкка алучы хатын-кыз булса, ​​ – ата теләге буенча  сакланып калырга мөмкин. 

4. Әгәр уллыкка алынган  баланың  атасы йә анасы  вафат булса,  вафат булган  ир йә хатынның  ата-аналары (баланың бабасы яисә әбисе)  үтенече буенча, бала мәнфәгатьләре шуны таләп итсә,  вафат булган  ирнең йә хатынның  туган-тумачаларына карата  мөлкәти булмаган һәм мөлкәти  шәхси  хокуклары  һәм бурычлары  сакланып калырга мөмкин. Вафат  булган ир йә хатын туган-тумачаларының  уллыкка алынган бала белән аралашу хокукы  әлеге Кодексның 58 статьясы нигезендә гамәлгә ашырыла. 

5. Уллыкка алуның әлеге статьяның 1 һәм 2 өлешләрендә каралган хокукый нәтиҗәләре  шушы  баланың  туу турындагы акт язуында  уллыкка алучыларны  ата-анасы итеп язып куюга бәйсез рәвештә барлыкка килә. 

127 статья. Уллыкка алынган баланың пенсия һәм пособиеләр  алу хокукын саклап калу 

Уллыкка алыну вакытына ата-анасы  вафат булуга бәйле рәвештә үзенә тиешле пенсия һәм пособиеләр  алу хокукы булган  баланың  шушы  хокукы аны уллыкка алганда да сакланып кала. 

128 статья. Уллыкка бала алуның яшеренлеге

1. Уллыкка бала алуның яшеренлеге закон белән саклана. 

2. Уллыкка бала алучыларның ихтыярына  каршы килеп,  баланы уллыкка алуның яшеренлеген фаш иткән затлар законда билгеләнгән тәртиптә җаваплылыкка тартылалар. 

129 статья. Уллыкка бала алуны юкка чыгару 

Уллыкка  бала алуны юкка чыгару Россия Федерациясе Гаилә кодексы нигезендә суд тәртибендә гамәлгә ашырыла.

130 статья. Уллыкка  бала алуны юкка чыгару өчен нигезләр 

1. Уллыкка бала алу  уллыкка алучылар  үзләренә йөкләнгән ата-ана  бурычларын үтәүдән читләшкән, ата-ана хокукларыннан явызларча  файдаланган, уллыкка алынган балаларга карата  мәрхәмәтсез булган,  хроник алкоголизм яисә наркомания белән чирләгән очракларда юкка чыгарылырга мөмкин. 

2. Уллыкка бала алу,  бала мәнфәгатьләреннән чыгып һәм бала фикерен исәпкә алып, башка нигезләр буенча да  юкка чыгарылырга мөмкин. 

131 статья. Уллыкка бала алуны  юкка чыгаруны  таләп итәргә хокуклы затлар

Уллыкка бала алуны  юкка чыгаруны таләп итү хокукына  аның ата-анасы, уллыкка бала алучылар, ундүрт яшькә җиткән уллыкка алынган бала, опека һәм попечительлек органы, шулай ук прокурор ия . 

132 статья. Уллыкка бала алуны юкка чыгару нәтиҗәләре 

1. Уллыкка бала алу суд тарафыннан юкка чыгарылганда  уллыкка алынган баланың һәм уллыкка алучыларның (уллыкка алучыларның туган-тумачаларының) үзара хокуклары һәм бурычлары туктатыла һәм, әгәр бала мәнфәгатьләре шуны таләп итсә,  баланың һәм аның ата-анасының (аның туганнарының)  үзара хокуклары һәм бурычлары торгызыла. 

2. Уллыкка алуны юкка чыгарганда бала суд карары нигезендә ата-анасына тапшырыла.  Ата-анасы булмаганда, шулай ук  баланы ата-анасына тапшыру аның мәнфәгатьләренә каршы килсә,  бала  опека һәм попечительлек органы карамагына тапшырыла. 

3. Баланы  уллыкка алуга бәйле рәвештә аңа бирелгән исемнең, атасы исеменең һәм  фамилиясенең балада сакланып калу-калмау мәсьәләсе суд тарафыннан  хәл ителә. 

4.Ун яшькә җиткән баланың  исемен, атасының исемен яисә фамилиясен үзгәртү  бала ризалыгы белән генә башкарылырга мөмкин. 

5. Бала мәнфәгатьләреннән чыгып,  элек уллыкка  алган  зат  баланы матди яктан карап тору өчен  Россия Федерациясе Гаилә кодексының 81 һәм 83 статьяларында билгеләнгән күләмнәрдә акча түләп торырга суд тарафыннан мәҗбүр ителергә мөмкин.
20 бүлек. Балаларга карата опека һәм попечительлек

133 статья. Ата-ана тәрбиясеннән мәхрүм калган балаларга карата опека яисә попечительлек  билгеләү
1. Опека яисә попечительлек  ата-ана  тәрбиясеннән мәхрүм калган  балаларга карата аларны  матди карап тору, тәрбияләү  һәм аларга белем бирү, шулай ук  аларның хокукларын һәм мәнфәгатьләрен яклау максатларында билгеләнә. 

2. Опека ундүрт яшькә җитмәгән балаларга карата билгеләнә. 

3. Попечительлек  ундүрт яшьтән унсигез яшькә кадәрге балаларга карата билгеләнә. 

4. Ата-ана  тәрбиясеннән мәхрүм калган  балаларга карата опека һәм попечительлек билгеләүгә, аны гамәлгә ашыруга һәм аны туктатуга бәйле мөнәсәбәтләр, гаилә хокукы нормалары булган норматив хокукый актлар белән бүтәне каралмаса, Россия Федерациясе Граждан кодексы, “Опека һәм попечительлек турында” 2008 елның 24 апрелендәге 48-ФЗ номерлы Федераль закон (алга таба –  “Опека һәм попечительлек турында” Федераль закон) һәм  алар нигезендә кабул ителә торган бүтән норматив хокукый актлар белән җайга салына. 

5. Баланы опекага  яисә попечительлеккә  урнаштыру  аның фикерен исәпкә алып башкарыла. Ун яшькә җиткән балага опекун билгеләү бала  ризалыгы белән башкарыла. 

6. Абый-энеләрне һәм апа-сеңелләрне  төрле затларга опекага яисә попечительлеккә тапшыру,  мондый тапшыру балалар мәнфәгатьләренә җавап биргән очраклардан тыш,  рөхсәт ителми. 

7. Баланы опекага яисә попечительлеккә урнаштыру "Опека һәм попечительлек турында" Федераль  закон нигезендә опека яисә попечительлекне башкару  турындагы шартнамә буенча, шул исәптән  тәрбиягә  алган гаилә турындагы шартнамә буенча  рөхсәт ителә. 

8. Баланы  опека яисә попечительлек башкару турындагы шартнамә буенча  опекага яисә попечительлеккә урнаштырганда  үз вазыйфаларын түләүле башкаручы опекун яисә попечитель билгеләп кую турында опека һәм попечительлек органы актын кабул итү таләп ителә. 

9. Үз вазыйфаларын түләү башкаручы опекун яисә попечитель билгеләп кую турында акт кабул иткән опека һәм попечительлек органы  опека яисә попечительлек башкару турындагы шартнамә төзүдән  нигезсез рәвештә читләшкәндә,  опекун яисә попечитель  опека һәм попечительлек органына Россия Федерациясе Граждан  кодексының  445 статьясындагы 4 пунктында каралган таләпләрне белдерергә хокуклы. 

10. Баланы опека яисә попечительлек башкару турындагы шартнамә буенча опекага яисә попечительлеккә урнаштырганда,  баланың хокукларын һәм законлы мәнфәгатьләрен  тәкъдим итү һәм яклау буенча опекунның яисә попечительнең хокуклары һәм бурычлары  опекун яисә попечитель билгеләп кую турында опека һәм попечительлек органы карар кабул иткән вакыттан   барлыкка килә.  Опекунның яисә попечительнең  түләүгә хокукы  мондый шартнамә төзегән вакыттан барлыкка килә. 

134 статья. Балаларның опекуннары (попечительләре)
1. Бары тик балигъ яшьтәге хокуктан файдалануга сәләтле затлар гына опекуннар (попечительләр) булып билгеләнә алалар. Түбәндәгеләр опекуннар (попечительләр) булып билгеләнә алмыйлар:
1) ата-ана хокукларыннан мәхрүм ителгән затлар;
2)  шәхеснең гомеренә һәм сәламәтлегенә, ирегенә, намусына һәм абруена каршы (психиатрия стационарына законсыз урнаштырудан, яла ягудан һәм хурлаудан тыш), шәхеснең җенси кагылгысызлыгына һәм җенси ирегенә каршы, гаиләгә һәм балигъ булмаганнарга каршы, халыкның сәламәтлегенә һәм иҗтимагый әхлаклылыкка каршы, шулай ук иҗтимагый иминлеккә, тынычлыкка һәм кешелек иминлегенә каршы   җинаятьләр өчен хөкем ителүе булган яисә хөкем ителгән, җинаять эзәрлекләвенә дучар булучы яисә дучар булган  затлар (реабилитацияләү нигезләре буенча үзләренә карата җинаять эзәрлекләве туктатылган затлардан тыш); (2 пункт 2015 елның 9 октябрендәге 78-ТРЗ номерлы Татарстан Республикасы Законы редакциясендә)

3) авыр яисә аеруча авыр җинаятьләр өчен кире алынмаган яисә юкка чыгарылмаган хөкем ителүе булган затлар;

          4) әлеге Кодексның 116 статьясындагы 6 – 10 өлешләрендә билгеләнгән тәртиптә әзерлек узмаган затлар (балаларның якын туганнарыннан, шулай ук уллыкка алучылар булып торучы яисә булган һәм үзләренә карата уллыкка алу юкка чыгарылмаган затлардан һәм балаларның опекуннары (попечительләре) булып торучы яисә булган һәм үзләренә йөкләнгән вазыйфаларны үтәүдән читләштерелмәгән затлардан тыш) (4 пункт 2014 елның 11 апрелендәге 24-ТРЗ номерлы Татарстан Республикасы Законы редакциясендә)

          5) бер үк җенестәге затлар арасында төзелгән, мондый өйләнешү рөхсәт ителгән дәүләт законнары нигезендә өйләнешү дип танылган һәм теркәлгән берлектә торучы затлар, шулай ук күрсәтелгән дәүләт гражданнары булып торучы һәм өйләнешмәгән затлар. (5 пункт 2014 елның 11 апрелендәге 24-ТРЗ номерлы Татарстан Республикасы Законы белән кертелде)
6) җенесен үзгәрткән затлар. (6 пункт 2023 елның 29 сентябрендәге  92-ТРЗ номерлы Татарстан Республикасы Законы белән кертелде)
          2. Балага опекун (попечитель) билгеләгәндә  опекунның (попечительнең)  әхлакый һәм башка шәхси сыйфатлары, аның опекун (попечитель)  вазыйфаларын үтәүгә сәләте, опекун (попечитель) һәм бала арасындагы мөнәсәбәтләр,  опекун (попечитель) гаиләсе әгъзаларының  балага карата мөнәсәбәте, шулай ук, әгәр мөмкин булса,  баланың үз теләге  исәпкә алына. 

          3. Хроник  алкоголизм яисә наркомания белән чирләүче затлар, опекуннар (попечительләр) вазыйфаларын үтәүдән  читләштерелгән затлар,  ата-ана хокуклары чикләнгән затлар, элек уллыкка алучылар, әгәр уллыкка алу аларның гаебе белән  юкка чыгарылган булса, шулай ук баланы опекага, попечительлеккә, бала алучы гаиләгә ала алмый торган авырудан интегүче затлар (әлеге Кодексның 116 статьясындагы 1 өлеше) опекуннар (попечительләр) итеп билгеләнмиләр. Ата-ана тәрбиясеннән мәхрүм калган балаларны опекага (попечительлеккә), бала алучы гаиләгә алырга теләүче затларны медицина таныклавы гражданнарга түләүсез медицина ярдәме күрсәтүнең дәүләт гарантияләре программасы кысаларында Россия Федерациясе Хөкүмәте вәкаләт биргән федераль башкарма хакимият органы тарафыннан билгеләнгән тәртиптә уздырыла. (3 өлеш 2014 елның 11 апрелендәге  
24-ТРЗ номерлы Татарстан Республикасы Законы редакциясендә) 

135 статья. Опекада (попечительлектә) торучы балаларның хокуклары 

1. Опекада (попечительлектә) торучы балалар  түбәндәге хокукларга ия: 

1) Россия Федерациясе Граждан кодексының 36 статьясындагы 2 пункты нигезендә попечитель белән попечительлектә торучы баланың аерым яшәве рөхсәт ителгән  очраклардан тыш, опекун (попечитель) гаиләсендә тәрбияләнүгә,  опекун (попечитель) тарафыннан кайгыртылып торуга, аның белән бергә яшәүгә; 

2) матди карап торылуга, тәрбияләнүгә, белем алуга, һәрьяклап үсү өчен  шартлар тәэмин ителүгә һәм аларның кешелек  абруен ихтирам итүгә; 

3) үзләренә тиешле  алиментлар, пенсияләр, пособиеләр һәм башка социаль түләүләр  алуга; 

4) торак урынына милек хокукын  яисә  торак урыныннан файдалану хокукын саклап калуга, ә торак урыны булмаганда, торак законнары нигезендә  торак  урыны алу хокукына; 

5) опекунның (попечительнең)  явыз ниятләреннән  әлеге Кодексның 47 статьясы нигезендә яклануга.

2. Опекада (попечительлектә) торучы балалар  шулай ук әлеге Кодексның  46 һәм 48 статьяларында каралган хокукларга  да ия булалар.

3. Опекада яисә попечительлектә торучы  балалар, «Опека һәм попечительлек турында» Федераль законның 13 статьясындагы 1 өлешендә билгеләнгән тәртиптә  ата-аналар гаризасы буенча опекуннар яисә попечительләр билгеләнгән  очраклардан гайре,  матди карап торылуга хокуклы. 

4. Опекада яисә попечительлектә торучы балаларны матди карап тору өчен   әлеге Кодексның 137 – 141 статьяларында билгеләнгән тәртиптә һәм «Татарстан Республикасында халыкка адреслы социаль ярдәм турында» 2004 елның 8 декабрендәге 63-ФЗ номерлы Татарстан Республикасы Законы (алга таба – «Татарстан Республикасында халыкка адреслы социаль ярдәм турында» Татарстан Республикасы Законы)  белән билгеләнгән күләмнәрдә ай саен  акча түләнә. Әлеге акчалар опекуннар яисә попечительләр тарафыннан тәрбиясендәге баланың мөлкәте белән эш итүгә карата Россия Федерациясе Граждан кодексының 37 статьясында билгеләнгән тәртиптә тотыла. 

136 статья.  Бала опекунының яисә попечителенең хокуклары һәм бурычлары 
1.  Бала опекунының яисә попечителенең хокуклары һәм бурычлары "Опека һәм попечительлек турында" Федераль закон нигезендә барлыкка килә. 

2. Федераль закон белән бүтәне билгеләнмәгән булса, баланың ата-анасы яисә аны алмаштыручы затлар  опекунның яисә попечительнең хокуклары һәм бурычлары барлыкка килгән вакыттан  бала исеменнән эш йөртү һәм аның хокукларын, законлы мәнфәгатьләрен яклау буенча үз хокукларын һәм бурычларын югалталар. 

3.  Опека яисә попечительлекне  опекун яисә попечитель тарафыннан башкару буенча теләсә нинди гамәлләргә (гамәл кылмауга) карата  баланың ата-анасы яисә  башка туган-тумачалары  йә уллыкка алучылары тарафыннан опека һәм попечительлек органына шикаять бирелергә мөмкин. 

4. Опека һәм попечительлек органы баланың йә аның ата-анасының яисә башка туганнарының йә уллыкка алучыларның хокукларын һәм законлы мәнфәгатьләрен бозуны бетерүне опекунга яисә попечительгә кушарга хокуклы. Опекун яисә попечитель опека һәм попечительлек органы карарына буйсынмаган очракта, баланың  ата-анасы яисә башка туган-тумачалары йә уллыкка алучылар баланың хокукларын һәм законлы мәнфәгатьләрен һәм (яисә)  үз хокукларын һәм законлы мәнфәгатьләрен яклау турындагы таләп белән судка мөрәҗәгать итәргә хокуклы. Суд, бала мәнфәгатьләреннән чыгып һәм  аның фикерен исәпкә алып,  бәхәсне хәл итә. Суд карарын үтәмәү опекунны  яисә попечительне аңа йөкләнгән       вазыйфаларын үтәүдән читләштерү өчен нигез булып тора.

5. Опекун яисә попечитель суд карары нигезендә шул баланы үзендә законсыз нигезләрдә тоткан теләсә нинди затлардан, шул исәптән ата-анасыннан яисә башка туган-тумачаларыннан йә баланы уллыкка алучылардан опекада яисә попечительлектә торучы баланы   кире алуны таләп итәргә хокуклы.

6.  Опекун яисә попечитель баланың  үз ата-анасы  һәм башка якын туган-тумачалары белән аралашуына,  мондый аралашу  бала мәнфәгатьләренә туры килмәгән очраклардан тыш,  тоткарлык ясарга хокуклы түгел.

7. Баланың опекуны яисә попечителе  опекада яисә попечительлектә торучы баланы  тәрбияләргә, аның сәламәтлеге,  физик,  психик, рухи һәм әхлакый үсеше турында кайгыртырга хокуклы һәм бурычлы. 

8. Опекун яисә попечитель, баланың фикерен һәм  опека һәм  попечительлек   органының  тәкъдимнәрен исәпкә алып, шулай ук әлеге Кодексның 56 статьясындагы 1 һәм 2 өлешләрендә каралган таләпләрне үтәп, опекада яисә попечительлектә торучы баланы  тәрбияләү ысулларын мөстәкыйль билгеләргә хокуклы. 

9. Опекун яисә попечитель, бала төп гомуми белем алганчы, мәгариф оешмасын, баланың белем алу рәвешен һәм баланы укыту рәвешен аның фикерен исәпкә алып сайларга хокуклы һәм баланың гомуми белем алуын тәэмин итәргә  тиеш. (9 өлеш 2014 елның 11 апрелендәге  24-ТРЗ номерлы Татарстан Республикасы Законы редакциясендә)
10. Опекун яисә попечительнең мөлкәти хокуклары һәм бурычлары граждан законнары, шулай ук "Опека  һәм попечительлек турында" Федераль закон белән  билгеләнә.

11. Балигъ булмаган гражданнарның опекуннарының яисә попечительләренең эшчәнлеген күзәтеп тору "Опека  һәм попечительлек турында" Федераль закон  нигезендә гамәлгә ашырыла. 

137 статья. Опекада яисә попечительлектә торучы баланы (балаларны) матди карап торуга акчалар билгеләү һәм  түләү өчен нигезләр

1.  Акчалар билгеләү һәм түләү ятим балаларга һәм ата-ана тәрбиясеннән мәхрүм  калган балаларга, опекада яисә попечительлектә торучы балаларга ата-анасының кем икәнлеге билгесез булуы һәм  шәхсән шушы балаларны түбәндәгеләргә  бәйле рәвештә тәрбияли алмавы аркасында башкарыла:

1) аларны ата-ана хокукларыннан мәхрүм итүгә яисә чикләүгә;

2) билгеләнгән тәртиптә аларны хәбәрсез югалган яисә хокукка сәләте булмаган, хокукка сәләте чикләнгән дип тануга яисә  билгеләнгән тәртиптә аларны вафат булган дип игълан итүгә;

3) ятим балалар һәм ата-ана тәрбиясеннән мәхрүм калган балалар өчен оешмада тәрбияләнүче (булучы) баланы уллыкка алуга ата-анасы (атасы йә анасы) ризалыгына;

4) аларның ата-ана бурычларын үтәүгә киртә булырлык авыруына (I, II, V төркем  диспансер исәбендәге авыручы затларның  локализациянең барлык рәвешләрендәге туберкулезы (актив һәм хроник); эчке әгъзалар, нерв системасы, декомпенсация  стадиясендәге таяну-хәрәкәтләнү әгъзалары авырулары; яман шеш авырулары; наркомания, токсикомания, алкоголизм; йогышлы  авырулар; авырулары аркасында билгеләнгән тәртиптә хокуктан файдалануга сәләтсез яисә сәләте чикләнгән дип танылган авырулар; хезмәт эшчәнлеге сәләтен III яисә II дәрәҗәдәге чикләүләр);

5) төзәтү учреждениеләрендә  җәза үтүгә яисә тикшерү чорында сак астында тотуга;

6) алимент түләүдән читләшүгә бәйле рәвештә эчке эшләр органнары тарафыннан эзләтүгә, аларның булулары турындагы белешмәләр    (билгеләнгән тәртиптә рәсмиләштерелгән) юклыкка.

2. Акчалар билгеләү һәм түләү вакытлыча опекун  (попечитель) билгеләү турында опека һәм попечительлек органы тарафыннан  акт (алдан опека яисә попечительлек турындагы  акт) кабул ителгән балаларга карата да башкарыла. 

3. Балаларын шәхсән үзләре тәрбияли һәм матди карап тора ала торган ата-аналар (озакка сузылган хезмәт командировкаларында булган, балаларыннан аерым яшәгән, әмма аларны матди карап тору һәм тәрбияләү өчен һ.б. өчен шартлары булган) ирекле рәвештә аларны опекага яисә попечительлеккә башка затларга, шул исәптән «Опека һәм попечительлек турында» Федераль законның 13 статьясындагы 1 өлеше белән билгеләнгән тәртиптә, тапшырган очракта, шундый балаларга акчалар билгеләнми һәм түләнми.

4. Ятим балалар һәм  ата-ана тәрбиясеннән мәхрүм  калган балалар өчен оешмаларда тулысынча дәүләт тәэминатында булган балаларга акчалар билгеләнми һәм түләнми.

138 статья. Опекада яисә  попечительлектә торучы баланы (балаларны)  матди карап торуга  акчалар билгеләү тәртибе

1. Опекада яисә  попечительлектә баланы (балаларны)  матди карап торуга  акчалар билгеләү опека һәм попечительлек органы карары нигезендә гамәлгә ашырыла.

2. Опекун яисә попечитель  баланы (балаларны) матди карап торуга акчалар алу өчен  опекадагы бала (балалар) белән яшәү урыны буенча опека һәм попечительлек органына  түбәндәгеләрне тапшыра:

1) акчалар билгеләү турында гариза;

2) баланың туу турындагы таныклыгы күчермәсен;

3) баланың атасының яисә анасының гына йә атасының да, анасының да карап тормавы фактын раслый торган документлар  күчермәләрен (ата-ана хокукларыннан мәхрүм итү турында суд карары, вафат булу турында таныклык һ.б.);

4) опекун яисә попечитель белән бергә яшәү турында баланың яшәү урыныннан белешмә;

5) 16 яшьтән олырак баланың мәгариф оешмасында укуы турындагы белешмә (2 өлешнең 5 пункты 2014 елның 11 апрелендәге 24-ТРЗ номерлы Татарстан Республикасы Законы редакциясендә);

6) балага карата опека яисә попечительлек  билгеләү турында  опека һәм попечительлек органы карарыннан өземтә;

7) бала өчен айлык пособие түләүне туктату турында халыкны социаль яклауның территориаль органы белешмәсен.

3. Опека яисә попечительлек  билгеләгәннән соң баланы (балаларны) матди карап торуга акчалар билгеләү өчен нигезләр барлыкка килгән очракта, опекун яисә попечитель акчалар билгеләү турындагы язма гариза һәм әлеге статьяның 2 өлешендә күрсәтелгән документлар белән тәрбиядәге бала исәптә торучы  опека һәм попечительлек органына мөрәҗәгать итә.    

4. Опека һәм попечительлек органы  опекун яисә попечитель   мөрәҗәгать иткән вакыттан 15 көн эчендә аның  үтенеченең нигезлелеген билгели, баланы (балаларны) матди карап торуга акчалар билгеләү турында карар кабул итә, аның күчермәсен опекунга яисә попечительгә бирә.

5. Опека һәм попечительлек органы опека яисә попечительлек билгеләү турындагы карарда баланы (балаларны) матди карап торуга акчалар билгеләргә хокуклы.

139 статья. Опекунга яисә попечительгә  баланы (балаларны)  матди карап торуга акчалар билгеләүдән баш тарту нигезләре  

1. Опекунга яисә попечительгә  баланы (балаларны)  матди карап торуга акчалар билгеләүдән баш тарту нигезләре түбәндәгеләрдән гыйбарәт:

1) гариза бирүче белән  бала арасында опека яисә попечительлек мөнәсәбәтләре булмау;

2) әлеге Кодексның 137 статьясындагы 3 һәм 4  өлешләрендә билгеләнгән хәлләр.

2.  Опека һәм попечительлек органының  опекунга яисә попечительгә  баланы (балаларны)  матди карап торуга акчалар билгеләүдән баш тартуы  турындагы карарына карата шикаять белән  опекун яисә попечитель судка мөрәҗәгать итә ала.

140 статья. Баланы (балаларны) матди карап тору өчен  опекунга яисә попечительгә акчалар түләү тәртибе   

1. Опека һәм попечительлек органы  баланы (балаларны)  матди карап торуга акчалар билгеләү турында карар чыгарган көннән опекунга яисә попечительгә  акча түләнә башлый, аларны алу өчен нигезләр барлыкка килгән вакыттан  тәрбиядәге баланы матди карап тору чыгымнары опекунга яисә попечительгә кире кайтарыла.

2. Баланы (балаларны) матди карап тору өчен опекунга яисә попечительгә акчалар «Татарстан Республикасында халыкка адреслы социаль ярдәм турында» Татарстан Республикасы Законы белән билгеләнгән күләмнәрдә түләнә.

3. Баланы (балаларны) матди карап торуга акчалар опекунга яисә попечительгә агымдагы айның 20сеннән дә соңга калмыйча ай саен тулы күләмдә түләнә йә опекун яисә попечитель  ризалыгы белән  банкта ачылган исәп-хисап счетына, йә почта элемтәсе бүлекчәсе аша  шул ук срокта җибәрелә.

4. Опекада яисә попечительлектә торучы баланы (балаларны) матди карап тору өчен акчалар опекунга яисә попечительгә тәрбиядәге бала унсигез  яшькә җиткәнче, туган ае да кертеп, билгеләнә һәм түләнә, моңа  аларны түләүне туктатуга китерерлек  очраклар керми. 

5. Уналты яшьтән унсигез яшькә кадәрге тәрбиядәге укучы баланы матди карап торуга акчалар попечительнең тибына, төренә һәм нинди ведомствога буйсынуына бәйсез рәвештә мәгариф оешмасыннан белешмә тапшырган очракта түләнә. Белешмә уку елында ике мәртәбә тапшырыла - 1 октябрьдән 15 октябрьгә кадәр һәм 1 марттан 15 мартка кадәр. (5 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)
6. Укымаучы һәм эш урыннары булмауга бәйле рәвештә сәламәтлеге торышы аркасында (медицина бәяләмәсе булганда) яисә беренче мәртәбә эш эзләүчеләрне эш табу мөмкинлегеннән мәхрүм итә торган бүтән нигезләр буенча эшкә урнашмаган уналты яшьтән алып унсигез яшькә кадәрге тәрбиядәге балаларны матди карап торуга акчалар түләү өчен  попечитель квартал саен опека һәм попечительлек органына шушы нигезләрнең булуын раслый торган тиешле документлар тапшыра.

7. Баланы (балаларны) матди карап торуга билгеләнгән, опекун яисә попечитель  тарафыннан вакытында алынмаган   акчалар, аларны сорап тәрбиядәге бала унсигез яшькә җиткәнче мөрәҗәгать ителгән  булса, үткән ел өчен, әмма бер елдан артмаган вакыт өчен түләнә.

8. Опека һәм попечительлек органы  гаебе белән  алынмый  калган акчалар барлык үткән чор өчен түләнә.

9. Баланы (балаларны) матди карап торуга арттырып түләнгән акчалар, опекун яисә попечитель  гаебе белән  арттырып түләнгән булса, опекуннан  яисә попечительдән эзләтеп алына. Арттырып түләнгән акчаларны эзләтеп алу суд карары нигезендә башкарыла.

10. Баланы (балаларны) матди карап торуга опека һәм попечительлек органы   гаебе белән  арттырып түләнгән акчалар,  исәп-хисаптагы хата очрагыннан гайре, тотып калынмаска тиеш. 

11. Тәрбиядәге баланың яшәү урыны үзгәргәндә, аны  матди карап торуга акчалар түләү тәрбиядәге баланың шәхси эше кәгазьләрен алган һәм аларны теркәгән вакыттан яңа яшәү урыны буенча башкарыла.

141 статья. Баланы (балаларны) матди карап торуга акчаларны опекунга яисә попечительгә түләүне туктату  өчен нигезләр

1. Баланы (балаларны) матди карап торуга акчаларны опекунга яисә попечительгә түләүне туктату  өчен нигезләр  түбәндәгеләрдән гыйбарәт:

1) баланың балигъ булган  яшькә җитүе;

2) баланы ятим балалар һәм  ата-ана тәрбиясеннән мәхрүм калган балалар өчен оешмада тулы дәүләт тәэминатына урнаштыру;

3) баланы уллыкка алу;

4) тәрбиядәге балигъ булмаган баланың эшкә урнашуы;

5) тәрбиядәге баланың никахка керүе;

6) тәрбиядәге балигъ булмаган баланы хокуктан файдалануга тулысынча сәләтле дип игълан итү (эмансипация);

7) опекунны яисә попечительне үз вазыйфаларын үтәүдән азат итү, читләштерү;

8) баланы ата-анасына (атасына йә анасына) кире кайтару;

9) опекунның яисә попечительнең, тәрбиядәге баланың  вафат булуы.

2. Баланы (балаларны) матди карап торуга акчалар түләү әлеге статьяның  1 өлешендә күрсәтелгән хәлләр килеп чыккан айдан соң килүче айдан  опека һәм попечительлек органы  карары нигезендә туктатыла.

3. Опека һәм попечительлек органы   баланы (балаларны) матди карап торуга акчалар түләүне туктату турында карар кабул ителгәннән соң өч  көн эчендә  шушы карарның күчермәсен опекунга яисә попечительгә җибәрә.

1411 статья. Үз йөкләмәләрен түләүле нигездә үтәүче опекуннарга һәм попечительләргә тиешле түләү (статья 2010 елның                     25 декабрендәге 104-ТРЗ номерлы Татарстан Республикасы Законы белән кертелде)
1. Үз йөкләмәләрен түләүле нигездә үтәүче опекуннарга яисә попечительләргә тиешле түләү Татарстан Республикасында һәр опекага алынган бала өчен 3000 сум күләмендә билгеләнә. (1 өлеш 2013 елның 13 июлендәге 60-ТРЗ номерлы Татарстан Республикасы Законы редакциясендә)
2. Өч яшькә җитмәгән һәр опекага алынган бала, йә инвалид бала, йә психик яисә физик үсешендә  җитешсезлек булган бала, йә девиант холыклы бала өчен әлеге статьяның 1  өлешендә күрсәтелгән түләү күләме 30 процентка арттырыла.

3. Педагогик яисә медицина белеме булган опекуннарга яисә попечительләргә  әлеге статьяның 1 өлешендә күрсәтелгән  түләү күләме хезмәт өчен түләүнең федераль законда билгеләнгән минималь күләменең 50 процентына тигез суммада арттырыла.

4. Опекуннар яисә попечительләр теләге буенча түләүнең тиешле суммасы  опекуннарның яисә попечительләрнең  берсенә йә опекуннарның яисә попечительләрнең икесенә дә алар билгеләгән пропорциядә түләнергә мөмкин. Опекуннар яисә попечительләр белән килештерелгән  түләүне бүлү опеканы яисә попечительлекне гамәлгә ашыру турындагы шартнамәдә күрсәтелә. 

5. Опекуннарга яисә попечительләргә түләү чыгымнары законнар нигезендә Татарстан Республикасы бюджеты акчалары һәм башка акчалар исәбеннән башкарыла.

6. Җирле үзидарә органнары опекуннарга яисә попечительләргә җирле бюджетлар акчалары исәбеннән өстәмә түләү билгеләргә хокуклы.
21 бүлек. Тәрбиягә бала алучы  гаилә
142 статья.  Тәрбиягә бала алучы  гаилә 

1. Тәрбиягә бала алучы  гаилә  дип балага  яисә балаларга карата  опека яисә попечительлек  таныла, болар  тәрбиягә бала  алучы гаилә турындагы шартнамә нигезендә   гамәлгә ашырыла, бу шартнамә опека һәм попечительлек органы белән тәрбиягә бала алучы ата-аналар яисә тәрбиягә бала алучы ата йә ана тарафыннан шушы шартнамәдә күрсәтелгән срокка төзелә.

2. Тәрбиягә бала алучы гаилә турындагы шартнамәдән килеп чыга торган мөнәсәбәтләргә карата әлеге Кодексның 20 бүлегендәге нигезләмәләр кулланыла.

3.  Тәрбиягә бала  алучы гаилә турындагы шартнамәдән килеп чыга торган мөнәсәбәтләрнең әлеге Кодекс тарафыннан җайга салынмаган өлешенә карата граждан законнарының түләүле хезмәт күрсәтүләр турындагы шушы мөнәсәбәтләр асылына каршы килми торган  өлеше генә кулланыла.

4. Тәрбиягә бала алучы гаиләне төзү һәм  баланың  яисә балаларның  шушы гаиләдәге тормыш һәм тәрбия шартларын тикшереп тору тәртибе Россия Федерациясе  Хөкүмәте тарафыннан билгеләнә.

143 статья. Тәрбиягә бала алучы ата-аналар

1. Баланы яисә балаларны тәрбиягә алырга теләгән ир белән хатын, шулай ук  аерым гражданнар тәрбиягә бала алучы ата-аналар булырга мөмкин. Үзара никахта тормаган затлар бер үк баланың тәрбиягә алучы  ата-анасы була алмый. 

2. Тәрбиягә бала алучы ата-аналарны сайлау һәм әзерләү, Россия Федерациясе Граждан кодексында, “Опека һәм попечительлек турында” Федераль законда,   шулай ук әлеге Кодексның 134 статьясында билгеләнгән таләпләрне үтәп,  опека һәм попечительлек органнары тарафыннан гамәлгә ашырыла. 

3. Тәрбиягә  бала алучы ата-аналар  тәрбиягә алынган балага (балаларга) карата  опекун (попечитель) хокукларын гамәлгә ашыралар һәм бурычларын үтиләр, үзләренә йөкләнгән вазыйфаларны үтәмәгән яисә тиешенчә үтәмәгән өчен федераль законда һәм шартнамәдә каралган тәртиптә һәм шартларда җаваплы булалар. 

144 статья. Тәрбиягә бала алучы гаилә турындагы шартнамә эчтәлеге 

1.  Тәрбиягә бала алучы гаилә турындагы шартнамәдә гаилә тәрбиясенә тапшырылучы бала яисә балалар турындагы белешмәләр (исеме, яше, сәламәтлеге торышы, физик һәм акыл үсеше), мондый шартнамәнең гамәлдә булу срогы,  баланы  яисә балаларны матди карап тору, тәрбияләү һәм аларга белем бирү шартлары,  тәрбиягә бала  алучы ата-аналарның хокуклары һәм бурычлары,  тәрбиягә  бала алучы  ата-аналарга карата  опека һәм попечительлек органының хокуклары һәм бурычлары, шулай ук  мондый шартнамәне туктату нигезләре һәм нәтиҗәләре булырга тиеш. 

2. Тәрбиягә бала алучы  ата-аналарга тиешле түләү күләме  тәрбиягә бала алучы гаилә  турындагы шартнамә белән   әлеге Кодексның  146 статьясы нигезендә  билгеләнә. 

3. Һәр баланы  матди карап торуга акчалар күләме, шулай ук тәрбиягә бала  алучы гаиләгә тәрбиягә алынган балаларның санына бәйле рәвештә бирелә торган социаль ярдәм чаралары тәрбиягә бала алучы  гаилә турындагы шартнамә белән "Татарстан Республикасында халыкка адреслы социаль ярдәм турында" Татарстан Республикасы Законы нигезендә билгеләнә.

145 статья. Тәрбиягә бала алган  гаилә турындагы шартнамәне туктату 

1.  Тәрбиягә бала алучы гаилә  турындагы шартнамә йөкләмәләрне туктату өчен граждан законнарында каралган нигезләрдә, шулай ук опека яисә попечительлекне туктатуга бәйле рәвештә туктатыла.

2. Тәрбиягә бала алучы  ата-аналар  тәрбиягә бала алучы гаилә  турындагы шартнамәне үтәүдән мәгълүм сәбәпләр (авыру, гаилә   яисә мөлкәти хәле  үзгәрү,  бала яисә балалар белән үзара аңлашу булмау,  балалар арасында  конфликтлы мөнәсәбәтләр булу һәм башкалар)  булганда баш тартырга хокуклы. 

3. Опека һәм попечительлек органы тәрбиягә  бала алучы гаилә турындагы шартнамәне үтәүдән мондый гаиләдә баланы яисә балаларны матди карап тору, тәрбияләү һәм аңа белем бирү өчен уңай шартлар булмаган, баланы яисә балаларны ата-аналарына кире кайтарган йә баланы яисә балаларны уллыкка алган очракта баш тартырга хокуклы.

4. Якларның берәрсе гаебе буенча шул як тарафыннан шартнамәне асылдан бозу  тәрбиягә бала алган гаилә турындагы шартнамәне өзү өчен нигез булса, башка як  шушы шартнамәне өзүдән килгән зыяннарны түләтүне таләп итәргә хокуклы.

146 статья. Тәрбиягә бала алучы ата-аналарга тиешле түләү (статья            2010 елның 25 декабрендәге 104-ТРЗ номерлы Татарстан Республикасы Законы редакциясендә)
1. Тәрбиягә бала алучы ата-аналарга (атасына йә анасына) тиешле түләү Татарстан Республикасында әлеге Кодексның 1411 статьясында билгеләнгән күләмнәрдә һәм тәртиптә башкарыла.

2. Җирле үзидарә органнары  тәрбиягә бала алучы ата-аналарга җирле  бюджетлар  акчалары исәбеннән өстәмә түләү билгеләргә хокуклы.
22 бүлек. Ата-ана тәрбиясеннән мәхрүм калган балаларны ятим балалар һәм  ата-ана тәрбиясеннән мәхрүм калган балалар өчен оешмаларга урнаштыру

147 статья. Ата-ана тәрбиясеннән мәхрүм калган балаларны ятим балалар һәм  ата-ана тәрбиясеннән мәхрүм калган балалар өчен оешмаларга урнаштыру
1. Ата-ана тәрбиясеннән мәхрүм калган балаларны ятим балалар һәм ата-ана тәрбиясеннән мәхрүм калган балалар өчен оешмаларга  урнаштыру дигәндә мондый балаларны мәгариф оешмаларына, медицина оешмаларына, социаль хезмәтләр күрсәтү оешмаларына күзәтүгә урнаштыру аңлашыла.

Татарстан Республикасы территориясендә ата-ана тәрбиясеннән мәхрүм калган бала ачыкланган очракта һәм бу вакытта аны карап тору, тәрбияләү һәм укыту өчен кирәкле шартлар тудыру максатларында баланың ихтыяҗларыннан чыгып урнаштырырлык ятим балалар һәм ата-ана тәрбиясеннән мәхрүм калган балалар өчен оешма булмаганда, бу бала территориясендә мондый оешма булган Россия Федерациясе субъектының опека һәм попечительлек органнарына тапшырыла. (1 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә) 
2. Ятим балалар һәм ата-ана тәрбиясеннән мәхрүм калган балалар өчен оешмалар тарафыннан гамәлгә ашырыла торган эшчәнлек төрләре, күрсәтелә торган хезмәтләр исемлеге, әлеге оешмалар тарафыннан эшчәнлек башкару тәртибе, ата-ана тәрбиясеннән мәхрүм калган балаларны урнаштыру тәртибе (ата-ана тәрбиясеннән мәхрүм калган баланы урнаштыру буенча карар кабул иткәндә Россия Федерациясе субъектларының һәм аларның вәкаләтле башкарма хакимият органнарының үзара хезмәттәшлеге тәртибен һәм шартларын кертеп), мондый балаларга тикшерү уздыру тәртибе, ата-ана тәрбиясеннән мәхрүм калган балаларны урнаштыру турында карарларны ятим балалар һәм ата-ана тәрбиясеннән мәхрүм калган балалар өчен оешмалар тарафыннан гамәлгә ашырыла торган эшчәнлек төрләреннән, күрсәтелә торган хезмәтләрдән чыгып кабул итү нигезләре, мондый оешмаларда булу шартларына карата таләпләр Россия Федерациясе Хөкүмәте тарафыннан билгеләнә. (2 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)
3. Медицина, социаль, белем алу яисә башка хезмәт күрсәтүләр алу максатларында йә ата-аналар, уллыкка алучылар, йә  опекуннар яисә попечительләр мәгълүм сәбәпләр аркасында балага карата үз вазыйфаларын үти алмаган чор эчендә баланың вакытлыча яшәвен тәэмин итү максатларында баланың ятим балалар һәм  ата-ана тәрбиясеннән мәхрүм калган балалар  өчен оешмада вакытлыча булуы ата-аналарның, уллыкка алучыларның йә опекуннарның яисә попечительләренең балага карата хокукларын һәм бурычларын туктатмый.

4. Опека һәм попечительлек органнары ятим балалар һәм  ата-ана тәрбиясеннән мәхрүм калган балалар  өчен  оешмаларда булган балаларны матди карап тору, тәрбияләү һәм аларга белем бирү шартларын тикшереп  тора, шулай ук мондый балаларны гаиләгә тәрбиягә урнаштыру өчен чаралар күрә. (4 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)
5. Баланың ятим балалар һәм  ата-ана тәрбиясеннән мәхрүм калган балалар  өчен оешмада булуы тәмамлангач, аңа унсигез яшь тулганчы шушы баланың опекуны яисә попечителе бурычларын үтәү опека һәм попечительлек органнарына йөкләнә. (5 өлеш 2022 елның 2 ноябрендәге 78-ТРЗ номерлы Татарстан Республикасы Законы редакциясендә)
148 статья. Ятим балалар һәм  ата-ана тәрбиясеннән мәхрүм калган балалар өчен оешмаларның эшчәнлеге (исеме 2014 елның              11 апрелендәге 24-ТРЗ номерлы Татарстан Республикасы Законы редакциясендә)
1.  Ата-ана тәрбиясеннән мәхрүм калган балаларга карата әлеге Кодексның  147 статьясындагы 1 өлешендә күрсәтелгән оешмаларның хокуклары һәм бурычлары  опека һәм попечительлек органнары балаларны шушы оешмаларга урнаштыру турында актлар кабул иткән вакыттан барлыкка килә. 

2.  Ятим балалар һәм  ата-ана тәрбиясеннән мәхрүм калган балалар өчен оешмаларда күзәтчелеккә урнаштырылган балаларга опекуннар яисә  попечительләр билгеләнми. Балаларны тәрбияләү, аларга белем бирү, аларның хокукларын һәм законлы мәнфәгатьләрен яклау вазыйфаларын үтәү шушы оешмаларга йөкләнә.
3. Күзәтчелеккә балалар урнаштырылган ятим балалар һәм  ата-ана тәрбиясеннән мәхрүм калган балалар өчен оешмаларга карата опека һәм попечительлек турындагы законнарның опекуннарның һәм попечительләрнең хокукларына, бурычларына һәм җаваплылыгына кагыла торган нормалары кулланыла. 

4. Әлеге Кодексның  147 статьясындагы 1 өлешендә күрсәтелгән һәм күзәтчелеккә балалар урнаштырылган оешмалар Россия Федерациясе территориясендә даими яшәүче гражданнарның гаиләләренә балаларны вакытлыча тапшырырга хокуклы.

5. Россия Федерациясе территориясендә даими яшәүче гражданнарның гаиләсенә баланы вакытлыча тапшыру баланы гаиләгә урнаштыру рәвеше булмый һәм баланы тәрбияләүне һәм аның камил үсешен тәэмин итү максатларында мондый оешма администрациясе күрсәтмәсе нигезендә бала мәнфәгатьләрендә гамәлгә ашырыла (каникуллар чорына, ял көннәренә яисә эш көне булмаган бәйрәм көннәренә). Әгәр  баланың гаиләдә булуы аның физик һәм (яисә) психик сәламәтлегенә зыян китерү куркынычы йә аның законлы мәнфәгатьләренә бүтән төрле куркыныч тудырырга мөмкин булса, мондый тапшыру рөхсәт ителми.

6. Россия Федерациясе территориясендә даими яшәүче гражданнарның гаиләсенә баланы вакытлыча тапшыру өч айдан артмаган вакытка гамәлгә ашырыла. Махсус хәлләр булганда  гражданнарның гаиләсенә баланы вакытлыча тапшыру срогы  опека һәм попечительлек органы ризалыгы белән озайтылырга мөмкин. Бу чакта баланы гаиләдә вакытлыча булуның өзлексез срогы алты айдан арта алмый.  (6 өлеш 2014 елның 11 апрелендәге 24-ТРЗ номерлы Татарстан Республикасы Законы редакциясендә)
7. Әлеге статьяның 4 һәм 5 өлешләрендә билгеләнгән тәртиптә гаиләсенә вакытлыча бала тапшырылган гражданнар баланы Россия Федерациясеннән чыгарырга хокуксыз.

8. Россия Федерациясе территориясендә даими яшәүче гражданнарның гаиләсенә баланы вакытлыча тапшыруны гамәлгә ашыру максатларында әлеге Кодексның  147 статьясындагы 1 өлешендә күрсәтелгән һәм бала күзәтчелеккә урнаштырылган оешма  опекуннар яисә попечительләр булырга теләк белдергән һәм “Опека һәм попечительлек турында” Федераль законның 8 статьясындагы 1 өлешенең 10 пункты нигезендә исәбе алына торган гражданнар турындагы мәгълүмат алу хакындагы үтенеч белән опека һәм попечительлек органына мөрәҗәгать итәргә хокуклы.

9. Россия Федерациясе территориясендә даими яшәүче гражданнарның гаиләсенә баланы вакытлыча тапшыру тәртибе һәм шартлары, шулай ук мондый гражданнарга таләпләр Россия Федерациясе Хөкүмәте тарафыннан билгеләнә.  

149 статья. Ата-ана тәрбиясеннән мәхрүм калган балаларның һәм ятим балалар,  ата-ана тәрбиясеннән мәхрүм калган балалар өчен оешмаларда  торучы балаларның хокуклары 

1.  Ата-ана тәрбиясеннән мәхрүм калган балалар һәм ятим балалар  өчен оешмаларда  торучы балалар һәм   ата-ана тәрбиясеннән мәхрүм калган балалар түбәндәге хокукларга ия: 

1) матди карап торылу, тәрбияләнү, белем алу, һәрьяклап үсү, аларның  кешелек  абруен ихтирам итү,   аларның  хокукларын һәм законлы мәнфәгатьләрен тәэмин итү; 

2) аларга тиешле  алиментлар, пенсияләр, пособиеләр һәм башка социаль түләүләр ; 

3) торак урынына   милек хокукын  яисә  торак урыныннан файдалану хокукын саклап калу йә, торак урыны булмаганда, торак законнары нигезендә  торак  урыны алу. 

2. Ата-ана тәрбиясеннән мәхрүм калган балалар һәм ятим балалар, ата-ана тәрбиясеннән мәхрүм калган балалар өчен оешмаларда  торучы балалар әлеге Кодексның  46 – 48 статьяларында каралган хокукларга да ия. 

VII  КИСӘК

КҮП БАЛАЛЫ ГАИЛӘ
150 статья. Күп балалы гаилә
Татарстан Республикасында  күп балалы гаилә дип  составында унсигез яшькә кадәрге, шул исәптән уллыкка алынган, өч һәм аннан да күбрәк баласы  булган гаилә таныла.

151 статья. Татарстан Республикасында  күп балалы гаиләләргә дәүләт ярдәме 

Татарстан Республикасы  дәүләт хакимияте органнары  икътисадый, социаль, хокукый һәм   күпбалалы  гаиләләрдәге балаларны тәрбияләү, аларның үсеше һәм белем алуы өчен шартлар тудыруга  юнәлдерелгән  бүтән чаралар комплексын гамәлгә ашыра.

152 статья. Күп балалы гаиләләргә социаль ярдәм чаралары

Күп  балалы гаиләләргә социаль ярдәм чаралары Татарстан Республикасы законнары нигезендә  бирелә.

VIII  КИСӘК

ЙОМГАКЛАУ НИГЕЗЛӘМӘЛӘРЕ

153 статья. Татарстан Республикасының аерым закон актларының үз көчен югалтуын тану
Әлеге Кодекс үз көченә кергән  көннән түбәндәгеләрнең үз көчен югалтуын танырга:

1) «Татарстан Республикасында тәрбиягә бала алган ата-аналар хезмәте  өчен түләү күләме турында» 2003 елның 18 мартындагы 8-ТРЗ номерлы Татарстан Республикасы Законы (Татарстан Дәүләт Советы Җыелма басмасы, 2003, № 3);

2) «Татарстан Республикасында  опекунга  (попечительгә)  баланы матди карап тору өчен акчалар түләү тәртибе турында» 2005 елның 18 июлендәге 87-ТРЗ номерлы Татарстан Республикасы Законы (Татарстан Дәүләт Советы Җыелма басмасы, 2005, № 7-8 );

3) «Татарстан Республикасында тәрбиягә бала алган ата-аналар хезмәте  өчен түләү күләме һәм тәрбиягә бала алган гаиләгә бирелә торган ташламалар турында» Татарстан Республикасы  Законына үзгәрешләр кертү хакында»  2007 елның  5 июлендәге 23-ТРЗ номерлы Татарстан Республикасы Законы (Татарстан  Дәүләт Советы  Җыелма басмасы, 2007, № 7 (1 өлеш).

1531 статья. Әлеге Кодексның аерым нигезләмәләрен куллану (статья 2019 елның 6 августындагы 61-ТРЗ номерлы Татарстан Республикасы Законы белән кертелде) 

Алиментларга хезмәткә сәләтсез ярдәмгә мохтаҗ балигъ булган затларның хокукы, шулай ук пенсия яшенә җиткән ярдәмгә мохтаҗ элекке иренең (хатынының) хокукы (әлеге Кодексның 75, 77, 79, 80, 83 – 87 статьялары) шул исәптән 55 яшькә (хатын-кызлар өчен), 60 яшькә (ир-атлар өчен) җиткән затларга тарала.

154 статья. Әлеге Кодексның үз көченә  керүе 

1. Әлеге Кодекс рәсми басылып чыккан көненнән соң 10 көн узгач  үз көченә керә. 

2. Баланы гаилә тәрбиясенә тапшыру турында 2008 елның 1 сентябренә кадәр төзелгән шартнамәләр үз көчендә кала. Тәрбиягә бала алган ата-аналар теләге буенча әлеге шартнамәләр «Опека һәм попечительлек турында» Федераль закон нигезендә яңадан рәсмиләштерелергә мөмкин.

3. Татарстан Республикасы  Министрлар Кабинеты  үз норматив хокукый актларын әлеге Кодекска туры китерергә тиеш.

Татарстан Республикасы 

Президенты  







                  М.Ш.Шәймиев
Казан, Кремль

2009 елның 13 гыйнвары

№ 4-ТРЗ 

